
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	IV БҮЛЭГ

	Цонхны сиймгэр хөшгийг нэвтлэн тусах нарны зөөлөн туяа тасалгааны дотор хаврын ариун урин дулааныг түгээж байв. Цонх хэдий нээлттэй боловч сиймгэр хөшиг хийгээд цонхон дээр тавьсан цэцгийн навчис үл хөдлөх ажгуу. Самгины Клим ийм нам гүм байдлыг бараг мартсан тул эхийн ярих үгийг чагнаж суухад аргагүй ондоо сонсогдож байжээ. Вера Петровна

	— Миний хүү ёстой эр болжээ. Нүд чинь хүртэл хар болсон байна гэж дахин дахин өгүүлж байв. 

	Эхийгээ уулзаад ингэж баярлана гэж Клим бодоогүй явжээ. Клим хар багаас эхийн хуурай хөндийвтөр байдалд дасаад тэр хуурай хөндийвтөр байдалд нь тааруулан эхийгээ онц хайхардаггүй байв. Гэтэл одоо огт ондоо байдлаар харилцах хэрэгтэй болжээ. 

	— За тэгээд Дмитрий юу хийж байна? Ажилчин хүний хэрэг явдлыг судалж байгаа гэв үү? Ай тэнгэр минь Дмитрий тиймэрхүү л юмаар оролдох хүн болно гэж би бодож байсан юм шүү. Тийм хэргийг зохиомлоор дэвэргэж байдаг гэж Тимофей Степанович үздэг юм. Герман улс манай аж үйлдвэрийн өсөлтөөс айхдаа нааш нь ажилчны социализм гэдгийг оруулж байгаа юм гэж үздэг хүмүүс байдаг гэнэ билээ. Эцгийнхээ тухай Дмитрий юу ярьж байна? Найман сар илүү боллоо. Иван Акимович ер захидал бичсэнгүй... гэж эх нь ярьж байв. 

	Эх нь айлчин тосох буюу өөрөө айлчнаар явах гэж байгаа мэт гоё хувцсаа өмссөн байв. Хөх өнгийн хувцас өмссөн нь цээжин биеийг нь нягт барьж, хачин төвөгтэй харагдана. Сониноос эх нь тамхи татдаг болжээ. Бас «Тэнгэр минь, цаг хоног юутай түргэн өнгөрнө вэ!» гэж хэлэх аялгуунд нь гоморхсон байдал илэрчээ. Энэ бол бас л шинэ юм. Урьд ер тэгдэггүй байж билээ. 

	— Сая мацгийн өдрөөр би Яковтой уулзах санаатай Саратов ороод ирсэн дээ. Тун их ядарлаа. Тэр газар таних хүн байхгүй, нутгийн хэдэн улсын олз болж яваад ирлээ. Тэд их эрс зантай улс юм. Миний сэтгэлд их юм хийсэн дээ. Очоод хэрэг ч бүтсэнгүй, Яковтой уулзаж чадсангүй. Ер үнэнийг хэлэхэд уулзъя гэж улайрсангүй. Уулзаад би түүнд юу хэлэх юм бэ? гэж эхийн ярихад Клим толгой дохиж

	— Тэр хүнтэй уулзахад бэрх юм даа гэв. 

	Ээж нь үгэнд дуртай хүн болох тул Клим баахан ичивч үгийн далимаар, Лида хаана вэ? гэж асуужээ. 

	— Алинатай хийд орж, Алинагийн нагац эгч болох ширээт эмгэнийд очихоор явсан. Лида харин жүжигчний авьяасгүй хүн гэдгээ өөрөө ойлгосон шүү. Тэр тун сайн хэрэг. Одоо ер нь ямар ч юманд авьяасгүй гэдгээ ойлговол биеэ гайхуулахыг больж, хүнийг хүндэлж сурах сан байгаа даа гэж эх нь ярив. 

	Вера Петровна ингэж яриад санаа алдаж, цагаа харж, хөлийн чимээ чагнаад

	— Телепнева их баян хүнтэй суух болсон гэж чи дуулсан уу? гэхэд нь Клим

	— Москвад би тэр хүнтэй тааралдсан гэв. 

	— Тийм үү? Ямар хүн байна? 

	— Нэг алиа салбадай л байна билээ гэж Клим гайхан дал мөрөө хавчив. 

	— Тимофей Степанович ирэв үү дээ... гэж эх нь босож үүд рүүгээ явтал урдаас нь Варавка түрхийтэл үүд нээж орж ирээд

	— Уухай, хуулийн мэргэжилтэн хүрээд ирсэн үү. Сайн уу? Аль вэ харъя даа! гэв. Шинэ шаахай гутлын чахрах дуу тасалгаа дүүрэв. Сандал тэргүүтэн нужигнаж байх шиг болов. Гадаа морьд тургиж, хүүхдүүдийн орилолдох шингэн дуу хадаж байв. 

	— Вера, цай ууя. Найм хагаст хуралтай. Чиний сургууль байгуулахад мөнгөн тусламж өгөх болсон шүү, дуулсан уу? гэж Варавкийн хэлэхэд Климийн эх хэдийн гарч явсан байлаа. Варавка үүд рүү харж, сахлаа шувтраад зөөлөн сандалд багтан ядан сууж

	— За хуульчин, ямаршуу байна даа? Царайг чинь харвал чамд эрдэм зохисон шиг байна. Яриад бай! гэжээ. 

	Гэвч баавгайн адил нүдээр Климийн царай өөд харж, өвдгийг алгадаж өөрөө ярьсан нь

	— Би сонин бичиг гаргах гэж байна. Сонин гэж бод, дүү минь! Тулга тойрсон хэрүүлийг олон нийтийн зохион байгуулалттай саналаар солиод үзэх гэж байгаа юм шүү дээ гэв. 

	Хэдэн минут яриад тантганасаар хоолны тасалгаанд орж, аягатай цайгаа хутгаж байгаад

	— Бидний орос хүний хувьд нийгмийн хувьсгал гэж юу юм бэ? Энэ бол тариачин ардын эсгий цэмбэн өмдийг дэгжин маягаар солих явц мөн гэж чанга чанга ярьж байв. 

	Климийн эх Варавкад цай хоол зөөж, чин үнэнээс асарч байгаа нь гэрийн бараа харахгүй яасан бэрх ажил вэ гэж илт гомдож байх шиг санагдана. Варавка хагас цаг хэртэй шуугиулж, гурван аяга цай уугаад шийд оролцон тоглох хүн нэг хэсэг үзэгдэж байгаад алга болдог адил алга болов. Вера Петровна санаа алдаж

	— Бэрх их ажилтай шүү. Би барааг нь бараг хардаггүй шүү. Мөн л соёлын талын ажилтай болохоор хүмүүс дургүй байдаг юм гэв. 

	Климийн эх худалдаачин хүмүүсийн бурангуй, мухар хорслын тухай, сэхээтний харалган үзлийн тухай их л удаан ярив. Түүний яриа уйтгартай, өөрийгөө дөжрүүлэх гэж хичээж байх шиг санагдана. Варавкийг явснаас хойш гэрт ч гадаа ч анир чимээ тасраад гагцхүү эхийн нь үг ярих дуу нэг үе өндөр, нэг үе нам болж, жигд дуулдаж байв. Вера Петровна ярьж, ярьж

	— Чи ядарсан биз гэхэд нь Клим баярлаж

	— Гадуур гармаар байна. Та явахгүй юу? гэсэнд

	— Үгүй дээ гэж санчгийнхаа буурал үсийг нуусан мэт илж засав. Клим гадаа гарвал хэдийн харанхуй болжээ. Модон хашаа байшингийн ёроолоор дулаан хэвээр боловч саран хэдийн мандаад гүүрний бор бор чулуун дээр модны сүүдэр унаж сэрүүн байв. Айлуудын цонх бүдэг шаргал гэрэлтэй харагдана. Хааяа од гялбалзах нь мөн бүдэг шаргал харагдана. Айлын байшингууд газарт наалдаж, сүүдэр болж замхарч байх шиг санагдах ажээ. 

	Айлын хашаа нарийхан горхи мэт харлан үзэгдэнэ. Хотын цэцэрлэгт цөөрөм тойруулан зассан явган замаар хүмүүс яаралгүй алхална. Дугуй бараан усны шил адил өнгөн дээр нь хүмүүсийн залхуурсан мэт ярилцах бүдэг үгс сонстоно. Клим Роденбахын номыг санаж, Нехаева чухам энд ирж, энэ чимээ аниргүйн дунд энэ алгуур хүмүүсийн дотор суувал таарах юм гэж бодов. 

	Клим нэг саглагар бутны ёроолын сандал дээр суув. Таримал модон зөрөг баруунаа огцом эргэсний цаад үзүүрт хоёр хүн сууж байв. Нэг нь гүнгэр гүнгэр ярьж, нөгөө нь таягаар буюу гутлын улаар нарийн хайрга үрж шажигнуулна. Тэр хүний нэг жигд ярих яриан дотор

	— Тэр хүн бол Толстойн нэг адил үнэнийг эрэхгүй, итгэлийг эрнэ. Энэ ертөнцөөс бүхий л эд юмс, үзэгдэл, чиний хүслэнг хүртэл зайлуулан хаяад ганцхан сэтгэхүйг үлдээсэн байхад л үнэний тухай чөлөөтэй сэтгэж болно. Эдний аль аль нь хүний тухай, тэнгэр, буян нүглийн тухай сэтгэх авч энэ нь бүхнийг шийдэгч мөнхийн үнэнийг эрэхэд зөвхөн чиг тулгуур нь юм... гэж Климийн хэдийн олж дуулсан үгс сонсогдож байв. 

	— Танд цөлхөөв байна уу? гэж Дроновын дуу сонсогджээ. 

	Клим сэмхэн зайлах санаатай бостол Дронов, Томилин хоёрын мөн босож нааш алхахыг сүүдрээр нь мэдээд дахин сууж, нүүрээ буруулан нугдайжээ. 

	— Надад цөлхөөв байхгүй гэж Томилин мөнөөхөн мөнхийн үнэний тухай ярьдаг аялгуугаар дуугарах нь дуулдана. 

	Клим нугдайсан хэвээр хойноос нь харав. Дронов өсгий нь майжийсан савхи өмсөж, өвлийн бүрх тавьжээ. Томилин өсгийдөө хүрсэн урт хар пальто өмсөөд өргөн хүрээтэй эсгий малгай тавьжээ. Энэ хувцас нь хөдөөгийн энэ мэргэн хүний хачин овор биед тун ч зохисон байна шүү гэж бодоод Клим инээмсэглэв. Томилины гүн ухааныг бишгүйдээ сонссон тул түүнтэй уулзах дургүй байв. Харин Дроновтой гарцаагүй уулзах болно гэж бодохоос Климийн сэтгэл дундуур байв. 

	Цэцэрлэгийн дотор хүн амьтан үзэгдэхгүй болж, улам аниргүй, улам гэгээтэй болов. Цөөрмийн харанхуй усанд сарны ногоовтор зурвас туяа тусаж, цэцэрлэгийн хөнгөн, нойрмог уйтгар дарна. Шар өнгийн хувцастай хүн Климийн хажууд ирж суугаад гүнээ амьсгаадаж, сүрлэн малгайгаа авч, духаа арчиж, алгаа үзээд

	— Ясан бөмбөг элдэх үү, оюутан? гэв. 

	— Үгүй гэсэн ганц үг дуулаад малгайгаар далласаар ирсэн шигээ түргэнээ босож явав. Арван хэдэн алхам холдоод

	— Ногоон чихт хоолны тулам! гэж чанга хашхиран чөтгөр адил инээсээр холдов. Клим ч хойноос нь мушилзан, цэцэрлэгийн дотор хэдэн мөч гайхшаа баран сууж байгаад гэртээ харьжээ. 

	Климийн харьснаас хойш дөрөв хоноод Лида иржээ. Лида,

	— Та хүрээд ирсэн үү? гэж гайхсан мэт хөмсгөө өргөв. Тийнхүү гайхаж, Климийн царайг шинжээд дуртай дургүй гар барихад нь Клим арга буюу хөмсөг атируулан алхам ухарчээ. Лидаг үзвэл таргалсан мэт атал нүд нь хонхойгоод царай нь өвчтэй мэт харагдана. Бор өнгийн бошинз өмсөж тас бүслээд сүрлэн малгай тавьж, нүүр лүүгээ тор унжуулсан нь Египет нутгаар аялан яваа англи авхай нартай туйлын адилхан ажээ. Лида, Вера Петровнатай тоомсоргүй мэндлээд хийдийн газар маш уйтгартай, зам нь их тоос шавартай байна гэж ярвалзан яриад хувцсаа солихоор явахад нь Климийн сэтгэл бүр ч аягүй болжээ. Климийн эх толинд харж, гэзгээ самнах зуур

	— Лида ямар болж вэ? гээд даруй өөрөө хэлсэн нь, Баахан жүжиглэх дуртай болжээ. Энэ бол сургуулийн нь нөлөө халдсан хэрэг биз гэв. 

	Оройн цайнаар Алина ирэв. Алина Климийн найрсаг үгийг чагнан суух нь аливаа зусар үгний бүхий л нарийн мэхийг сайн мэддэг авхай адил агаад Климийг харж яльгүй шогтой инээвхийлж байв. Алина Лютовын тухай ярьж

	— Надтай та гэж ярьдаг юм. Үнэлүүштэй шүү! Уухай, та миний болзоот хар хүнийг үзсэн юм бий? Их алиа наргиа хүн байгаа биз? гэж хуруугаа дуугаргаж, Хялар ч гэсэн ухаантай хүн! Бас хартай шүү! Түүнтэй байхад инээдтэй гижиг хүрээд байдаг юм гэв. 

	— Бас баян... гэхэд

	— Тэгэлгүй дээ, тэр чинь юу юунаас илүү юм шүү гээд Алинагийн хөөрхөн уруулаараа наадаж байсан инээвхийлэл гэнэт алга болж

	— Та намайг буруушааж байна уу? гэв.

	Алина хүүхэн ярихдаа яруу тунгалаг, хөдөлж барих нь тэнэгэр, зөөлөн итгэлтэй агаад ер худалдаа наймааны хүмүүсийн дотор байдаг тавиун чөлөөт байдал бүрэн шингэжээ. Уран биеийн бардам, намбатай хөдөлгөөнөөрөө бусдыг бөхийлгөн бишрүүлж байв. Климийн эх Алина хүүхнийг шохоорхон харахад түүний нүдэнд гуниг төрж байх шиг үзэгдэнэ. Алина Телепнева хайрцагтай чихрээс чимхүүрээр авч амандаа хийгээд

	— Намайг өнгө мөнгөнд шунахайрав гэж миний үерхдэг хүүхнүүд зэмлэх юм. Лида бол бүр ч үзэн ядна. Түүний бодлоор бол амраг сэтгэл байвал өвсөн овоохойд ч суусан хамаагүй гэнэ. Би бол алиа наргианд дуртай, аж байдлын хүн юм. Надад гоё байшин ч хэрэгтэй, өөрийн морь ч хэрэгтэй. «Телепнева та бол зовлон тун ойлгодоггүй хүн юм» гэж надад нэг хүн хэлсэн шүү. Тэгэхдээ бүр ший зохиодог хүн хэлсэн юм. Гэтэл амраг хүнтэй зовлонгүй аж төрж болохгүй гэж шүлэг, зохиолд нуталсан байдаг... гэж ярив. 

	«Лидагаас ч илүү энэ хүүхэнд сургуулийн нөлөө халджээ» гэж Клим бодож байв. Климийн эх аягатай цайгаа уугаад сэмхэн гарч явжээ. Лида үерхдэг хүүхний энэ шимтэй яриаг сонсож үл мэдэг инээмсэглэж байхыг үзвэл жимбэгэр уруул нь яасан чанга халуун бол гэж бодогдоно. Алина гимназийн нэг охин ном хавтасладаг боловсон эртэй амраг болсон тухай их л дэлгэрэнгүй их л инээдтэй ярьж байв. 

	— Жинхэнэ боловсон хүн гэдэг бол нүдний шилтэй, эрүүндээ сахалтай, нарийхан шуумагтай өмд өмссөн явдаг хүнийг хэлдэг байв. Тэд Надсоны ярвагар шүлгийг хэт магтдаг байна шүү! Ингээд бодоход тэр сэхээтэн өвсөн овоохой хоёр нэг дор байна гэдэг хачин санагдаж байгаа биз Лида? Манай Лютов бол худалдаачны хөвгүүн, хуучин номтон хүн. Пушкиныг их хүндэлнэ. Пушкины шүлгийг уншина гэдэг бол мөн л хуучин номтны зан юм. Одоо бол тэр хэн бил ээ? Витебский, Виленский нар маяг болсон юм шив дээ? 

	Алина ягаавтар хурууныхаа хумсны толийг эржин адил гялалзуулж, чихрийн хэлтэрхий авч үмхээд цагаан шүдээ гайхуулан гялалзуулна. Дуу нь ялдам, нүд нь энхрий сайхан гэрэлтэж байв. 

	— Лютов бид хоёр:

	 

	Үлгэрийн Ваал дахин амь орж, 

	Өвтэгш хүслэнг залгина гэж мэд! 

	 

	гэсэн ийм далайлгасан шүлэгт дургүй юм. Эрүүл энхийн тулд идэж л байг л дээ гэж Алина ярив. 

	Алинагийн царай гэнэт гэрэлтээд өндөлзөн

	— Ай Лида минь, өнөөдөр надад Москвагаас нэг гойд шүлэг бүхий захиа ирсэн шүү! Брусов гэнэ үү, Бросов гэнэ үү, гайхалтай шинэ шүлэгч гарсан байна. Шүлэг нь баахан онгироо атал уншихад жигтэй уянгалаг юм гээд банзлынхаа нугалаасанд нуугдсан халаасыг эрж, нэг үнгэгдсэн дугтуйтай бичиг гаргаж

	— Энэ байна... гэв. 

	Энэ үес пэндгэр Сомова хоолны тасалгаанд орь дуу болсоор орж ирэв. Хойноос нь нэг өндөр залуу халтирхай чулуу дамжиж ус гарах гэж байгаа адил сэм сэм алхсаар орж иржээ. Тэр залуу хөх өнгийн өмд, будаггүй ёрог даавуу цамц өмсөөд маахай гутал холхиндог углажээ. Сомова орь дуу болж

	— Хонгорууд минь, ирсэн атал яагаад хэлсэнгүй вэ! Би та хоёргүй амьд явж чадахгүйг минь мэднэ шүү дээ... гэхэд нь нөгөө зэрлэг янзын царайт залуу хүн

	— Бас надгүй бол чадахгүй гэв. 

	— Чамгүй бол чадахгүй! Хүүхнүүд ээ танилцагтун. Энэ бол миний сэтгэлийн хань, хэрмэл Иноков гэдэг байна. Зохиолч болох гэж байгаа юм гээд Сомова үерхдэг хүүхнээ үнсээд Климийн хажууд сууж алчуурын үзүүрээр нүүрний хөлсийг арчиж, Самгиныг баясгалантай харж

	— Чи хүүхдийн тоглоом адил болжээ! гэв. 

	Гэтэл годхийн босож Лидагийн хажууд очоод

	— Намайг багшаас гаргажээ. Чамд ямар санагдана? гэв. 

	Иноков Сомовын суудалд хүнд янзаар сууж сандлаа Климээс жаахан зайцуулаад урт шар үсээ хуруугаар самнаж, Алина хүүхнийг цэнхэр нүдээрээ ширтэнэ. 

	Клим Сомоватай уулзаагүй гурван жил болсон байв. Сомова бол тунгалаг шар царайтай болхи маягийн охин байсан бол хөдөөгийн цоохор даавуу хувцастай хүүхнүүдийн нэг болжээ. Гэзгээ цагаан бөсөөр боосныг үзвэл санчгийн нь үс онгосон харагдана. Хацар нь төмбийж, нүд нь сэргэлэн гялалзана. Хөдөөгийн ардын ярианы үгийг элбэгээр оруулж байгаад чанга чанга ярьж, улбалзан инээж байх нь үзэгдэнэ. Сомова нэг л балиар булай харагдах тул Клим дотроо ярвайж байв. Иноков хөдөөгийн тэнэгүүд малчин хүнтэй адилхан харагдана. Урьд гимназид байснаасаа бас л шал ондоо болжээ. Шанаа том, нүүрэндээ сэвхтэй, бас оготор хамар нь эвгүй ийм нэгэн болжээ. Хамрын нүх нь сарталзаж байх нь үзэгдэнэ. Дээд уруулд нь шингэн, татаар маягийн сахал ургажээ. Цэнхэр нүдний нь харцыг ажваас байн байн эрс тэс хувирч, заримдаа эм хүний адил эелдэг зөөлөн, заримдаа айхтар ширүүн харж байх ажгуу. Хөнхөр духанд нь хэдийн үрчлээ суужээ. 

	— Энд хатуу тамхи татаж болохгүй биз? гэж Иноков Климээс аяархан асуусанд Клим тэр нээлттэй цонхны тэнд очиж татагтун гээд цуг очив. Иноков ууттай тамхи, цаас гаргаж, нарийхан ороож асаагаад чүдэнзийг сэгсрэн унтрааж, санаа алдаж

	— Яасан айхтар хүн бэ! гэхэд нь Клим

	— Хэн? гэв. 

	Иноков Лидаг нүдээр харж

	— Зүүд зэрэглээ шиг юм гэхэд

	Клим инээдээ барьж

	— Та юу хийж байна? гэв. 

	— Ер нь... ажиллаж л байна даа. Намар Каспийн далайд загасанд явж ирсэн дээ. Их сонин юм. Би заримдаа энэ тухай сонинд мэдээ сурвалжилга бичдэг юм. 

	— Гарч байна уу? 

	— Цөөн дөө. Би хааяа бичих юм шив. 

	Иноковын зогсож байхыг харвал цээж өргөн, ташаа шувтан, хөл нарийхан тул гадас адил харагдана. 

	Хүүхнүүд ширээнээ сууж их л чанга чанга ярилцах авч

	— Загасны судлалын ажлаар оролддог юм бил үү гэж бодож байна гэж Иноковын ярихыг Сомова дуулжээ. 

	— Бичилгүй яах вэ!

	Иноков татаж байсан тамхиа цонхоор чулуудаж, амнаас гашуун утаа үлээж гаргаад ширээний хажууд ирж

	— Бичвэл Флобер шиг бичих хэрэгтэй. Үгүй бол огт бичих хэрэггүй. Манайд юмыг тун ч найруулга муутай бичих юм гэж яриад том сандлын түшлэгээс хоёр гараар бариад их л хөхиүн ярьсан нь. 

	— Манай улс загасны талаар Европт тэргүүн зэргийн элбэг орон юм. Гэтэл загасны үйлдвэрийн талаар балар хэвээр байгаа юм. Бид загас барих гэж араатан дээрэмчин адил аашилцгаана. Астраханьд би загас судалдаг нэг эрдэмтэн Гримм гэдэг хүний бараа болж явлаа. Тэр хүн зориуд сохор хүн байв... гэж ярихад нь Сомова аягүй шар алчуур гаргаж хацраа арчиж

	— Ардад май загас хэрэгтэй гэж үү? гэж орилж байв. 

	Алина Иноковыг хялайж, Сомоваг харж ичгүүргүй тас тас хөхрөв. Лида их алс холын юм ялгаж ядан харах шиг нүдээ онийлгож Алинаг харна. Иноков сандлын хөлөөр шал дэлдэж байгаад

	— Арал далай, Каспийн далай, Азовын тэнгис, Хар тэнгис, бас умар зүгийн том том голууд байна гэж шунан ярьсанд Сомова улам ширүүнээр

	— Тэр тэнгис далай чинь цөм ширгээсэй! Дуулах дургүй хүрнэ! гэж бархирч байв. 

	Лида босож, дээшээ миний өрөөнд орцгооё гэв. 

	Клим толины өмнө очиж уруул дээр гарсан батгаа харж байтал зочдын өрөөнөөс эх нь гарч ирээд Иноков, Сомова хоёр өөдгүй муу алиа ший жүжигт их дуртай улс шүү гэж сүрхий онож зүйрлэн яриад Климийн мөрөн дээр гараа тавьж

	— Алина ямар хүүхэн болж вэ дээ? гэв. 

	— Нүд гялбамаар сайхан болжээ. 

	— Жаахан аальгүй ч гэсэн тийм чиг тэнэг хүүхэн биш шүү... гэж хүүгийн мөрийг илж, — Чамтай л суувал зохих байсан биз, тийм үү? гэж аяархан хэлэхэд Клим

	— Тийм биш, ээж ээ! Ийм онгод тахиж сууна гэдэг бол жилд түмэн төгрөгөөс доошгүй хөрөнгө хэрэгтэй болно гэж мушилзав. Эх нь

	— Тэр ч тийм шүү. Чиний зөв гэж төвшнөөр хэлжээ. 

	Клим Лидагийн өрөөнд оров. Хүүхнүүд багахан охид байхдаа энэ өрөөнд цуглардаг байсанчлан зөөлөн вандан дээр сууцгааж байв. Зөөлөн сандлын өнгө онгоод пүрш нь хяхнадаг болжээ. Гэвч урьдын адил өргөн зөөлөн хэвээр харагдана. Климийг ороход Сомова хөлөө ачиж хажуудаа зай гаргасан авч Клим ондоо сандал дээр суув. 

	— Клим нөгөө л зожиг хэвээрээ байна шүү гэж Сомова цаадуулдаа ярьж, болхи маахайтай хөлөөрөө сандал өшиглөв. Алина Климийг Петербургийн тухай юм яриач гэв. Иноков Варавкийн татдаг бүдүүн янжуур зууж, урт сандлын хөндөл дээр суугаад

	— Петербургт ямаршуу улс суудаг вэ? Яриач гэв. 

	Клим тэр хотын олон музей, театр, жүжигчдийн тухай үгээ зөөж алгуур тайван ярьж байв. Гэвч өөрөө сонирхолтой ярьсангүй, бусад хүн анзаарч чагнахгүй байгааг мэдээд сэтгэл дундуур болжээ. 

	— Петербургт тийм чиг гоц шилдэг, ухаантай хүмүүс суух нь үгүй. Хайр дурлал, үхлийг аж байдлын гол асуудал гэж үздэг хүн ч тун цөөн байна шүү гэж Клим ярив. 

	Лида чnх хацар луу унжсан үсийг засаж сууна. Иноков амнаас янжуурыг салгаж, үнсийг алган дээрээ унагааж атгаад баахан зэмлэх мэт

	— Тийм үзлийг Лев Толстой шингээж байгаа... 

	— Бусдыг бодвол бага. 

	— Ондоо бас байна аа? 

	— Та энэ талын асуудлыг ойшоодоггүй юу? 

	Иноков халаасандаа өрөөсөн гараа хийгээд

	— Мэдэхгүй гэв. 

	Иноков хүүхнүүдийн анхаарлыг сарниулж Климийн зэвүүг хүргэнэ. «Ухуулагч байж мэднэ, лав тэнэг биз» гэж Клим бодов. 

	Клим их л цогтой үгээр ярих атал тэр үгээ зөөлөн, итгэлтэй сонсогдуулахыг хичээж байв. Метерлинкийн тухай, «Сохор хүмүүс», Роденбахын «Манангийн ээрүүл» гэдэг зохиолын тухай яриад Иноковыг харж, улс төрийн талаар ярьсан нь:

	— Бидний эцэг өвгөд эд хөрөнгөний талын асуудлыг шийдвэрлэхэд хамаг хичээлээ тавиад оюун санааны талын асуудлыг огт тоодоггүй байжээ. Улс төрийн бодлого гэдэг бол хүмүүст биедээ итгэх итгэлийг төрүүлэх тул тэдний үлэмж гүнзгий сэтгэлийг нь боодог байна. Улс төрийн бодлого бол хүнийг хязгаарлагдмал байдалтай болгох учраас тэд сэтгэлийн түгшүүрийг арьсны өвчний хэртэй үзнэ. Бүхий л ардын үзэлтэн, Марксын үзэлтэн бол уран дархны хүмүүс юм. Тэгвэл амьдрал зураач, бүтээлч хүнийг шаардаж байна... 

	Иноков тамхиа лаа адил барьж мушгирсан цэнхэр утаа суунаглуулж байв. 

	— Гэтэл юмыг ондоогоор сэтгэдэг хүмүүс гарч, бидний дотоод сэтгэлийн амьдрал бол хязгааргүй юм гэдгийг нээгдүүлж байна. Тэд бол хүний сэтгэх, дүрслэх бодлыг маш өргөн болгож байна. Тэд хүнийг зэмдэг болсон үнэн байдлын дээр тавьж, нэгэн адил өндөрт зогсож үзвэл хүн бол ерийн байдгаасаа улам өчүүхэн ба аюул багатайг харуулж байна гэж Клим ярив. 

	— Хүн агаарт сууж чадахгүй шүү дээ гэж Иноков өгүүлээд тамхины ишийг ваартай цэцгийн шороонд шургуулж орхив. 

	Клим дуугүй болов. Ер өөрийн мэдэхгүй, буруу юм ярьж байх мэт санагджээ. Клим бол хүнээс, номоос дуулаагүй, хааяа санамсаргүй орж ирэх санаа бодолдоо итгэдэггүй байв. Харин хүнээс дуулсан үг өөрийн нь бодож явдагтай таарч, сэтгэлд нь хялбархан хоногших агаад гэнэт орж ирэх тэнэмэл бодлоос нь илүү итгэлтэй санагдах ажгуу. Хөндлөнгөөс гэнэт орж ирэх санаа бол нэгэнт бат шингээсэн санал бодлоос нь хадууруулж болох осолтой зүйл гэж тэр бодно. Гэнэт ургах санаа бодол түүнд харш мэт санагдах боловч яагаад харш болох нь тодгүй, бусдын харш үзлээс өөрийн биеийг хамгаалах нь чухал гэдэг ухамсар төдий санагдах ажгуу. 

	Климийн сэтгэл хөөрч, нөгөөдүүлийг харвал их л анхааран чагнаж байх тул санаа амарчээ. Лидагийн гөлрөн ширтсэнийг үзвэл нэн ч сонирхож байх шиг ажээ. 

	Сомова ихэд бодол болж, гэзгээ сүлжиж байх зуур

	— Дронов бас ингэж гүн ухаан ярих их дуртай шүү гэв. Иноков толгой дохиж

	— Тийм шүү, зайлуул! Гимназид байхдаа их сэргэлэн хүүхэд байсан юм. Би түүнийг хөдөө тосгонд очиж багшил гэж ятгадаг юм гэхэд Сомова эгдүүцэж

	— Тэр бид хоёр ямар багш болох вэ! Ууртай амьтан! гэв. Иноков найгалзан босож цонхны тэнд очоод

	— Би Дроновыг сайн танихгүй, ер дургүй юм. Дронов алтан хошуу хүргэж намайг гимназаас хөөлгөсөн бол уу гэж би боддог юм. Тэр ч байтугай саяхан би «Чи ховлосон уу?» гэхэд минь «үгүй» гэв. «За яах вэ, үгүй бол үгүй л биз. Би зүгээр сонирхон асуусан юм шүү» гэж би хэлэв гэж ярив. Иноков ингэж ярихдаа инээхээргүй юманд инээж байв. Инээхэд нь шанаархаг нүүрний нь арьс амархан үрчийж, сэвхнүүд нь улам бөөгнөж, царайг нь бараан болгож байв. 

	«Аргагүй л тэнэг царайтай хүн юм» гэж Клим бодов. 

	Дронов ууртай амьтан боловч хүн эрхэлсэн ажилдаа залхдаг шиг тэр уурандаа залхаад хачин уйтгартай уурладаг шүү гэж Лида ярив. 

	— Манай Лида ухаантай шүү гэж Алина санаа алдана. 

	— Гашуун үгтэй хүүхэн гэж Сомова үгсэж Лидаг тэвэрнэ. 

	Иноков

	— Та минь, энэ янжуураас хиргис үнэртээд байх юм. Би энэ цонхны хажууд хатуу тамхиа ороож татаж болно биз? гэв. 

	Клим босож очоод

	— Та намайг санахгүй байна уу? гэсэнд Иноков түүнийг харсан ч үгүй, тамхиа асааж

	— Үгүй гэв. 

	— Бид хамт сургуульд байсан шүү дээ гэж Клим шургуу сануулсанд

	— Би таныг мэдэхгүй байна. Бодвол хоёр ондоо ангид байсан биз? гэжээ. 

	— Тийм дээ гэж Клим холдохдоо «Түүнийг сануулаад би яана?» гэж бодов. 

	Нэг мэдвэл Лида гарч явжээ. Сомова, Алина хоёр урт сандал дээр маргаж байв. 

	— Эм хүн болгон хүүхэд төрүүлэх албагүй. Хамгийн муухай, хамгийн сайхан царайтай хүүхэн тэр тусмаа хүүхэд төрүүлэх ёсгүй гэж Алина гоморхсон мэт чанга хашхирч байв. Сомова инээж

	— Ай тэнэг амьтан! Намайг хийдэд юм уу, цөллөгт явуулж, чамайг бол бурхан адил тахиж байх болж байна уу! гэнэ. 

	Клим тасалгааны дотуур алхлан, эд юутай түргэн танигдашгүй ондоо болов. Тэгэхэд би «нөгөө л зожиг хэвээр ажээ» гэж бодно. 

	«Гэвч би үүндээ бахдах ёстой»... гэж бас бодов. Хэдий тийм боловч гунигтай санагдана. 

	Таня Куликова дэнлүү барьсаар сүүдэр адил сэмхэн гулган орж ирээд

	— Цонхоо хаагтун. Ялаа дүүрнэ гэв. Зөөлөн вандан дээр суугаад үгээр тэмцэж байгаа хоёр хүүхнийг чагнаж, Иноковын араас нүдээ онийлгон харж

	— Та нар цэцэрлэг дотор явдаг болоосой! гэв. 

	Түүний үгийг хэн ч дуулсангүй. Таня Куликова дэнлүүний сүүн цагаан бүрхүүлийг няслаад гилжийж шилний жингэнэх дууг чагнаж үзээд чимээгүй гарч одоход Климийн сэтгэлийг бүр ч уйтгар дарж байжээ. 

	Клим цэцэрлэгт очив. Хэдийн үдшийн бор түүс унаж, голт борын цэцгийн цагаан хонгорцог хөх цэнхэр мэт харагдана. Саран мандаагүй, тэнгэрт олон од бүдэгхэн гялбалзана. Олон цэцгийн холимог үнэр ханхална. Модны навч хацар чихэнд хүрэх нь хүйт оргино. Клим явган замаар явахад хөлийн дор элс шижигнэх нь сонстоно. Цонхоор тэдний үг ярилцах сонсогдон бодол санаанд нь саад болж байв. Олон цэцгийн сайхан үнэрт толгой эргэж, цэцэрлэгийн дугуй замаар явах атал аль нэг газар хол яваа мэт санагдах ажгуу. Гэнэт Лида ирж, зэрэгцэн алчуураар цээжин биеэ нягт ороож,

	— Чи их сайхан ярилаа. Чи биш ондоо хүн ярьж байх шиг санагдав гэхэд нь Клим доогтой инээж,

	— Баярлалаа гэв. 

	— Өнөөдөр Макаровоос захиа иржээ. Чамайг их ондоо болжээ, миний сэтгэлд таалагдав гэж бичсэн байна. 

	— Тийм бий? Зусар үг биз. 

	— Ингэж ярихыг боль. Чамайг хүн ойшоож байхад чи эс баярлах учир юу бил ээ? Чамайг хүнд тоогдох дуртайг би мэднэ шүү дээ... 

	— Тийм гэж би өөрөө мэдээгүй л яваа шүү. 

	— Сэтгэл чинь тавгүй байна уу? Чи яагаад гараад ирэв? 

	— Чи яагаад гарч ирсэн бэ? 

	— Тэдний яриа яршигтай юм. Гэвч тэднийг орхих эвгүй, хоёулаа оръё гэж Лида сугадаж, бодлогошронгуйгаар

	— Би чамайг ямар хүн болохыг мэднэ гэж итгэж явдаг байтал өнөөдөр үзвэл чи ондоо хүн болжээ гэв. 

	Самгины Клим тал өгч хүүхний гарыг аяархан сугандаа хавчтал сая өөрийн ухаантай болжээ. 

	Байшинд Алина Сомова хоёр улайран хашхиралдаж байв. Алина төгөлдөр баян хуурын хажууд зогсоод гар сэгсэрч, нөгөө Сомова эм тахиа адил дэвхрэн ойртож,

	— Яасан ичдэггүй юм! Ичгэвтэр юм гэж хашхирч байв. 

	Иноков алмайран инээж,

	— Би хувьдаа ичгүүргүй явдлыг засдаг гоёч зан гэж үздэг юм. Гэтэл та хоёр гэрийн тусдаа халуун усны сайхныг хамгаалж байх шив дээ... гэнэ. 

	— Алина, болохгүй... 

	— Болно оо, гэж Алина шал дэвслээд, — Би нутална даа. Лида би нэг шүлэг уншъя. Клим та ч сонсож бай. Гэвч та нар... за ер ялгаагүй дээ... 

	Алинагийн царай улайж, талимаарсан нүд нь ууртай гэрэлтэн самсаа нь сарталзах боловч энэ нь хиймэл, инээдтэй харагдана. Халааснаасаа нэгэн хуудас гаргаж зоримгоор сарвайхыг үзвэл балчир хүүхэд адил инээдтэй ажээ. 

	— Би энэ шүлгийг цээжээр мэднэ гээд хуудас цаасаа нямбайлан далд хийгээд, — Сонсогтун! гэв. 

	Номхон зогсож агшин зуур нүдээ аньж, өтгөн хөмсгөө аажуухан өргөхөд нь Климээс өндөр болох шиг болжээ. Нэг амьсгаагаар аяархан

	 

	Харанхуй хөнжлийн дээр тачаангуй сүүдэр эргэлдэн дурыг булаана...

	 

	гэж шүлгээ эхлэв. 

	Алина тэргүүнээ, хөмсгөө өргөж, цонхны цаана үзэгдэх хөхөвтөр харанхуй тэнгэрийг ширтжээ. Гараа унжуулж, ягаан алгаа тэнийлгэж сарвайлгасан харагдана. 

	Харанхуйн дотор баримал өвдөг, гантиг цагаан гуя, үсний өнгийг ажиглав... гэхийг Клим сонсож байв. Нехаева бас эмзэг сэтгэлийн шүлэг ингэж шивгэнэн уншихад Климийн сэтгэл маш догдолдог байв. Гэтэл Алинагийн уншихад Климийн сэтгэл тэгж хөдөлсөнгүй. Алина хэн нэгний зүүдийг бусдын үгээр энгүүн ярьж байх шиг санагдана. Энэ хүүхэн жаахан байхдаа өөрийн дуртай Фетий шүлгийг их л бааштай уншдаг байсан нь Климийн санаанд оров. Гэтэл одоо тачаангуйн шүлэг уншиж байх нь тийм бааштай аялгуу эс дуулдана. Харин хүүхний өтгөн сайхан хоолойн аялгуунд гайхсан өнгө илэрч байв. Алина мэгдсэн буюу ичиж царай улайгаад нүд нь сүртэй том болжээ. Сүүлдээ хоолой нь улам бүдгэрээд дэмийрэн буй хүний үг адил арайхан сонсогдоно. Гаргац муутай бичиг ядаж унших адил их л удаан сулхан дуу гарч байтал нэг газар гэнэт огцом өргөж,

	 

	Хөөсөрсөн далайн хөвөөнд өнийн өглөө гал улаан ичимхий гэгээ хачин авай

	 

	гэсэн мөрийг онц тод хэлжээ. 

	Энэ шүлгийг хэлэх гэж ядаж байхыг нь үзэхэд уг шүлэгч хажууд нь харагдахгүй ирээд халуун үгс зааж байгаа мэт санагдах ажгуу. 

	Клим туурга налж зогсоод хэчнээн чагнавч шүлгийн утга ойлгогдохгүй болж, гагцхүү Алина хүүхний дуу хоолой нэгэн үе өндөр, нэгэн үе нам болох нь дуулдаж байжээ. Лидаг харвал Лида Алинаг ширтэн найгалзан сууна. 

	 

	... эх захгүй болъюу!

	 

	гэж Алина шүлгээ хэлж дуусаад төгөлдөр баян хуурын хажууд очиж мухар сандал дээр лагхийтэл сууж нүүрийг дарав. 

	— Зэвүүн сайхан уншиж байна гэж Иноков үглэнэ. 

	Сомова үеийн хүүхний хажууд очиж толгойг илж байгаад

	— Чи минь хадамд очих хэрэггүй. Чи бол жүжигчин хүн байна гэж тэвдэн үглэнэ. 

	— Люба минь, тийм биш. Би жүжигчин биш... гэж Алина. шуухитнана. 

	— Люба явах цаг болов гэж Иноков дурамжхан өгүүлэхэд Алина

	— Би ч явах болов гэж босож Лидагийн хажууд очиж хоёр хүүхэн үг дуугүй чанга үнсэлцэж байх нь үзэгдэнэ. Алина хүүхэн Иноковт хандаж

	— За хэлэх үг байна уу? гэхэд нь Иноков түүний гарыг чанга атгаж

	— Таных зөв. Зэвүүн сайхан шүлэг уншив гэв. 

	Тэд явав. Нээлттэй цонхоор сарны гэгээ тусна. Лида цонхны хажууд сандлаа ойртуулж, цонхны тавиур тохойлдон суув. Клим хажууд нь очиж зогсов. Шөнийн харанхуй хөх тэнгэрт жишиж харахад хүүхний нүүрний зураг байдал тод ялгарч, тунгалаг хар нүд нь тодхон гялалзаж байв. 

	— Алина хайр дурлалын тухай шүлэг зүйргүй сайхан уншиж байна шүү. Гэтэл миний бодоход хайр дурлалыг мэдэрч байгаа биш, мөрөөдөж байгаа юм шиг санагдана. Макаров ч бас хайр дурлалын тухай их гоёж ярьдаг юм. Харин Лютов бол мэдэрдэг хүн дээ. Ер сонин хүн шүү. Гэтэл ямар нэг юмнаас айдаг шиг санагдана. Би заримдаа өрөвддөг юм гэж Лида ярив. 

	Ингэж ярихдаа Климийг харалгүйгээр дотор санаа бодлоо шалган үзэх мэт аяархан ярьж байв. Гараа ардаа салаавчлан суниахад нь хатуу хөх нимгэн цамцыг товойлгон түлхэж байх нь үзэгдэнэ. Клим дуугүй л байв. 

	— Ер юм жигтэй. Намайг сургуульд байхад Алинаг бодвол намайг их эргүүлдэг байлаа. Гэтэл би Алинагийн дэргэд бараг зэмдэг муухай царайтай шүү. Диомидов гэж, Демидов биш шүү, Диомидов гэж нэг хачин эр байсан юм. Алина хэдий царай сайхан боловч сэтгэлийг татаж эс чадна гэж тэр хүн хэлсэн билээ. Яг ингэж хэлсэн юм. Гэтэл тэр хүн бол ер бусын хүн. Түүний үгийг чагнахад сайхан, харин итгэхэд бэрх. 

	Чиний энэ ярианы учрыг би сайн ойлгохгүй байна гэж Климийн хэлэхээс өмнө Лида түүний нүдний шилний доогуур харж

	— Алина уран яруу унших гэхдээ биеэ загас адил болгож байхыг чи ажсан биз? Гарын нь алга яг загасны сэлүүр шиг сарвайж харагдсан шүү гэв. Клим зөвшөөрч

	— Модоор зорж хийсэн юм шиг байна билээ гэв. 

	Сургуульд байхаас тэр занг нь орхиулах гээд болоогүй юм. Алинаг муу хэлж байна, атаархаж байна гэж чи бодож байна уу? Тийм биш. Муу санаа төрүүлдэггүй тийм гоо сайхан бий гэж би бодно. Бий биз? 

	— Байлгүй дээ. Чи их хачин юм ярьж байна. Ер гоо сайхан гэдэг яагаад тийм муу санаа төрүүлдэг ёстой гэж? 

	— Тийм явдал бий. Хэрэв би сайхан царайтай байсан бол лав тийм муухай санаа төрүүлэх байсан биз гэж Лида эрс хэлээд, — Тэр сохор хүмүүсийн тухай зохиол бичсэн чинь хэн гэлээ? Метерлинк гэл үү? Чи тэр номыг надад өгөөрэй. Ер чи өнөөдөр хамгийн гол юмны тухай гайхмаар сайхан ярьсан шүү гэв. Лидагийн дуу хоолой туйлын ялдам зөөлөн сонсогдох тул бүр бага байхдаа наадаж наадаж ядрахдаа «Нэг газар очиж жаахан сууя» гэж хэлдэг байсан нь Климийн санаанд орно. 

	— Чиний тэр ярьсан зүйл миний сэтгэлийг их хөдөлгөсөн шүү гээд Лида тэнгэр харж, — Хутагтны баярын өдрөөр Дронов намайг дагуулж Томилиныд очсон доо. Томилин их маягтай болсон шүү. Сэхээтний ордонд багшлуулах гэж түүнийг дандаа урьдаг гэнэ билээ. Гэвч Томилин бол хоосон үгнээс цаашгүй мэт санагдана. Би сүүлд бас нэг удаа ганцаараа очив. Тэгэхэд муурын зулзагыг усанд шидэх адил намайг тийм цэвдэг хүйтэн үгс дотор живүүлэн орхиж билээ. Ийм л байна даа гэв. Лида ингэж ярихдаа гомдсон биш дооглосон янзтай байвч сэтгэл хөдөлсөн байдал илт байжээ. Клим энэ хүүхэнтэй цагаан сэтгэлээр ярьж гарыг нь илмээр санагдаж байжээ. 

	— Чи юм яриач дээ гэж Лидаг хэлэхэд Клим Туробоевын тухай ярьж байхдаа «Нехаевагийн тухай яривал яадаг бол?» гэж бодож байжээ. Климийн егөөтэй яриаг минут чагнаж байгаад Лида

	— Энэ яриа чинь сонин биш байна гэсэн боловч тэр даруй, — Их айхтар өвдсөн юм уу? гэв. Клим гайхаж

	— Мэдэхгүй. Чи юунд сонирхов? Өөрөөр хэлбэл чи юунд бодов? гэв. 

	— Би түүнийг уушгины өвчтэй гэж дуулсан юм. 

	— Мэдсэн юм алга. 

	Лида дуугүй болж алчуур гарган уруул, хацраа чанга арчаад гүнээ амьсгаа авч

	— Туробоевын нэг найз нөхөр манай сургуульд байсан юм. Тэсгэлгүй увайгүй хүн атал гоц авьяастай хүн юм тэр. Гэтэл гэнэт... гэж ярихдаа хамаг бие нь чичирч, босон харайж зөөлөн вандан тийш очиж алчуураа нөмөрч зогсоод жигших мэт аялгуугаар:

	— Хорин насандаа эм хүнээс болж өвчин олно гэдэг ямар аймаар болохыг чи бодоод үз л дээ! Энэ бол жигшмээр хамгийн бузар явдал юм. Хайр дурлал гэдэг бол... гээд Климээс зайлж зөөлөн вандан дээр ойчоод өгчээ. 

	— За ямар хайр дурлал гэж? гэж Клим шаардав. Лида жигшиж

	— За боль боль! Чи ойлгохгүй л дээ. Ер хайр дурлалд ямар ч өвчин эмгэг, бузар булай юм байх ёсгүй гэж найгалзан бөгтийгөөд дуугарч ядан ярьсан нь:

	— Ер хүн болгон тийм аймаар шүү! Чи үл мэднэ. Миний эцэг энэ өвөл алиа дуурийн жүжигчин нэг худалдаачны эхнэр шиг бүдүүн, улаан үзүүдийн муухай хүүхэнтэй сэтгэлтэй болсон шүү. Вера Петровна бид хоёр тийм чиг сайн биш, хэн хэндээ дургүй боловч ай бурхан минь, Вера Петровнад хэчнээн бэрх байсан гэж санана! Нүд нь солиотой хүний нүд шиг харагддаг сан. Үс нь буурал болсныг чи ажсан уу? Энэ бол аймшигтай муухай явдал мөн. Хүмүүс дандаа бие биеийг хөлөөр дэвсэлж байна. Клим минь, би бол аятайхан аж төрөхийг хүснэ. Гэтэл яаж аж төрөхөө мэдэхгүй байна гэв. «Яаж» гэсэн сүүлчийн үг тун ч эрс сонсогдсон тул Климийн зориг шантарч байв. Гэтэл Лида

	— Чи хэл, би яаж аж төрөх юм бэ? гэж шаардав. 

	— Нэг хүнд сэтгэлтэй бол! Тэгвэл бүх хэрэг тод болно гэж Клим аяархан өгүүлэв. 

	— Сэтгэлтэй болохыг чи мэдэх үү? Үзсэн үү? Тийм биш, тэглээ гэд болохгүй. Хэн нэгэнд сэтгэлтэй болох хэрэгтэй гэж мэдэвч би бол болж чадахгүй хүн гэдгээ итгэж байна. 

	— Яагаад? 

	Лида дуугүй уруулаа зууж, өвдгөө тохойлдон сууна. Бор царайд нь цус тунаж хүрэнтээд гялбасан мэт нүдээ аньж байх нь харагдана. Клим сэтгэл уярам зөөлөн үг олж хэлэх гэж бодсон боловч амжсангүй. Лида их л бодлого болж намуухнаар

	— Би театрын сургуульд явахдаа гагцхүү энэ гэрт байхгүйн тул явсан юм. Би бол ер эх барих ухаанд, бичил дуранбайд дургүй юм. Миний үерхдэг нэг хүүхэн тийм дуранбайгаар ажилладаг юм. Эмгэн хүн хутагт нарын нууц наманчлалд итгэдэг шиг тэр түүхэн дуранбайдаа итгэнэ. Гэтэл тэр дуранбайд бурхан ч үл харагдана, чөтгөр ч үл харагдана. 

	— Тэд чинь огторгуйн дуранбайд ч харагдахгүй шүү гэж Клим алиалах гээд чадсангүйдээ биеэ зэмлэв. Лида хөлөө нугалж, зөөлөн вандан сандлын мухарт суув. 

	— Миний бодоход сэтгэлээр юмыг дүрслэн боддог хүмүүс л хөнгөнөөр аж төрж чадна гэж би итгэдэг шүү. Санаанаас зохиосон зүйл үнэн байдалтай адилхан гэж Аристотель хэлсэн юм гэж Клим эрс өгүүлж эхэлтэл Лида

	— Үгүй, тийм биш! гэж эрс зөрөв. 

	— Тэгвэл яруу найраг санааны зохиол биш гэж үү? 

	— Биш. Би хэдий үгээр маргаж чаддаггүй ч гэсэн чиний хэлдэг буруу гэж мэдэж байна. Би бол санааны зохиол биш гэж бүр ч эрс зөрөөд Лида, Климийн тохойноос татаж

	— Чи Томилин шиг битгий эш татаж яриач дээ гэж гуйв. 

	Хоёул дуугүй болж хэсэг суутал Лида

	— Одоо орой болжээ гэж сануулан хэлжээ. 

	Клим өрөөндөө очоод хувцсаа тайлж байхдаа сэтгэл маш дундуур байв. Яагаад Климийн зориг шантарна? Ер Лидатай хоёулхнаа байхад Климийн сөрт нь буудгийг үүний урьд тэр бээр олонтоо үзсэн билээ. 

	«Би бол гимназийн сурагч биш, энэ хүүхэнд сэтгэлтэй болсон биш, би бол Макаров биш. Би энэ хүүхний сул талыг сайн мэднэ. Харин сайн талыг нь үнэндээ сайн мэдэхгүй юм. Гоо сайхны тухай тун тэнэг ярьж байна. Ер нь их бодлогогүй ярьж байна... Өдий насны хүүхэн ийм байдаггүй» гэж Клим бодож хэвтэв. 

	Энэ хүүхэн юугаараа намайг татна вэ? гэж Клим бодож олохыг хичээх бөлгөө. Маргарита бол хичээнгүй янагаараа, Нехаева бол шунаг тачаалаараа Климийн зөвхөн бие сэтгэлийг үл барам бие эрхтний сонирхлыг татдаг байв. Лидад тэгж татагдаж буй байдал Климд эс санагдана. Гэвч Лида түүний сэтгэлийг улам бүр чангааж байх шиг санагдана. Ингэж татагдах яваандаа осолтой гэж Клим хардан боддог байв. Лидия заримдаа бага хүүхэд ахуй шигээ Климтэй харилцаж байх шиг санагдах агаад багадаа бусад охидын дотроос ганцаараа ихэд дээгүүр мэт билээ. Уяхан нарийхан биетэй балчир охин Климийг ямагт захирах гэж оролддог байж билээ. Одоо үзвэл тэр муухай зан нь улам нэмэгдээд чухам түүний хүчээр Климийн сөртийг буулган дарж байх шиг Климд бодогдох ажгуу. Энэ байдал нь Лидагийн ярианд биш, ярих үгний нь цаана нуугдаад Климийг ондоогоор бодож ярьдаг ондоо хүн бол, ер бусын илэн далангүй ярьж бай гэж цаагуураа шаардаж байх шиг санагдах ажгуу. Юу гэвэл Лида «Чи хэтэрхий сургаал маягтай ярих юм. Хүнтэй уулзахдаа онц даалгавартай түшмэл шиг юм. Чи юунд ингэж хуурмаг хүйтэн инээнэ?» гэдэг байв. 

	Энэ бүхэн нь түүний урдаас зөрж, биеэ өмөөрөх сэтгэлийг Климд төрүүлэх бөгөөд тийм үед Макаров санаанд орж, 

	«Би энэ хүүхнийг тоохыг больчихвол барав. Энэ хүүхнээс би юу хүсэх юм бэ?» гэж боддог байв. 

	Клим өөрийн эрхээр явахыг оролдож, Лидаг тоохгүй байдлаа түүнд харуулахыг хичээнэ. Түүний нүдний өмнүүр эргэлдэн эн чацуу байдлаа мэдүүлэх гэж ихэд хүсэх бөлгөө. Лида үүнийг мэдээд

	— Чи хэнд гоморхдог юм бэ? гэдэг билээ. Тэгснээ, — «Бидний зүрх» гэдэг номыг чи юунд сонирхоно? Энэ бол зохисгүй хэрэг. Эрэгтэй хүн ийм номд дурлах ёсгүй гэж айхтар мөшгөнө. 

	Лидагийн асуусныг хариулахад тийм чиг амаргүй. Тэр асуусан үгний цаана Климийн санал юугаар зөрж буйг мэдэж авах гэсэн хүсэл нь нуугдаж байх шиг санагдана. Түүний гүн хар нүдний хүүхэн хараа дотор, нэвт шувт харах харцанд нь ямар нэг ондоо далд санаа нуугдаж байх шиг санагдах ажээ. Клим нэг өдөр тэссэнгүй. 

	— Чи надтай үг ярихдаа жаахан хүүхдээс шалгалт авч байгаа юм шиг байцаах юм гэсэнд Лидия гайхаж

	— Тийм гэж үү? гээд учир үл мэдэгдэх байдлаар харж инээгээд

	— Чамайг зүгээр нэг залуу хүн гэж болохгүй. Чи бол... гэж зохистой үг олж хэлэх гэж бодоод

	— Чи бол онцгой хүн гэж тун ч зохисгүй үг олжээ. Гэтэл аанай байцааж

	— Роденбахын номоос чи юу олж үздэг юм бэ? Миний үзвэл савангийн хөөс шиг хоосон юм байна билээ гэжээ. 

	Хаврын ширүүн бороо асгаж байсан нэг үдэш Климийн өрөөний цонхоор айхтар цэнхэр гал бадарч, аянгын дуунаас цонхны шил доргиж хангинах нь сонстов. Климийн сэтгэл уяран хөөрч, Лидагийн гарыг үнсжээ. Лида мэдсэнгүй мэт тоосонгүй тул Клим бас дахин үнсэх гэтэл хүүхэн гараа аяархан татан авчээ. 

	— Чи надад эс итгэнэ. Би бол... гэж Клим үг хэлэх гэтэл Лида түүний үгийг тасалж

	— Хэдий ядавч чи бол де-Гриетэй адилхан хүн юм. Би ч гэсэн Манон биш шүү дээ гээд нэг хэсэг болсноо цочсон мэт, — Миний бодоход жижигчид шиг аягүй муухай дурладаг хүн байхгүй гэж санана гэхэд нь Клим

	— Яагаад чухам жүжигчин гэж? хэмээн төвшнөөр асуусанд Лида хариу үг дуугарсангүй. 

	Лида зүгээр юм ярьж байтлаа гэнэт шал ондоо санаа гаргаж ирдэг байв. Энэ нь ямар нэг юм битүүхэн хэлж байгаа бол уу гэж Клим сэжиглэн боддог агаад энэ удаа намайг жүжигчин гэж бодож байгаа хэрэг биш үү? гэж боджээ. Лида ер юуны тухай ярьж байвч Макаров эмсийн заяа тавилангийн тухай, Кутузов социализмын тухай боддог шиг ямагт хайр дурлалын тухай боддог бол уу гэж Клим санадаг байв. Нехаева ч янаг дуртайгаа хэлж чадахгүй байхдаа ямагт үхлийн тухай боддог юм шиг байж билээ. Нэг чигийн үзэл барьдаг хүмүүст Клим дургүй бөгөөд айдаг ажээ. Тийм хүмүүс бусдыг хүч тулган боолоо болгох гэж эрмэлзэнэ. 

	Лида бол Климээр голдуу наадаж байх шиг санагдах бөгөөд Клим үүнд дургүй ба зориг ихэд шантардаг билээ. Гэтэл тийнхүү наадам хийдэг байтал Клим энэ хүүхнээс хөндийрч чаддаггүйдээ гайхдаг байв. 

	Лида заримдаа гэмгүй үг ярьж байтлаа гэнэт больж, их хүнд дүнсгэр бодолд дарагдахыг үзэхдээ Клим бүр ч эмээдэг байжээ. Тийм үедээ Лида амаа жимийж, нүдээ бүлтийлгээд Климийг нэвт шувт ширтэхэд борхон царайд нь үл танигдах хүнд бодол илэрнэ. Тийм үед Лида гэнэт өтөлсөн мэт цэцэн цэлмэг болно. Клим харцнаас нь халтиран уруу харж суухдаа, одоо Лида ер бусын гаж юм бодож, тэр бодол санаагаа биелүүл гэж тулгах вий гэж хүлээх ажээ. Тэгэхлээр нь үгүй гэж хэлж чадахгүйдээ Клим эмээдэг байжээ. Нэг удаа зориглон

	— Чи яав? гэхэд нь

	— Зүгээр гэж хэв нэг хариулжээ. 

	Гэвч царай нь туяараад алгуурхан инээвхийлэл тодрон

	— Намайг дүлий дүмбэд бариад авлаа шүү. Манайд зарц байгаад хулгай хийж сураг танаггүй алга болсон Павля гэдэг хүүхнийг чи санаж байна уу? Дүлий дүмбэд гэж нэг юм байдаг гэж тэр надад ярьсан юм. Тэр бол үүл манан шиг биегүй юм байдаг гэж би бараг мэддэг хардаг юм. Тэр дүлий дүмбэд бол их хүйтэн чанарын хүнийг тэвэрч аваад дотор нь орж хамаг юмыг хоосолно. Хүний бодол санаа, үг хэл, оюун ухаан цөм алга болно. Хүний дотор хов хоосон болоод өөрөө өөрөөс айдаг байна. Ойлгож байна уу? гэж ярьжээ. 

	— Ойлгож байна гээд Лидагийн царайд тодорсон хиймэл инээвхийлэл унтрахыг хараад «Наадам хийж байна даа» гэж боджээ. Лида улам тод инээвхийлж

	— Би бол ойлгохгүй байна. Өөрийнхөө ч, хүний ч учрыг ойлгохгүй байна. Би бол юмыг бодож чадахгүй юм... Эсхүл би гагцхүү өөрийнхөө бодлыг эргэлдүүлэн бодно. Би Москвад салбар шашны үзэлтэй нэг нохойн толгой шиг царай байдалтай, эрээгүй хүнтэй танилцсан юм. Тэр хүн биеэ ганхуулж байгаад

	 

	Хаашаа явах билээ гэж хөл минь дуулна. 

	Юу барих билээ гэж гар минь дуулна. 

	Яаж амьдрах билээ гэж бие минь дуулна

	 

	гэж уншдаг сан. Хачин шүү? Миний бодвол тийм хариугүй, дорой шүлэг хэрэггүй юм гэв. Клим санал нийлж

	— Хэрэггүй гэв. 

	Гэтэл Лида гэнэт

	— Хэрэгтэй байвал яах бил ээ? Хэрэгтэй ч юм уу, хэрэггүй ч юм уу чи ер яаж мэдэх бил ээ? гэж туйлын шургуу асуужээ. 

	Ер Лида бол өөрийн хэлсэн үгийг урьдаар зөвшөөрүүлээд дараа нь түүнийгээ няцаадаг зантай билээ. Клим түүний үгийг дор нь зөвшөөрөх атал маргаж үл чадна. Маргаад маргаад хүний үгийг дуулахгүй учир ашиггүй гэж бодно. 

	Клим Лидатай хоёулхнаа үг ярилцаж суухад Климийн эх дургүй билээ. Варавка ч ялгаагүй хөмсөг атируулж, сахлаа хазлан, ишиг эврээ ургахаар эхийгээ мөргөдөг ч ёс бий дээ гэдэг байв. Варавкийн царайд ер гутарсан, ядарсан, уурласан байдал илрэх болжээ. Зодоо хийгээд ирсэн мэт үнгэлдсэн юм ирнэ. Арьсан бүрээстэй зөөлөн сандал дээр лагхийтэл сууж, жимсний хатуу дарс рашаантай хольж ууна. Хотын дарга, нутгийн захиргаа, мужийн сайдыг дандаа муулан ярина. 

	— Орост ер хоёрхон төрлийн улс байх юм. Нэг хэсэг нь дандаа өнгөрсний тухай бодож, өнгөрсний тухай ярина. Нөгөө хэсэг нь дандаа хаа байгаа ирээдүйг бодож, ирээдүйг ярина. Өнөө маргаашийн тухай ярьдаг хүн алга гэнэ. 

	Климийн эх хөргөө зуруулж байгаа мэт өөдөөс нь харж сууна. Лида урьд нь эцэгтээ тийм чиг энхрий биш билээ. Одоо бол бүр ч тоомсоргүй харж, хайхрамжгүй үг ярих болжээ. Клим гэрт уйдаад зээлийн газар очив. Тэнд согтуу хүн нэг бүдүүн лалар эмгэнээс өндөг худалдан авч байх нь үзэгдэнэ. Согтуу хүн хулсан сагс дотроос хэдэн өндөг авч наранд гэрэлтүүлэн харж халаасандаа хийгээд

	— Сайн, их сайн гэж татаараар хэлэх нь сонстоно. 

	Гэтэл нэг өндгөө халаасныхаа гадуур хийж газар унагаад муухай тоостой гутлаараа няц гишгэжээ. «Москва» гэдэг зочид буудлын газрын үүдний хэмхэрхий хаягийн дээр нэг тагтаа суугаад цонхоор шагайж байв. Тэр цонхны цаана гадуур цамцгүй, хар толгойтой хүн хөмсөг зангидан, цэнхэр өнгийн мөрөвч татаж үзэж амандаа исгэрч байх нь сонстоно. Хүүхдийн тэрэг түрсэн нүдэнд дулаахан нэг эмгэн гудамжаар явж байв. Тэргэн дотор хүүхэлдэйн гар адил жижигхэн гар сарвалзаж харагдана. Тэр эмгэн тэргээр Климийг дайраад

	— Ийм том шил зүүсэн байж үзэхгүй байна уу? гэж уцаарлан хэлэв. Эмгэн зогсоод хамрын тамхи татаж, тэнгэрт сүсэггүй нэг оюутныг их л удаан чанга чанга ярьж байв. Клим Лидагийн ярьдаг «Хаашаа явах бил ээ гэж хөл минь дуулна», гэж дуулдаг салбар шашинтан, сая зээлийн газар байсан согтуу хар хүн, чангахан наймаач эмгэн, өмдний мөрөвчийг жигтэй сонирхон үзэж байсан саяын хар сахалтай хүний тухай бодож явав. Аж амьдралд эд ер ямар утгатай юм бэ? 

	Нэг мухар гудамжинд ялзарч муудсан хашааны хооронд хориод хүүхэд мод цохиж наадаж байв. Хажууд нь Иноков түрүүлгээ харж хэвтэнэ. Хөл нүцгэн, бас малгайгүй сэгсгэр үс нь наранд торго шиг гялалзана. Цоохор царайд нь жаргалтай инээд тодроод сэвхнүүд нь чичирч байв. 

	— Петя, битгий яар! Тайван үз! Тэр хар ламыг оноорой! Ай харла оносонгүй гэж цогтой хашхирч байв. 

	Ер Иноковтой Клим олонтоо тааралддаг байв. Иноков заримдаа хүнд юм үүрч яваа мэт ууцаа үүрээд газар шагайж том том алхлан явах нь үзэгдэнэ. Заримдаа хотын цэцэрлэг дотор хүүхдийн наадахыг сэтгэл татагдан харж суух нь харагдана. Худалдаачин Синёвыхны байшингийн зоорины дороос үй түмэн чийгийн өт гарч гадаа гудамжаар дүүрэн тараад байшингийн бор чулуун манаас дээр олноор цагариглан хэвтэх нь үзэгдэнэ. Бас явган зам дээр олны хөлийн дор мөлхөн явахад зарим хүн айна. Зарим нь ой гутаж ярвайна. Зарим хүн муухай хараана, зарим нь

	— Муу ёр зөгнөж байгаа нь энэ! гэж тавлан өгүүлнэ. Иноков дорсгой муухай шүдээ ил гарган хөхөрч

	— Хаанаас даа! Нэг газар юм ялзарсан биз... гэдэг билээ. 

	Тэр чийгийн өт адил урт гонжгор Иноковыг хүмүүс тойрон өнгөрнө. 

	Нэг өдөр Клим Иноковтой дайралдаад мэндлэх гэтэл Иноков сохор хүн шиг харалгүй өнгөрөөд явсан билээ. 

	Иноков Сомовын Любатай хоёр гурван удаа Лидагийнд иржээ. Климийн үзвэл энэ шаантаг адил хөвгүүн уригдаагүй зочин мэт үзэгдэнэ. Иноков андуутай усан дотор орхисон алгана шиг тасалгааны хоёр булангийн хооронд сэлгүүцнэ. Сэгсгэр толгойгоо хаялан, цоохор нүүрээ үрчийлгэж, тасалгааны тавьцыг алмайран харах ба Лидад тийм чиг дуртай биш, түүнийг шинжилж байх шиг харагддаг билээ. Иноков гэнэт Лидагийн хажууд очоод хөмсгөө өргөж, нүдээ том болгоод

	— Тургеневыг та сонирхдог уу? гэнэ. 

	— Номыг нь уншдаг даа. 

	— Энэ чинь юу гэсэн үг вэ? Та уншдаг юм уу, уншсан юм уу? 

	— За яах вэ, уншсан даа гэж Лида инээх бөгөөд Иноков

	— Библийн судар, Пушкин, Шекспирийн зохиолыг унших хэрэгтэй. Харин Оросын утга зохиолд эелдэг зөөлөн байхын учир Тургеневын зохиолыг үргэлж уншиж байх хэрэгтэй юм гэж сурган өгүүлнэ. Гэтэл Иноков дэмий юм, дэмтэй юм нэлээн ярьжээ. Түүний ярьсан нь:

	— Чеховын «Гунигт явдал» гэдэг зохиол уншсан уу? Инээдтэй шүү? Нэг эрдэмтэн насаараа бусдыг сургаад байтал эцэст өөрийн гэх ерөнхий үзэл бодолгүй байжээ. Насаараа юу хийж суув? Өөрийн баримталсан гол ерөнхий үзэлгүй байж бусдыг юу гэж сургав аа? гэхэд нь Лида

	— Ерөнхий үзэл гэдэг бол улиг болсон мэдээжийн юм гэсэн үг биш үү? гэжээ. Иноков Лидаг гайхан хараад

	— Тийм бий? Тийм дээ... би бодсонгүй шүү. Мэдэхгүй юм гээд, — Чеховт бас ерөнхий нэг үзэл байхгүй. Ер хүмүүст, ардад итгэдэггүй хүн юм. Лесков бол хүнд итгэдэг атал ард түмэнд онц биш. Тэднийг «Славяны өөдгүй амьтад, төрөл садны шаар» гэж хэлэх нь бий. Гэвч Лесков бүх орос орныг туулсан хүн юм. Чеховт маш их тус болсон хүн дээ гэжээ. Лида Иноковыг сонжиж

	— Би тийм юм олж үзсэнгүй гэхэд нь

	— Та түүний зохиолыг цувруулаад уншаад бай. Тэгвэл олж үзэх болно гээд Лидагийн дал мөр лүү ганхтал чичиж, — Чиний үерхдэг нөгөө гоо эмэгтэй хаана байна? гэжээ. 

	— Гэртээ байгаа биз. Та уулзах хэрэгтэй юу? гэж Лида инээжээ. 

	Иноковын нүүрний сэвх тодорч, уруулаа хүүхэд адил жуумалзуулаад нүдэнд нь яльгүй инээвхийлэл илэрчээ. 

	— Инээдтэй юм асуучхав уу даа? За яах вэ. Надад уулзах хэрэг юу байх вэ, зүгээр харин тэр хүүхэн яаж аж төрнө дөө гэж би сонирхдог юм. Бодоод байвал шинэ хааны үед ямар нэг Лола Монтес заавал тодорно гэж санагдаад байдаг юм гэв. Сомова найзыгаа эелдгээр харж

	— Мань хүн Алинад дурлачхаж. Ер гоц сонин юманд жаахан шуналтай шүү гэсэнд Иноков

	— Дурлах маань яамай. Би ер хайртай дуртай болж чаддаггүй хүн. Харин тэр авхайг хараад олон юм бодогдоно. Тун эвгүй юм санагдаад баахан сэтгэл гуньж явдаг юм. 

	— Бодохгүй л байхгүй юу... гэж Лида хэлэв. 

	— Нүдээрээ хараад сэтгэлээрээ бодохгүй байж болдог юм уу? 

	Иноков, Сомова хоёрыг явсны хойно Клим

	— Чи Иноковтой үг ярихдаа яагаад хөгшин авхайн аялгуугаар ярьдаг юм гэж Лидагаас асуусанд, Лида аяархан инээж гараа элгэндээ зөрүүлээд

	— Би бас тэгж ярихад эвгүй гэж бодовч ондоо яаж ярих аргаа олохгүй юм. Миний бодвол, хэрэв ондоо аялгуугаар үг яривал даруй өвөр дээрээ суулгаж тэврээд «Чи чинь юу болов?» гэж байцааж гарах хүн! гэв. Клим бодож

	— Ер элдэв ширүүн авир гаргаж мэдэх хүн шүү... гэв. 

	Сомова нэг үдэш сандарсан ядарсан янзтай ганцаар иржээ. 

	— Лида, энэ шөнө би танайд унтана шүү. Хонгор Гриша минь хөдөө явжээ. Тариачин ардууд яаж самуун гаргаж буйг очиж үзэх гэнэ. Уух юм байна уу? Сүү уухгүй шүү. Дарс байвал сайн байна гэжээ. 

	Клим доош очиж нэг лонх дарс авчирч гурвуул зөөлөн сандалд сууцгаав. Иноков ер ямар хүн бэ? гэж Лида асуусанд

	— Би сайн мэдэхгүй шүү, найзууд аа, гэж Сомова гайхаж гараа дэлгэхийг үзвэл чин үнэнээс хэлж байх шиг байжээ. 

	— Би танилцаад зургаан жил, суугаад хоёр жил тойрч байна. Гэтэл үргэлж юманд явах тул би барааг нь ховор хардаг шүү. Үхэр хэдгэнэ шиг дүнгэнэж, эргэлдэж байгаад л гэнэт «Люба би Херсон явах болов» гээд францаар: «Танд талархъя. Гэвч юуны тул бил ээ?» гэдэг юм. Түүний ярих нь, хонгор минь, манай энэ хөдөө тосгонд францаар ярина гэдэг тун утгагүй, бараг харамсмаар юм, гэвч яримаар санагдах юм. Францаар ярих дур хүрдэг нь бол манай аж амьдралыг улам утгагүй болгохын тул биз. Эсхүл ондоо янзаар аж амьдарч байгаа мэт өөртөө санагдуулахын тулд биз гэж ярьдаг юм гэв. 

	Сомова ингэж ярихдаа баахан шог инээдмийн өнгө оруулж ярьсан боловч сүүлдээ төвшнөөр өгүүлсэн нь:

	— Орос орныг мэдэх хэрэгтэй. Энэ орны бүхий л цэгийг мэдэх хэрэгтэй юм гэж ярьдаг юм. Тэр ч байтугай

	 

	Энэ бүх гинжийг тас цохих 

	Эрхийг надад заяажээ! 

	Эрдмийг бишрэгч, шулам 

	Эрхбиш сэтгэлийг сэрээсэн юм

	 

	гэж шүлгээр өгүүлдэг юм. Тэгээд л гэнэт сураг чиггүй алга болно. Захиа ч бичихгүй шүү. Гэтэл нэг мэдэхэд ирчихсэн, гэм буруу юм хийсэн мэт эелдэг зантай зогсож байдаг ийм л хүн дээ. Хаана явж юу үзэв? гэхэд онц гайхмаар биш атал сонин юм ярина шүү гэжээ. 

	Сомова хүүхний нүдний нулимс урсан гарахад алчуураа гаргаж ичсэн янзтай арчаад инээмсэглэж

	— Жишээ нь ингэж ярьдаг юм. Марипульд нэг худалдаачны бэлэвсэн эхнэр усан цэргийн хар арьстан хүний эхнэр болжээ. Тэр хар арьстан хүн үнэн алдартны шашинд орж, сүмд зүүн эгнээнд зогсоод нарийхан дуугаар мөргөлийн ном уншдаг гэнэ. 

	Сомова чанга шогширч, бас л нүүрийг алчуураар дарж

	— Тэр хар арьстан хүний тухай санаанаас зохиож ярьсан бол уу, би үнэмшээгүй шүү. Ер зохисгүй юм зохиож ярих дуртай хүн. Олон ааштай эхнэртэй хэрэлдэж байгаа мэт аж амьдралтай зөрнө. Би бол илүү адармаатай л даа! Биднийг хөдөө тосгонд байхад Микешка Бобыль гэдэг нэг айхтар дүрсгүй хүн байсан юм. Хүнийг ер зүгээр явуулахгүй шүү. Манай Гриша түүнийг харахдаа хөлөө доош харуулж хоёр гараараа явж очно. Үүнийг үзээд хүн болгон инээнэ. Микешка ч инээнэ. Эр эм залуус, «Бобыль чи гараараа ингэж явж чадах уу?» гэж хорыг нь маажна. Микешка уурлаж, Гришатай зодоо хийх гэнэ. Гэвч манай Гриша илүү бяртай болохоор барьж аваад газар савж, хүүхэд адил чихийг нь мушгихад Бобыль «Чи битгий тэнэг зан гаргаад бай. Хүн болгон чамаас илүү тэнэг юм хийж чадна шүү!» гэж орилж байдаг юм сан... 

	Сомова ярвайж, санаа алдаад аяархан ярих нь,

	— Үнэндээ Гриша тэр хүнийг зайдлан мордож байхыг харахад эвгүй муухай байдаг сан. Манай Гриша уурлахаараа царай нь аймаар болдог юм. Микешка уйлна. Зүгээр жанчдаг бол Бобыль уурлахгүй хүн. Гэтэл чихийг мушгих гэдэг хэцүү шүү! Тэгж шоолсоор байгаад Микешкийг Жадовын гацаа руу айлын зарцаар явуулж билээ. Түүнийг явахад би ч их дуртай байлаа. Тэр золиг манай цонхоор үхсэн хулгана, амьд зараа элдвийн юм шиднэ. Би зараанаас үхтэл айдаг юм. 

	Сомова чичирч дарсаа балгаж амаа долоогоод их л холын юм санасан мэт. 

	— Хөдөөгийн тариачид Григорийд дуртай юм. Гриша юу мэддэгээ тэдэнд ярьж өгнө. Ажилд нь дандаа тусална. Григорий бол яггүй мужаан шүү! Тэрэг засна. Ер элдвийн юм хийж чадна... гээд уруу харж байснаа, — Ажил хийхдээ зугаатай хүн гэж нэмж хэллээ. 

	Клим энэ яриаг дуулаад Иноков бол үнэхээр ухаан эрүүл биш аюултай хүн гэж бодов. Ингэж бодсоноо маргааш нь Лидад хэлбэл Лида

	— Тийм хүнд би дуртай юм гэжээ. 

	— Тэр чиний санаанд таардаггүй шүү дээ гэхэд нь Лида үг дуугарсангүй, Климийг хялайн харжээ. 

	Хоёр хоногийн хойно Сомова сандран гүйж иржээ. 

	— Иноковыг энэ хотоос зайлуулах мужийн сайдын зарлиг гарч гэнэ ээ. Түймэрт эрсэдсэн улсад зориулж сайдын эхнэрийн гаргасан сугалааны тухай сонинд бичив гэж гомджээ. Гришийг эрж цагдаа ирж, намайг заавал хэл гэв. Би яаж мэдэх билээ. Тэгсэн мөрт үнэмшихгүй юм гэж ярив. 

	Сомова толгой салаавчлаад биеэ ганхуулж байгаад

	— Тариачдын дажин самуун гарч буй газар явсан гэж би яаж хэлэх юм бэ? Хэлье гэсэн ч хааныг нь мэдэхгүй юм чинь гэв. 

	Лида Сомовагийн сэтгэлийг тайтгаруулах гэтэл Сомова

	— Лида минь чи учрыг мэдэхгүй шүү. Манай Гриша гэдэг бол бяцхан сохор хүүхэд адил хүн юм. Өөрийгөө ч үзэхгүй. Хүнээр хөтлүүлж, хүнээр асруулж явдаг хүн дээ. Би л хөтөлж, асарч явдаг ухаантай юм... Лида чи эцгийгээ гуйгаач... За больё, хэрэггүй гэв. 

	Сомова үеийн хүүхнийг үнсэж, явахыг завдсанаа хаалган дээр зогсоод,

	— Сонинд тийм мэдээ бичсэнийг ганцхан Дронов мэдэж байлаа. Тэр л чалчсан биз. Тэд их хурдан олж мэдлээ шүү. Лав Дронов хэлсэн биз. За баяртай гээд гарч явснаас хойш энэ хотод хоёр долоо хоног үзэгдсэнгүй билээ. 

	Клим хотын цэцэрлэгт цөөрмийн хөвөөнөө сууж ногоовтор уснаа тольдох гажуу дүрсээ харж байхдаа энэ бүхнийг санав. Клим таягаар ус руу гударч, дүрсээ баллахад нь дахин толгой цээж нь тодроод нүдний шил нь гялалзаж байв. 

	"Сомова, Иноков мэтийн хүн ер ямар хэрэгтэй юм бэ? Аж амьдрал гэдэг будилж, буртаглагдсан юм байна" гэж Клим бодож суухдаа, Лида мэтийнх байгаагүй сэн бол юутай хөнгөн хялбар аж төрж болох билээ. Лида бол аймхай, Нехеавагаас ч аймхай болохоор учир нь олдохгүй явдаг биз. Гэвч төрөлх авьяасын хүсэл зоригт биеэ өгөх зохистой мөчийг лам харж явдаг биз. Ер Томилин, Кутузов, мөн Варавка мэтийн хоосон илбэдэж, цэцэрхэгсэд байдаггүй бол санаа амар аж төрж болох биз. Өөрсдийн санаа бодол, таамаглалаа бусдад тулгах гэдэг хүн хэтэрхий олон юм. Тэд түүнийгээ амьдралын зорилго гэж үзнэ... 

	«Бидний хэн маань ч газар дээр явахдаа швейцарын үнээ шиг хүзүүндээ хонхтой явах юм» гэж Туробоев зөв хэлжээ гэж бодож байв. 

	Иймэрхүү зүйл бодохдоо Самгин миний жинхэнэ санаа бодол энэ мөн биз гэж санана. Энэ нь түүнийг бусад бүх хүнээс ялгаж өгдөг билээ. Гэвч энэ бодол санаа нь шийдвэргүй, аймхай, эрс биш юм шиг санагдах нь бий. Клим бол энэ бодлоо ил хэлэхийг үл хүснэ. Лидагаас ч нууна. 

	Цөөрмийн усан дээр тольдсон түүний цагаахан хүрэм бүхий дүрсийн хажууд нэг бараан дүрс зэрэгцэж, эм хүний гонгиносон дуу гарч

	— Самгин чи юундаа бардамнах болов? гэв. 

	Клим цочиж, ухасхийн бостол хажууд нь Дронов зогсож байв. Ямбий малгай нь орой дух руугаа орж, чих нь улам дэлдийгээд малгайн саравч дороос нүд нь гүйлгэнэж байв. 

	— Би чамтай уулзъя гэсэн юм сан, Сомова хэлсэнгүй юу? 

	— Зав болсонгүй гэж Самгин Дроновын ширүүн хатуу гарыг барив. Дронов

	— Энэ ялзарсан цөөрмийн захад суух зав гарна аа? гээд ярвайж ханиалган ус руу нулимав. Түүний шүлс усан дээр нэг газар, өөрөөр хэлбэл усанд тольдсон Климийн дүрсний хажууд их ойрхон нэг дор тусаж байхыг Клим ажиглажээ. Клим Дроновын нүүрийг харж зайлав. Дроновын царайг харвал маш их турж, том улаан хамар нь ууртай мушилзаж байв. Нүд нь урьдынхаас улам ширүүн, улам хүйтнээ гялалзах бөгөөд дуу нь огт ондоо тасархай, хортой сонстоно. Түүний ярих нь, ажил олдохгүй муу байна. Шар айргийн агуулахын зооринд хоёр долоо хоног лонх угаагаад салхинд цохиулав гээд

	— Тамхи байна уу? гэв. 

	— Татдаггүй. 

	— Тийм л дээ, би мартжээ. Ер тамхи татаж сурах нь уу? 

	— Мэдэхгүй дээ гэж Клим гайхан дал мөрөө хавчив. 

	— Сурахгүй биз дээ гэж хангинатал сүүрс алдаж, ханиагаад

	— Чи сургуульд уу? Миний хор маажиж байгаад хөөж орхисон юм даа. Гимназид л ордоггүй байж дээ. Тэрэнд орвол хаяг бичиж бурхан зурдаг байж. Цаг засдаг хүн болдог байж. Ер ямар нэг хөнгөн ажил хийдэг байж дээ. Одоо ч дутуу алсан могой шиг болжээ гэв. 

	«Чи гимназид хориотой ном аваачиж тараадаггүй л байсан биз» гэж Клим боджээ. Энэ бодлоо Дроновт ярих гэтэл цаадах нь түүний санааг тааварласан бололтой өөрөө ярьсан нь:

	— Тэр мангуу юмнууд намайг гимназиас хөөх үед долоодугаар ангийн ердөө гуравхан сурагч Толстойн тэр номыг уншдаг байсан юм. Гэтэл одоо бол хүний толгой тархиар айхтар оролдох болжээ. Зөнч Исаия гэгч танай авга ах шиг хүн бий болж, "эрхэм жаалуудаа баатарлагтун, хааныг үлдэн хөөгтүн" гэж шууд ятгадаг болсон шүү!

	— Хааныг үлдэн хөөхийг чи зөвшөөрч байна уу? 

	— Би ийм наадмаар нааддаггүй. Нөхөр минь, би тэр ах эгч нарт чинь итгэдэггүй шүү! гээд Дронов уруулаа мурийлгаж, яльгүй инээмсэглэх аядаж, эрүүнийхээ бараан үсийг илж цагаан сэтгэлээр ярьсан нь:

	— Томилинд бол би итгэнэ. Энэ хүн бол надаас юу ч эс шаардана. Намайг хааш нь ч эс түлхэнэ. Айлын байшингийн дээвэрт сууж, ертөнцийн хар цагааныг ялган суухдаа сэтгэл ханамжтай байх хүн юм. Ном их үзэж, юм их боддог болохоороо энэ ертөнцийн юм бүхэн маш хэврэг гэж хялбархнаа нуталдаг хүн дээ. Томилин гагцхүү үл итгэхэд хүнийг сургадаг нь ашиг завшааныг боддоггүй тал байна аа даа? гэж Климийн царайг хараад

	— Ашиг завшаан боддоггүй хүн дээ? гэв. 

	— Тийм ээ... гэсэнд Дронов малгайгаа авч өвдгөө гүвж байгаад улам ч төвшин ярихдаа

	— Томилин бол гайхамшигтай хүн! Зовлонгүй аж төрж чадна. Саявтар нэг хүн үхэж түүнийг оршуулахад явалцсан нэг хүн «Энэ хүн гучин есөн жил зовж, эцэст тэссэнгүй үхэв» гэж ярьж байлаа. Томилин бол их тэснэ. 

	 

	Бат зоригтой татаарыг шанталж чадахгүй! 

	Бяд сайтай нохойг тастаж чадахгүй! гэсэн юм. 

	 

	Моддын цаанаас бор бор үүл гарч, цөөрмийн усан тослог гялгар өнгөө алдана. Жихүүн салхин үлээж, усны өнгийг атируулах бөгөөд модны навчис сүржигнэн дахин аниргүй болов. Клим Дроновыг хялайж «Энэ ер их удаан чалчдаг бол уу?» гэж бодно. 

	— Томилин «Төрөлхийн гурав дахь авьяас» гэсэн нэг ном бичжээ. Юуны тухай болохыг би мэдсэнгүй, харин шүлэгт нь «Би сэтгэлээ зугаацуулахыг бодохгүй гагцхүү үнэнийг олно» гэж бичсэн байхыг харав. Тэр гар бичмэлээ Москвад суудаг нэг эрдэмтэнд явуулжээ. Гэтэл тэр эрдэмтэн эхний хуудсан дээр ногоон бэхээр: «Зүйд нийцэхгүй тэрс ном байна» гэж бичиж хариу явуулжээ гэж Дронов ярихдаа илт тавласан мэт боловч аяархан инээж, малгайгаа оролдсоор

	— Томилин турж үхэх байтал нэг тогооч эхнэр аминд нь орсон юм даа. Тэр эхнэр Томилиныг ариун хутагт гэж үзнэ. Хооллоно, бас хувцаслана, тэр ч байтугай цуг унтана. Яадаг юм бэ? 

	 

	Хүнд юмаа зүгээр өгөх ёсон байхгүй 

	Хувь заяа хэзээд нүгэлтийг хохируулна

	 

	гэсэн юм. Тэр эхнэр бол энэ гүн ухаантны заяа нь юм гэж ярив.

	Дронов ханиалгахын хооронд их л олон үг ярьж авъя гэж бодсон шиг яаруу бачим ярьж байв. Түүний үгийг чагнахад бэрх, залхуутай байжээ. Дроновын малгайгаа мушгиж байхыг ажиглан ондоо юм бодож суув. 

	— Писемский зохиолчийн заяа нь бас нэг тогооч эхнэр байсан юм. Тэр тогооч эхнэргүйгээр гадаа гудамжнаа ч гардаггүй байжээ. Гэтэл миний заяа одоо хүртэл намайг олж хараагүй явна гэж Дронов ярьж байв. 

	Самгин гэнэт Маргаритын тухай асууя гэж бодтол Дронов бүр ч увайгүй, бүр ч удаан чалчих бол уу гэж санаад болив. Макаровын элдвээр элэглэн шоолоход энэ аягүй хөвгүүн, «Царай муухай гэж юунаас айх билээ. Юуны өмнө тосон туулга ууж байгаа юм шиг нүдээ тас аньчихвал болох биш үү» гэж ичгүүргүй хэлсэн үг Климийн санаанд орно. 

	— Чиний авга ах хайр энэрэл гэж мөөрдөг болжээ... 

	— Баригдсан шүү дээ. 

	— Би дуулсан даа. Харин түүний хайр энэрэл гэж ярьдаг нь зодоо хийхийн тул юм... гэхэд нь «Энэ нь харин зөв хэлэв» гэж Клим боджээ. 

	— Харин Томилин бол хайр энэрэл гэдгийг огт үл мэднэ. Нөхөр минь, энэ бол муу биш юм. Хуурмаг юм түүнд алга. Чи Томилиныд юунд эс очно? Чамайг ирснийг мэдсэн байна билээ. Чамайг өөрийн ухаантай хүн гэж их л магтдаг юм гэж Дронов ярьжээ. 

	— Очилгүй яах вэ. Би өнөөдөр зуслан орох ажилтай. Тэгээд л маргааш явна даа, гэж Клим хэлсэн боловч түүнд зуслан орох ажил ч байсангүй, гагцхүү Томилиныд очихыг хүссэнгүй ажээ. Дроновын увайлалгүй яриа Климийг ичээж байв. Дронов олон үгээр зэмлэхэд нь би ямар хамаатай юм гэж Клим бодож байсан бол одоо Дроновын олон үг ярихад нь энэ нөхөр ер дандаа тааралдаж амар заяа үзүүлэхгүй болно шүү гэж итгэж байв. 

	— Иван чамд мөнгөний хэрэг байна уу? гэж Клим асуугаад энэ тухай эрт буюу орой хэзээ нэгэн цагт асуух хэрэгтэй байсан биз гэж мэдэв. Дронов хавтгай дагзандаа малгайгаа дарж өмссөнөө буцаж суугаад

	— Хэрэгтэй гэв. 

	Дронов мөнгийг авч хөлөө жийж, үрчийсэн муу өмдний халаасанд хийгээд тохой цоорхой бор хүрмийн үлдсэн ганц товчийг товчлоод

	— Явж гутлаа хадуулъя гэжээ. 

	Тэгснээ цөөрмийн харанхуй ус руу нулимж

	— Ноднин зун нутгийн захиргааны Мусин-Пушкин гэдэг нэг түшмэл энд зугаалан явсан олны нүдний өмнө хамаг хувцсаа тайлж, усанд орох нь тэр. Гэтэл хэд хоногийн хойно хөдөө тосгондоо очоод бэлчээрээс буцаж явсан олон хонь руу чонын галт сумаар цонхоороо буудсан гэдэг. Тариачид барьж хүлээд энд хотод хүргэж иржээ. Оточ нар үзээд энэ хүн солиороод хоёр гурван сар болж байгаа хүн байна гэсэн гэнэ билээ. Тийм солиотой байж хэрэг зарга хэлэлцэж, улсыг шүүдэг байсан юм байжээ. Бас нутгийн захиргааны Бронский гэдэг нэг түшмэл түүний морины урд малгайгаа авч ёсолсонгүй гэж хөдөөгийн тариачдыг тавин мөнгөөр торгодог юм гэнэ гэж ярьжээ. 

	Клим бас хоёр нэг минут хэртэй суугаад баяртай гээд харихаар явахдаа явган замын эргэх үзүүрт хүрээд эргэж харвал Дронов тэр цөөрмийн харанхуй хар усанд шумбах гэж байгаа юм шиг тонгойн суусаар байжээ. Клим таягаар газар чичиж, цааш түргэн түргэн алхлан оджээ. 

	Дроновтой уулзсандаа, мөн түүнтэй үг ярихдаа их л уруу царайтай байсандаа Клим сэтгэл дундуур явав. Клим сая Дроновын үг яриаг бараг чагнасангүй, харин ойрын гурав хоног Лида Алина хоёр дандаа юунд шивгэнэлдэн ярих болов? Өнөөдөр яагаад гэв гэнэт зуслан яваад өгөв? гэж тааж ядаж байжээ. Телепневагийн царайг үзвэл сэтгэл маш догдолсон мэт агаад бас ихэд уйлсан бололтой нүд нь хавджээ. Лида уруулаа хазлан Алинаг их л хичээнгүйлэн аргадах болсон байв. 

	Клим хотын төв гудамжаар явахад салхин урдаас үлээж, өнгө өнгийн дэнлүүний гал гялбаж байв. Хөлийн дор цаасны өөдөс хийсэж, өчигдөр Лидия Алина хоёр цэцэрлэгт суугаад нэг захиа уншиж байсныг санагдуулна. Тэгэхэд Алина

	— Ямар? Яасан хүний үнэргүй амьтан бэ! гэж дуу алдах нь сонсогджээ. 

	«Лютовыг хэлэв гэж үү? Энэ хүүхэн ер олон юмтай явдаг биз!» гэж Клим боджээ. 

	Клим салхи сөрөн явахад Нехаева хүүхний нулимс шиг борооны бүлээн дусал нүүрийг шавшиж байв. Клим зөөврийн морин тэргэнд сууж, арьсан мухлагийн дор борооноос хоргодон явахдаа, би Лидаг бодсоор хий өвчин болоод сууж байж ч чадахгүй болов гэж эгдүүцэн явжээ. 

	Гэртээ хариад хувцсаа дөнгөж тайлж байтал Лютов, Макаров хоёр иржээ. Макаровын хувцас үрчийж, энгэр заам нь задгай харагдана. Зочдын өрөөнд энэ тэрийг сонирхон инээж байх нь дуртай гуанзандаа ороогүй удсан хүн адил ажээ. Лютов дан тэрмэн хувцастай, бас хушин шар шаахай өмссөн нь ер бусын үзэмжгүй ажгуу. Эрүүний сахлыг хусаж дээд уруулдаа муурын сахал шиг хэдэн үс үлдээсэн нь угийн царай зохисгүйг илчлээд монгол царайтай болгожээ. Дамбагар зузаан уруул царайд нь томдоод татваганан ярвайж инээхэд нь загасны шүд шиг ирийсэн шүд гялалзана. 

	Лютов Климийн эхийн гарыг яаран шүүрч үнсээд нүдээ том болгож байгаад бие галбирыг нь шинжлэн харахад нь Клим ихэд гайхжээ. 

	Лютов Варавкийн улаан нүүрийг гүйлгэн ажиглахад нь «Энэ даруу зан уу, эрээгүй зан уу?» гэж Клим бодож байв. Гэтэл Варавка Москвагаас гийчид ирэв гэж сэтгэл ханамжтай, тэр ч байтугай учиргүй хүндлэн байхыг үзээд Клим бүр ч гайхжээ. 

	— Миний нагац ах Радеев танд дуулгасан биз... 

	— Дуулгасан, дуулгалгүй яах вэ... гэж Варавка зөөлөн сандал ойртуулж байв. 

	— Тэр Туробоев гэдгээс эдлэн газар худалдан авч байна уу? 

	— Тийм байна. 

	— Тэнд маргаантай хэсэг газар бий. Танай охины найз, миний болзоот хүүхэн Алина Марковна Телепневагийн авга эгч нь тэр хэсэг газрыг Туробоев гэгч эзэмших ёсгүй гэж байгаа юм байна... 

	Лютов ингэж ярихдаа «Каширын өвгөн» гэдгийн захирагчийн дуу хоолойг дуурайж, зориуд гуншиж заргач хүний янзтай ярьж байв. 

	«Хүний үнэргүй амьтан гэж Алина энэ хүнийг хэлсэн биз» гэж Клим бодов. 

	— Танай охин сайн биз дээ? 

	— Яриагүй! Таны болзоот хүүхэнтэй цуг өнөөдөр зуслан явсан даа... 

	— Өнөөдөр гэнэ ээ? гэж Лютов босож сандлын түшлэгээс барьж байгаад, — Ийм муухай өдөр яваад өгсөн үү? гэжээ.

	Лютовын хөдөлж барьж байх нь их л хачин санагдсан боловч Лютов даруй ярианыхаа аялгууны өнгийг ондоо болгож, Варавкатай газар эдлэнгийн талаар ямар ч илүү маяггүй төвшин ажилсаг ярьж байв. 

	Макаровыг ирэв гэж эх нь худлаа цаанаа их баяртай янз үзүүлж байх нь Климд хачин санагдаж байжээ. Климийн эх бол өөрийн дургүй мөрт уулзах хэрэгтэй хүнийг тэгж угтдаг билээ. Варавка Лютовыг дагуулж өрөөндөө оров, Климийн эх дэртэй урт сандал дээр Макаровын урдаас харж суугаад нүдний шилээр оролдож

	— Эрдэмтэд танд их сайн байдаг юм гэж надад Клим ярьсан юм... гэх нь сонстож, Макаров инээж,

	— Эрдэм ухааныг сурахаас багшлах амархан байдаг... гэв. 

	«Ээж юунд ингэж санаанаас зохиож ярина? Би хэзээ ч тэгж яриагүй билээ» гэж Клим бодов. 

	Зарц хүүхэн ирж

	— Вера Петровна таныг эзэнтэн уулзъя гэж байна... гэв. 

	Климийн эхийн гарсан хойно Макаров гайхсан янзтай

	— Алина өнөөдөр явав гэнэ ээ? Хачин юм гэв. 

	— Яагаад? 

	— Зүгээр дээ... 

	Клим инээвхийлж

	— Нууц уу? гэсэнд

	— Үгүй зүгээр... Чиний бие муу байна уу эсвэл ууртай байна уу? 

	— Зүгээр ядраад байна. 

	Клим цонхоор харна. Бөөн бөөн саарал үүл байшингийн дээврийн цаагуур, моддын цаагуур орж байв. «Хүнээс нүүрээ буруулах эвгүй» гэж Клим бодсон боловч эргэж харалгүйгээр

	— Тэд хэрэлдсэн үү? гэсэнд Макаров үг хариулаагүй байтал эхийн нь дуу хадаж

	— Хялбарчлах гэдэг бол эрүүл хүний ухаан санааны зөв болохын шинж гэж та бодохгүй байна гэж үү? хэмээн сүрхий асуулт тавьж байх нь дуулджээ. 

	Лютов өрөөсөн завжиндаа хуван соруултай янжуур зууж, нүд ирмэж

	— Гэнэн... гэнэн байна гэж амандаа дуугарна. 

	Лютов, Климийн эх, Варавка гурав орох уу, байх уу гэсэн шиг тасалгааны үүдэнд зогсож байв. Макаров очиж, Лютовын соруулаас янжуурыг суга татан зуугаад баясгалантайгаар

	— Тэр хүн танд сүрхий юм айлдсан ч битгий итгээрэй гэв. Лютов цагаа гаргаж шилийг соруулаар тоншиж, — Константин, явах уу? гээд Варавкт хандаж, — Та Туробоевтой даруй ярилцана биз дээ? гэв. Овор том биетэй Варавкийн дэргэд Лютов шооройсон бага хүүхэд адил сүлдаргүй харагдана. 

	Санамсаргүй ирсэн гийчид явсанд Клим

	— Хачин айлчлалт байна даа гэв. Варавка түүний үгийг засаж

	— Ажилсаг айлчлалт гээч гээд сахлаа шувтарч, Климийг туурга тийш шахаж байгаад

	— Чи маргааш өглөө зуслан орж, энэ хоёрт дээд давхарт өрөө бэлд. Туробоевыг дээд давхарт оруулна. Юм мэдэгдэж байгаа биз? За ийм байна гэж захираад идэр залуу хүн шиг их л хөнгөн шингэн үсэрсээр шатаар гарч өрөөндөө оржээ. Климийн эх хойноос харж байснаа сүүрс алдаж, ярвайгаад

	— Тэнгэр минь, энэ Лютов гэдэг чинь яасан дур гутмаар муухай эр вэ! Алина юунд нь болсон юм бол? гэжээ. 

	— Мөнгөнд нь л бол оо биз гэж Клим дурамжхан дуугарав. 

	— Чиний нимгэн зөөлөн санаатай чинь сайн хэрэг гээд Климийн эх дуугүй болов. 

	Клим ч ярих юм олдохгүй дуугүй байтал эх нь ондоо юм бодсон мэт аяархан ярьсан нь:

	— Макаровыг хажуугаас харахад зэвүүн, эгц урдаас нь харвал ондоо хүний царайтай, ер жигтэй хачин нүүртэй хүн байна шүү. Гэхдээ би хоёр нүүртэй өөдгүй амьтан гэж хэлж байгаа юм биш. Ер нь л заяагүй хоёр нүүртэй... гэжээ. 

	— Тэгвэл юу гэсэн үг вэ? 

	— Энэ бол миний сэтгэгдэл юм гэжээ. Вера Петровна бас Туробоевын талаар нэлээн юм ярьсан боловч Клим чагнасангүй, «Миний эх өтлөөд олон үгтэй болж байгаа юм байна» гэж бодож байжээ. 

	Эхийн гарч явсны хойно Климийн ухаан санаа салхи нэвт үлээсэн мэт аягүй болж, дотор нь гашуун утаа ороод хамаг санаа бодлыг тас идэж, бөөлжис хутгах шиг болжээ. Толгойд нь, цээжинд нь хүний боддог, ярьдаг, санадаг авьяас чадвар гэнэ гэнэ орж ирэх атал өрнөн бадрахгүй, цог адил улайж байх шиг санагдаж байжээ. Тэгснээ эрээн мяраан зураг өлгөсөн хана туурга, харанхуйн наана дөрвөлжлөн харагдах цонхны шил, цайны ааг, модны нүүрс ханхлах цайны ширээ, ер эргэн тойрон юм бүхнийг харахаас гэнэт ой гутаж шал дургүй хүрэх шиг болжээ. 

	Клим хоосон шилэн аяга ширтэж, халуун тогооны час часхийн хөрөх чимээг чагнан суухдаа «Уйтгар» гэж өөрийн эрхгүй амандаа үглэн суужээ. 

	Түүний ухаан санаанд үүнээс ондоо үг орж ирсэнгүй. Клим ийм үг хэлэлгүй харанхуй уйтгарт дарагдан өрөөндөө очоод цонхоо нээж, цэцэрлэгийн дээгүүр дуниартах чийгт харанхуй тэнгэрийг ширтэн суухад мөнөөхөн «уйтгар» гэдэг хоёрхон үетэй богино үг чихэнд шивгэнэсээр байх мэт болж байжээ. Нөгөө нутгийн захиргааны түшмэл ингэж байгаад л солиорсон биз гэж Климийн санаанд бүүр түүр орж байв. Дронов ер нь нутгийн захиргааны ноёны тухай ямар зорилгоор ярив? Дронов юунд дандаа тийм зэрлэг бүдүүлэг шог инээдмийн яриа ярина вэ? гэж бодсон боловч хариу олж чадсангүй. 

	Клим даарахдаа ухаангүй мэнэрэн сууснаа сая мэджээ. Их л олон цагаар суусан шиг санагдах боловч унтах санаатай хувцсаа дуртай дургүй тайлж байхад нь холоос сүмийн мөргөлийн хонх дэлдэхийг үзвэл арван нэгэн удаа дэлдэх нь сонсогджээ. 

	«Ийм эрт гэж үү? Сонин юм» гэж бодоод хэвтэхдээ бие ихэд алжааж суларсныг мэдэв. Өглөө хаалга тогшиход сэрвэл зарц хүүхэн орж ирээд галт тэрэг явах цаг болсныг мэдэгджээ. Клим яаран босож, өглөөний хурц туяанд гялбаж нүдээ аньж агшин зуур зогсов. Нээлттэй цонхоор харвал модны нойтон навчис мөн хурцаар гялбаж, борооны болор дуслын дотор өнгө өнгийн огцом, хурц туяа татаж байв. Нойтон газар, цэцгийн анхилам сайхан үнэр тасалгаанаа дүүрэн анхилна. Өглөөний тунгалаг агаарт Самгины бие зарсхийж «Өчигдөр үдэш сэтгэл маш муухай байжээ» гэж бодов. 

	Гэвч биеэ чагнаж үзвэл өчигдрийн сэтгэл дундуур байсны үлдэц ул мөргүй арилсан нь үгүй шиг санагджээ. 

	«Сэтгэл өссөний өвчин биз» гэж бодоод Клим яаран хувцаслав. 

	Тэр үдэш Клим үе үе хус модон ургасан нарсан төглийн захад нэгэн элсэн толгой дээр сууж байв. Ойрхон голын усан мяралзаж, нарны солонгорсон туяан дор тээрмийн шар орой гялтганана. Тээрмийн байшин хэдэн үзэмжгүй туйвангийн дундаас цухуйна. Голын цаана тарианы талбайд болсон тариа найгана. Энэ газар орны үзэмж байдал хүүхдийн номын эрээн мяраан зураг адил харагдах ажгуу. Гэвч Клим энэ нутгийг алдартай үзэсгэлэн төгс нутаг гэж мэдэх байжээ. Варавка тэрхүү болдог ухаагийн хяр дээр зуслангийн хоёр давхар том байшин барьсан нь найрамдуулах шүүгчийн ёслолын малгайтай адилхан харагдана. Ухаагийн налууг дагаж орос маягийн сийлбэртэй, зургаан жижигхэн эрээн байшин ярайжээ. Захын нэгд нь Алинагийн асрамжлагч болох хошууны шүүхийн гишүүн дүнсгэр өвгөн сууна. Бусдыг хотын хүмүүс хөлслөн авсан боловч хараахан нүүж ирээгүй байжээ. 

	Эргэн тойрон анир чимээ огт үгүй, хусны шингэн навчин дор цог хорхой часхийх нь дуулдах ажээ. Үдшийн салхин бүлээнээр амьсгалан, нарсны шилмүүсийг хөдөлгөнө. Энэхүү нам гүмийн дунд Алинагийн шимтэй дуун зөөлөн инээхийг Клим олонтоо дуулсан боловч тэр хүүхэн дээр очих дур эс хүрэх бөлгөө. Варавкийн зуслангийн байшингийн яндангаар утаа савсаж, зарц хүүхний сандран гүйх нь нээлттэй цонхоор харагдсаар байхад Лида Алина хоёр тэднийд лав хэн нэг хүн иржээ гэж ухаармаар юм. Клим ч тэр хоёрыг харж хүрээд ирэх бол уу гэж бодоод тагтан дээр хэдэн удаа гарч нэлээн удаан зогсжээ. Нарийхан биетэй Лида ягаан цамц, хөх банзалтай, нөгөө Алина нь улаан хувцастай байхыг Клим хэдийн олж харсан байв. Тэд Климийн ирснийг мэдсэнгүй гэж итгэхэд бэрх байв. 

	Тэр хоёр гэнэт хүрч ирээд хачин гайхмаар юм ярих буюу ядахдаа салхинд явахгүй юу гэх буюу тэр нарийхан гүнзгий голын цаана гарахгүй юу гэж асуудаг бол сайхан аа гэж Клим бодож байжээ. 

	«Яасан балай юм бэ!» гэж Клим өөрийгөө зэмлэнэ. Түүний толгойд ийм хүүхэд маягийн санаа сүүлийн үес алтан хараацай мэт эргэлдэх болсон байжээ. Энэ нь Лидаг бодоход бараг үргэлж санагдах бөгөөд сэтгэл бага зэрэг түгшиж, айх маяг төрдөг авай. 

	Даруй үдшийн бүрий болов. Тэнгэрт гурван од утсан хэлхээ гэрэл сацруулан голын харанхуй усанд тольдох нь гурван тослог дусал адил харагдана. Алинагийн байшингийн хоёр цонх гэрэлтэв. Голын усан дотроос шовгор малгайтай, бүлтгэр шар нүдтэй, муухай том дөрвөлжин нүүр гарч ирэв. Хэдэн минут болоод Алинагийн байшингаас хоёр хүүхэн гарч гол руу явахад Алина

	— Яасан уйтгартай газар вэ! Би тэсэхгүй байх аа... гэж гомдонгуй чанга дуугарав. Лида

	— Яваад ир гэж илт яая даа гэсэн янзтай дуу гарах нь сонсогджээ. 

	Клим даруй босон харайж, тэр хоёр дээр очив. Лида гайхаж

	— Чи юу? Юунд нуугдав? Хэзээ ирэв? Тавд гэнэ ээ? гэж асуух аялгуунд нь гайхсанаас гадна бас баярласан өнгө илэрчээ. Алина ч баяртай байв. 

	— Гайхамшигтай сайхан даа! Бид хоёр завиар зугаалаар явж байна. Чи сэлүүрдэж өгөөрэй! Харин гагцхүү нөгөө бяцхан мэргэдийн яриаг битгий ярьж үзээрэй. Миний тавилант хүн аварга загаснаас аваад фламмарионовыг хүртэл тэр бяцхан мэргэдийн үгийг ярьсан болохоор би цөмийг мэднэ гэв. 

	Клим голын урсгалыг сөрж хагас цаг хэртэй сэлэв. Хоёр хүүхэн дув дуугүй харанхуй усанд сэлүүрийн цохилох чимээ чагнан явжээ. Огторгуйд үй түмэн од гялалзана. Голын эргээс хаврын бүлээн амьсгал үлээж байв. Алина санаа алдаж

	— Лида бид хоёрыг ном тавьдаг болохоор Самгин гэдэг тэнгэрийн бяцхан цагаан элч биднийг тэнгэрийн оронд амьдаар нь хүргэхээр явж байгаа нь энэ үү гэхэд нь Клим

	— Харон гэдэг хүн гэж аяархан хэлэв. Алина урвалзаж

	— Юу гэнэ ээ? Харон гэдэг чинь том сахалтай цагаан толгойтой өвгөн шүү. Чи тийм буурал болтол олон жил явах хэрэгтэй. Чи надад саад хийв. Би жигтэй инээдтэй үг санаад хэлэх гэтэл чи самууруулав. Хүн болгон бусдыг засаж жолоодох дуртай нь гайхмаар юм. Алина Телепнева миний хувьд бол энэ дэлхий ертөнц бүхлээрээ засаж залруулдаг газар шиг юм. Лида өдөржин Метелкин гэнэ үү, Металкин гэдэг хүний залхуутай зохиол уншиж өнжив. Миний асрагч өвгөн бол «Герольштейны эм ван» бол амьд түүхт хүн биш Оффенбах гэдэг хүн дуурийн баатар болгож санаанаас зохиосон юм гэж үнэн голоос итгүүлэн ярих юм. Миний болзоот эр гэж бас амар заяа үзүүлэх гэж ер үгүй. Намайг өөрийн элдэв бодол саналыг бичдэг тэмдэглэлийн дэвтэр аятай үздэг юм... гэж ярив. 

	Лида инээж, Клим ч мушилзан инээмсэглэнэ. Алина үеийн хүүхнийг тэвэрч найгалзан байгаад

	— Инээх явдалгүй, би үнэхээр ярьж байна. Над дээр мөд дуустал бичиж орхих хүн дээ! Уянгын аялгуутай ярихдаа бяцхан умзад шиг ярьдаг юм гээд Лютовыг дуурайж хамраар гуншиж

	— «Аяа үзэсгэлэнт охин мину! Чам дор сэтгэлийг уяруулам нэгэн үг хэлэхийг минь соёрхоно уу!» гэж ирээд л ярихыг нь яана. Ингэж ярихад их л инээдэмтэй гэж өөрөө боддог бололтой... гэхэд нь Лида

	— Чи түүнд их наалинхай байдаг биз. Лютов бол их ичимхий хүн юм. Хүний харцнаас ч ичнэ... гэв. Алина

	— Би наалинхай гэж үү? Хэрэв чиний болзоот хар хүү чинь дандаа материализм, идеализм гэх мэт аймаар юм яриад байвал чи яаж хандах вэ? Клим чамд болзоотой хүүхэн бий юу? гэв. 

	— Хараахан алга. 

	— Бий гэж бод л доо. Чи түүнд юу ярих вэ дээ? 

	— Юм болгон л ярина даа гэхдээ Клим одоо хариуцлагатай мөч ирэв гэж ойлгожээ. Клим завийг сэлүүрдэх айзамд тааруулан үгээ тасалж байгаад оюун санааны чин үнэнч харилцаатай байсан цагт сая эмэгтэй хүнтэй жаргалыг эдэлж болно гэж ярьсанд Алина түүний үгийг тасалж

	— Үүнийг би дуулсан юм. Магад мэлхий хүртэл тэгж бархирдаг биз... гэв. Клим ичиж зовсон ч үгүй

	— Эмэгтэй хүн сард нэг удаа худал хэлж, юмаа нуух ёстой гэж үздэг юм... гэсэнд Алина

	— Яагаад ганцхан удаа гэж? хэмээн мөн л шоолох янзтай асуутал Лида

	— Энэ ч харин үнэн шүү! гэв. 

	— Юу үнэн гэж? гэж Алина тэсгэлгүй асуугаад баахан эгдүүцэж

	— Самгин та ичихгүй байна уу? гэв. Клим тэр хоёрын царайг харалгүйгээр

	— Ичихгүй байна, харин гуньж байна. Миний бодоход худлаа цаана ичдэг «залуу бүсгүйчүүл бий» гэж хэлэх гэснээ больж, — эмс байдаг. Тэд бол заяа тавилангаар ухаан муутай төрөв гэж өөрсдийгөө жигших нь нь бий. Бас янаглахаас айдаг залуу бүсгүйчүүл ч байдаг. Тэд яагаад айдаг вэ гэвэл, дурлах янаглах гэдэг бол тэдний биеийг доромжилж адгуусны зэрэгт хүргэнэ гэж үздэг болой гэж ярив. 

	Ингэж ярихдаа Макаровын ярьдаг санаа үгэнд нь цухалзахыг Лида олж мэдэх вий гэж их л болгоомжилж байжээ. Лида бол тэр санааг сайн мэдэх билээ. 

	— Магадгүй тэдний зарим нь энэ учраас биеэ ариун бус авч явдаг биз. Дурлах янаглахаас яаран зайлсхийж, эм хүний байдлыг, тэдний үздэгээр адгуусны байдлыг даруй орхиж, төрөлхийн хүчтэй авьяасаас хөндий хүн болохыг хичээх ажээ... 

	— Энэ тун үнэн шүү гэж Лида хэдий аяархан боловч тод хэлжээ. Чив чимээгүй урсах харанхуй хар усны анир чимээгүйн дунд түүний ярьсан үг итгэлийг төрүүлж буйг Клим мэдэж байв. 

	— Тийм эм хүнийг та ганцыг ч гэсэн мэдэх үү? гэж Алина яагаад ч юм эгдүүтэйгээр сэмхэн асуужээ. «Мэднэ гэх үү, яах вэ» гэж Клим бодоод

	— Нэрлэж мэдэхгүй. Гэвч тийм хүн байх ёстой гэж би бат итгэж байна гэсэнд Лида

	— Байлгүй дээ гэв. 

	Клим дуугүй болов. Хоёр хүүхэн ч үг дуугарсангүй, алчуураа засаж нөмрөөд хоорондоо шахаж суув. Нэг хэдий болсны хойно Алина

	— Одоо харих болсон биш үү? гэв. 

	Завь голын урсгал дагаж чимээгүй хөвнө. Клим сэлүүрдэх явдалгүй зөвхөн чигийг залж байв. Лидагийн санаж явдгийг хялбархан олж илрүүлэв гэж Климийн сэтгэл дүүрэн явжээ. Лида бол янаглахаас айж явдаг нь одоо тод болжээ. Гэвч чухам яагаад айж явдаг нь мөн тайлагдсангүй. Лидагийн өмнө миний зориг мохдог нь бас түүний айдгийн зарим халдвар мөн. Юмыг олж харж чадвал юм болгон гайхалтай амархан ажгуу. Клим ингэж бодож явтал Алина

	— Бас л нөгөө бяцхан мэргэдийн үгийг дуулалгүй өнгөрсөнгүй шив дээ. Тэдний үгийг сонсоход «Намайг чи, битгий гунь, битгий санаа алд гэж байх шиг санагдана... Гэтэл амьдрал гэдэг» булингартай юм шүү дээ гээд тачигнатал инээж өвдгөө алгадаж байгаад

	— Ай бурхан минь, булингартай даа... гэв. Түүний инээж маяглах нь бүдүүлэг мэт Климд санагджээ. 

	Лида завины тэвшний дундуур гараа унжуулаад завийг сүрхий дайвалзуулсанд Алина айж

	— Чи галзуурав уу! гэсэнд Лида үеийн хүүхний нүүр лүү нь ус шүршиж, нойтон алгаар хацраа илээд

	— Чи их аймхай амьтан байна гэв. 

	Нэг талд харанхуй усны дээгүүр элсэн шар толгод үзэгдэн, нөгөө талд бут модны арзгар мөчир сэрийнэ. Алина эргийн зүг зааж

	— Лида чи харж байна уу. Газар толгойгоороо ус руу тонгойж үс нь боссон юм шиг харагдана гэсэнд Лида

	— Гахайн толгой шиг харагдаж байна гэжээ. 

	Зугаалж дуусаад Лида Климийн гарыг онц чанга атгаж, ер бусын эелдгээр

	— Чи зунжин эндээ байх уу? гэжээ. Алина тэнгэрийн одыг ширтэж

	— Миний тавилант хүн маргааш ирэх юм биз дээ гэж Лидаг тэврээд байшин руугаа явав. Клим залуу нарс модны найлзуураас чангааж эгц эрэг өөд мацаж явахад нарсны шилмүүс ширжигнэн, хөлийн дор элс чахрах чимээ гарна. Гэтэл Алина хүүхэн чанга инээж

	—.. Туробоев. Хонгор минь чи хоёр голын хооронд яаж амьд явах юм бэ? гэх нь сонсогджээ. «Нээрэн яаж амьд явах бол?» гэж Клим бодов. Клим зогсож чагнасанд тэдний ярилцах үгс дуулдсангүй. Клим удаан зогсож голын харанхуй хар усанд одод жирвэлзэх бүдэгхэн гэгээг нүдээ чилтэл ширтжээ. 

	Маргааш өглөө нь төмөр замын өртөөнөөс Лютов Макаров хоёр иржээ. Хойноос нь олон авдар чемодан, хүүдийтэй боодолтой юм ачсан хөсөг иржээ. Клим тэдний хамт сууж цайлж дуусаагүй байтал Варавкийн танил оточ Любомудров хэмээх нэгэн өндөр, туранхай халимаггүй халзан хүн ирэв. Алтан шаргал өнгөтэй онигор нүд нь мушгирсан өтгөн хөмсөгний доор цаана нуугдсан ийм нэгэн ажгуу. Клим тэр хүнийг бараг өдөржин дагуулж, зуслангийн байшин үзүүлэв. Тэр хүн өөрийн дургүй нутагт албаар суух ёстой болсон хүн мэт юм болгоныг их л гунигтай ширтэж байв. Уруулаа хазлан явахад нь чихний хажууд нэг бөөрөнхий юм хөдөлнө. Зуслангийн байшин болгонд орж

	— Зүгээр, яах вэ, тун сайхан байшин байна гэж амандаа үглэнэ. 

	Эцэст шийдэмгий баргил дуугаар

	— Энэ байшинг надад тавьж байгаарай гээд ямбий саарал бүрх малгайгаа засаж өмсөөд

	— Эсхүл энэ байшинг ч яах вэ гэжээ. Юм болгоныг сонирхон үзэх тэр отчийг бараг өдөржин дагаж Клим ихэд ядарчээ. Лидия Макаровыг хэрхэн угтаж, одоо юу хийж, юу ярьж байгаа бол? гэж бодно. Даруй Лида дээр очъё гэж шийдээд байшингийнхаа хажуугаар өнгөрч явтал

	— Костя байз. Энд жаахан сууя гэж Лютовын дуу гарав. Тэд Климийн явж буй жимээс доохон бөөн хусны цаана, ойрхон ярьж байв. Тэд Климийг эс харна. Лютов лав хэвтэж буй бололтой эс харагдах ба гагцхүү Макаровын малгайн орой цухуйж тамхины цэнхэр утаа суунаглана. 

	— Хэн нэгтэй үгээр тэмцэж маргамаар санагдаж байна. Костя чамтай маргах арга алга. Ер уянгын шүлэгч хүнтэй яаж маргах билээ гэж Лютовын ярих нь тод сонсогдож байжээ. 

	— Маргаад үз л дээ. 

	— Үгүй, маргахгүй. 

	— Фет хортой хүн боловч уянгач хүн байсан гэлцдэг юм. 

	Клим зогсов. Лютов Макаров хоёрт харагдахыг хүссэнгүй. 

	Гэтэл нөгөө жимээр доош уруудвал тэр хоёрт заавал үзэгдэх байжээ. Дээш толгойн дээр гаръя гэтэл Клим үнэндээ эцээд бас тэртэй тэргүй хөлийн чимээ дуулдах болно. Тэгвэл хүний яриа чагнав гэж бодох болно. Клим ингэж бодож хөмсөг атируулан зогсож байтал

	— Чи энэ хүүхний дэргэд юунд балгадаг юм бэ? гэж Макаров тоомсоргүй асуух нь сонсогджээ. 

	— Намайг шударга хөвгүүн гэж мэдэг. 

	— Чи хийрхүү хүн. Бас санаанаас их юм бодно. Дурлах юм бол:

	 

	Элдэв бодол

	Эмээх санагалзал, гуниггүйгээр

	 

	дурлах хэрэгтэй шүү. 

	— Үүний тул элдэв бодол саналаа сэгсрэн хаях хэрэгтэй. 

	— Тэгвэл энэ хүүхнээс хөндийр. 

	— Үүний тулд зориг хэрэгтэй. 

	Макаров ямар нэг юм түргэн түргэн аяархан ярих тул Клим

	— Эр эм хүйсийн аминч үзэл... Баашлах... гэсэн хоёр нэг тасархай үгнээс ондоо юу ч олж сонссонгүй ажээ. 

	Харин Лютовын ярьсан үг хэдий аяархан боловч нэлээн тод сонстоно. Түүний ярих нь:

	— Чи их нухацтай, тун сонин ярьж байна. Гэвч би бол худалдаачин хүний хүү гэдгийг чи мартаж байна. Худалдаачин хүн бол юм болгоныг аль болох нарийнаар хэмжиж, дэнсэлж үздэг юм. Алина Марковна ч амьдралын хар ухаанаар тийм чиг муу хүн биш. Энэ хүүхэн үзэхдээ, түүний амьдралын анхны алхмын ирээдүйн дагуул хань бол Адонистай адилхан маш холын хэрэг, тэр ч байтугай адилгүй хэрэг гэж үзэж байгаа юм. Гэхдээ тэр нь «Ах дүү Лютовын ноос ноолуурын» пүүсийн хөрөнгийг өвлөх цорын ганц хүн болно гэж сайн мэдэж тооцоолж байгаа юм. 

	Энэхэн үес Макаров бас хэдэн үг бувтнаж Лютовын үгийг дуулдуулсангүй. 

	— Найз минь, чи яасан чүдэнз шиг нэгэн хүн бэ! Би ямар нэг зураг худалдан авах гэж байгаа хэрэг биш шүү дээ. Эм хүний өмнө гар сарвайж, энэ хүнтэй өөрийн мөнх бус бие махбодыг төдийгүй, өлөн хоосон сэтгэлээ нийлүүлэхийг хүсэж байна шүү дээ. Би энэ эмийн сайхан гарыг илж «Зэвсгийн зэвсэг» гэдэг энэ дээ гэдэг юм. Тэгэхлээр «Энэ бас юу гэсэн үг вэ?» гэдэг юм. Тэгэхээр нь би «Эртний нэг Грек хүн, хүний гарыг ингэж мэргэн нэрлэсэн юм» гэхэд

	«Та зугаатай юм болно гэж хэл л дээ» гэсэн шүү. Костя чи ганцхан тэр зугаатай гэдэг үгийг бодоод үз л дээ! Гагцхүү зугаалахын тул би хүн болсон юм гэж үү? Би мэдэхгүй байна. 

	— За боль, Владимир. Явж унтъя. Энэ орооцолдсон үгний чинь учрыг олохгүй байна гэж би чамд дээр хэлсэн шүү. Миний ганц мэдэж байгаа юм бол, эмэгтэй хүн бол эмийн тул эрэгтэй хүн төрүүлдэг юм даа гэж Макаров ширүүн тод хэлэх нь дуулдав. 

	— Энэ чинь туйлын эрс ном байна... 

	— Эхийн эрхт... гэтэл Лютов амандаа дуу исгэрч нөхрийнхөө үгийг дуулдуулсангүй ажээ. 

	Клим санаа амрах мэт амьсгаа авав. Шилэн хүзүү рүү нь нэг хорхой орж, нуруун дээгүүр нь гүйж тэсэхийн аргагүй загатнуулжээ. Ядаад нуруугаа модонд үрэх гэтэл мод найгаж, навчис нь шүрчигнээд Макаров мэдэж өндийж хараад тэдний яриаг чагнаж байгааг нь мэдчих вий гэхээс хамаг хөлс нь цутгасан ажээ. 

	Гэвч Лютовын ярихыг сонсоод сэтгэл дүүрэн байв. Тэр ч байтугай хоёр удаа инээмсэглэжээ. Хэрэв Макаровын оронд би байсан бол «Би зугааны тулд хүн болсон юм гэж үү?» гэж Лютовын асуухад нь «Ондоо юуны тул чи хүн болсон бэ?» гэж урдаас нь асуух юм сан гэж бодож байжээ. 

	Макаровын сууж байсан газар тамхины цэнхэр утаа мушгирсаар байв. Клим тийш очвол элсэн хонхорт шаргал хөх дөл өрвөлзөж, модны хуурай гишүү, нэг хэсэг үйстэй авалцаж байжээ. 

	«Яасан гэнэн золиг вэ!» гэж Клим бодоод галыг элсээр дарж, сайтар дэвслэн унтраав. Тэндээс хоёр хүүхэн дээр очих санаатай Варавкийн байшингийн хажуугаар өнгөрч явтал цонхоор Макаров

	— Чи хаачих нь вэ? гэж аяархан дууджээ. 

	Макаров аанай амандаа тамхи зуугаад ямар нэг цаас барьж зургийн хүн шиг үзэсгэлэнтэй харагдана. 

	— Хүүхнүүд ууртай байна. Алина салхинд цохиулав гэж зан муутай, нөгөө Лида нь бас дуугарахгүй, «Башкирцевын тэмдэглэл» гэдэг номыг муулав гэж Лютовыг загнасан шүү гэж Макаров ярив. 

	Хүүхнүүд дээр очвол Макаров бас дагах болно, сүүлд очъё гэж Клим бодоод байшиндаа оров. Макаров цамцны заамыг яраад сандал дээр сууж байв. Нимгэн цаастай дэвтэр цонхон дээр тавиад тамхины үнсний саваар даржээ. 

	— Нөхөр минь, хүн болгон хачин уйдсан байх юм. Ном зохиолоос үзэхэд урьдын улс ингэж хачин уйдаж байсан нь эс харагдана. Эсхүл энэ бол уйтгар биш юм уу? гэж хэлэхдээ Макаров хөмсөг зангидан үсээ илж байв. Клим чухам өөрөө их уйдаж байсан атал

	— Мэдэхгүй л дээ. Хүмүүс сэргэлэн болжээ гэж ярилцах нь бий шүү гэв. 

	— Тэр чинь номын үг юм. 

	Клим үг дуугарсангүй, нарны улайрах туяанд өнгө нь үхсэн ялаа батгана хэрхэн эргэлдэж байхыг ширтэнэ. Зарим ялаа хийд ямар нэг үл үзэгдэх цэг олж харсан мэт нэг дор эргэлдэх атал эс суух бөгөөд шаланд хүртэл доошилсноо дахин нөгөө үл үзэгдэх цэгийг тойрон нисэж байх нь үзэгдэнэ. Клим нөгөө дэвтрийг зааж

	— Энэ юу вэ? гэв. 

	— «Социалистуудын эвлэлийн» мөрийн хөтөлбөрийн төсөл гэнэ. Энэ номд, баруун орнуудын тариачдыг бодвол манай хөдөөгийн тариачид социализмд арай дөт хүй нэгдэл байгуулжээ гэж нуталсан байна. Энэ ч хуучин зүйл юм. Энэ номыг Лютов уншиж байгаа юм. 

	— Уйдаад уншиж байгаа хэрэг үү? 

	Макаров дал мөрөө хавчаад

	— Тийм биш, Лютов бол улс төрийн бодлогод өөрөөр ханддаг хүн шүү. Ямар учиртайг нь би мэдэхгүй. 

	— Лютов үүнээс бусад талаар ер нь ямар хүн бэ дээ? 

	Макаров хөмсгөө өргөж тамхиа асаагаад чүдэнзний модыг үнсний саванд хийх гээд аягатай сүүнд хийж

	— Ай харла аа! гэв. Аягатай сүүг цонхоор цацахдаа хойноос нь харж

	— Цэцэг дээр цацчихлаа. Төгөлдөр баян хуур бий юу? гэв. 

	Бодвол Климийн асуусныг мартсан буюу хариу үг хэлэхийг хүссэнгүй ажээ. 

	— Төгөлдөр баян хуураар яах нь вэ? Чи дардаг юм уу? гэж Клим хүйтнээр асуусанд

	— Дардаг ухаантай юм даа. Анхандаа сонсголоор дарж байгаад сүүлд нь хичээллэсэн юм сан... Энэ ч бүр гимназид байхын юм. Харин Москвад миний багш намайг хөгжмийн дээд сургуульд ор гэж ятгадаг байлаа. Намайг авьяастай гэдэг юм. Гэвч би итгэдэггүй. Надад хөгжмийн ямар ч авьяас байхгүй биз. Гэвч хөгжимгүйгээр аж төрнө гэдэг бэрх юм. Ийм байна даа нөхөр минь... гэв. 

	— Төгөлдөр баян хуур тэр ээжийн тасалгаанд бий гэж Клим хэлэв. Макаров босож, нөгөө бяцхан дэвтрээ хайхрамжгүй өвөртлөөд гараа үрсээр яваад өгчээ. 

	Төгөлдөр баян хуурын найруу эгшиг сонсмогц Клим саравчит тагтан дээр гарч голын зүг ширтэв. Голын баруун эрэгт тал дугуй хэлбэртэй бөөн ой мод бараантана. Нарны наагуур сиймхий цагаан үүл нүүж байв. Голын цаад тариалангийн дээгүүр хөх саарал долгион наадна. Хөгжимд Климийн урьд нь дуулаагүй ямар нэг билиг эгшгийн жүжгийн уянга сонсогдож байв. Клим Телепневагийнд очихоор гарав. Замд нэг модон хөлтэй, хөдөөгийн эр тааралдаж

	— Эрхэмтэн, явж цулбуурт загас барихгүй юу? гэхэд нь Клим явахгүй гэж гараар зангаад өнгөрчээ. Нөгөө тариачин эр Климийн хойноос

	— Нэг нь л хоёр пүү хүрэхээр том шүү гэж гунигтай өгүүлэх нь сонсогджээ. 

	Алинагийн зарц шивэгчин тосож, Алина бие муу хэвтэж буй, Лида гадагш зугаацаар явсан гэжээ. Клим тэндээс гол руу бууж дээш доош харавч Лидагийн бараа харагдсангүй. Макаров төгөлдөр хуур нижигнүүлэн байх нь сонстоно. Клим буцаж харихаар явтал нөгөө тариачин эр явган зам дээр зогсоод нарсны мөчрөөс бариад модон хөлөөрөө элсэн дээр нэг дугуй зурах гэж оролдож байжээ. Климийн нүүр лүү бодлогошронгуй харж, зам тавьж өгөхдөө

	— Бас цэргийн эхнэр бий шүү... Амттай даа гэж бараг чихэнд нь аяархан шивгэнэжээ. 

	Клим зуслангийн байшингийн саравчит тагтнаа дахин гарч очиход Макаровын хөгжимдөх нь дуулдсангүй харин Лютовын цангинасан дуу гарч

	— Юм бүхнийг ард түмэн бодож гаргасан юм, эрхэм хонгор Лида минь! Тэнгэрийн орныг ч, тамыг ч ялгаагүй тэд боджээ гэж ярьж байжээ. 

	Бүрэнхий тасалгааны дотор Лютовын нөгөө тод зураг байдал нь сайн ялгаран харагдахгүй ажээ. Лида цагаан хувцас өмсөж, цонхны дэргэд суусан тул сиймхий хөшигний наана зөвхөн бужгар толгой нь харагдаж байв. Клим үүдэнд Лютовын ард зогсоод чагнавал

	— Адам тэнгэрийн орноос хөөгдөөд эргэж нөгөө таних модоо харваас тэнгэр ниргээд хатсан ажгуу. «Шулам ирж Адамд хэлрүүн: хөвгүүдийг авчир, доод тивийн зовлон эдлэх ондоо зам байхгүй гэжээ. Чингээд Адамыг хөтөлж, доод тивийн тамд оруулан тансаг сайхан, муу муухай бүхнийг харуулж, тэднийг Адамын гэр бүл бүтээсэн гэжээ». Энэ сэдвээр Имре Мадач гэдэг мажар хүн их чухал зүйл бичжээ. Лида минь ингэж л ойлгох, хэрэгтэй юм. Гэтэл та... гэж Лютовын ярихад Лида

	— Би энэ тухай ярьсангүй. Би итгэхгүй. Тэр чинь ямар хүн бэ? гэхэд нь Клим

	— Би байна гэжээ. 

	— Чи юунд дандаа сэм нууцаар ирдэг вэ? гэхийг дуулаад Клим баахан гомдож, ширээнээ очиж дэнлүү асаав. Макаров нүдээ онийлгон сэгсийлгэсээр орж ирээд Лютовыг харснаа очиж мөрөн дээр нь гараа тавиад

	— Өөрөө унтахгүй байж, бусдын нойрыг хүргэж сууна уу? гэв. 

	— Чи юунд дэн барив? Үдшийн гялбаанд сайхан байна биш үү гэж Лидаг хэлэхэд Клим

	— Үдшийн гялбаа биш, аянга цахилгааны гэгээ гэж засаж хэлээд дэн унтраах гэтэл Лида

	— Зүгээр бадарч байг гэжээ. 

	Макаров саравчит тагтан дээр амандаа исгэрч нааш цааш алхлахад түүний бие алсын цахилгааны гялбаанд нэгэн үе ил харагдаж, нэгэн үе алга болж байв. 

	Лида явахыг завдан, Лютовт

	— Намайг хүргэж аль гэв. 

	— Дуртайяа хүргэе! гэж тэд саравчит тагтан дээр гарахад нь Макаров

	— Би бас явах уу? гэсэнд Лида

	— Үгүй, хэрэггүй гэжээ. 

	Макаров гараа ардаа салаавчлаад Лютов Лидаг хэрхэн сугадан модны мөчир сөхөн зайлуулж явахыг харж зогссоноо Климийг харж инээмсэглээд

	— Хэрэггүй гэхийг дуулав уу? Энэ хүүхний ертөнцтэй, хүмүүстэй харилцахдаа голдуу хэрэглэдэг ганц үг нь «хэрэггүй» гэдэг үг юм гэв. 

	Макаров хаалганы хавтас түшиж тамхи асааж, чүдэнзний модыг шатаж дуустал барьж байгаад ямар нэг эмч хүн бусдадаа ямар нэг сонин өвчний түүх ярьж байгаа мэт аялгуугаар

	— Энэ хүүхэн хүнтэй хоёулхнаа суугаад үг ярилцахдаа тэр яриагаа бусдад дуулгахгүй гэж дандаа хичээх нь бий. Хүмүүс дуу дуугаа авалцан дандаа тусгүй муу юм ярьдаг бол уу гэж энэ хүүхэн айж явдаг шиг байгаа юм. Магадгүй, хүн болгонд нууж явах юм бий, тэр нууцыг нь ганцхан Варавкийн Лида гэдэг хүүхэн мэдэж байх ёстой юм шиг боддог биш үү? гэж ярьжээ. 

	Макаров зөв ярив гэж Клим бодтол чухамхүү яагаад Макаров зөв ярина, би яагаад эс зөв ярина? гэж өөртөө дургүй хүрчээ. Нүдний шилэн дээгүүр нөхрийн царайг харж, Макаровын царай хоёр янз харагдана гэж ээж зөв хэлсэн байна. Гагцхүү нүд хүүхдийнхэрхүү, баахан тэнэгдүү биш байсан бол яг л шалиг завхай хүний царай мөн дөө гэж бодоод дотроо инээж

	— Ямар боловч чи Лидад сэтгэлтэй шүү дээ гэв. 

	— Үгүй гэж би чамд дээр хэлсэн дээ гээд Макаров тамхины үнсийг гал бутартал үлээжээ. 

	— Гэвч Лида бол биеэ тоосон хүүхэн биш. Миний бодоход харин ч биеэ дор үзнэ. Амьдрал гэдэг бол гэнэн хонгор зугаа биш, тун ноцтой зүйл мөн гэж Лида сайн мэддэг бололтой. Заримдаа өчигдрийнхөө явдлыг өнөөдөр нь жигшин үздэг шиг санагддаг юм гэж яриад дуугүй болсноо аяархан инээж

	— Миний танил байгаль судлагч нэг хөвгүүн бий. Тэр онц авьяас билигтэй хөвгүүн атал нэг баян хөгшин эхнэртэй хүний нүдний өмнө явдаг мал шиг золиг юм. Тэр хөвгүүн «Бид бүхэн урьдын хүний хөрөнгөөр туйлж амьдардаг юм» гэж тун цэцэн хэлсэн шүү! Хаанаас даа гэхэд минь, дор нь яруу тод нуталсан шүү. Нөхөр минь түүний үгэнд нэг юм бий шүү... 

	— Ичгүүртэй юмнаас ондоо юу байх вэ дээ гэж Самгин хэлэв. 

	Аянгын хар үүл нөмөрч, орчин тойрон нэвтэлшгүй харанхуй болов. Голын ус ч үзэгдэхгүй болж, гагцхүү Телепневагийн байшингийн цонхоор тусах гэгээ харанхуй хар усыг гэрэлтүүлж байв. 

	Макаровын үзвэл Климийн гудамжаар сандран хөтөлж явсан мөнөөхөн цус нөж болсон бүдүүн зотон цамцтай идэр хөвгүүнээс шал ондоо харагдана. Энэ байдал нь Климийн сонирхлыг татах тул

	— Константин чи, их ондоо болсон байна шүү гэж дурамжхан өгүүлэхэд Макаров инээж

	— Сайхан болж уу? гэжээ. 

	— Мэдэхгүй гэхэд Макаров толгой хаялан, сагсайсан үсээ алгаараа илж байгаад

	— Миний бодоход би их тайван хүн болсон шүү. Тэр үед би нэгэн догшин араатан гөрөөлөөд өөрийгөө буудсан биш, тэр догшин араатныг буудсан шиг санагддаг юм. Тэгэхэд бас хашаа байшингийн булангаас их айдаг байжээ гээд их л бодол болж яаралгүй ярьсан нь: — Би багадаа юунаас ч айдаггүй, харанхуйгаас ч, аянга цахилгаанаас ч, зодоон нүдээнээс ч, гал түймрээс ч айдаггүй байжээ. Би согтуучуудын гудамжинд байхад байн байн түймэр гардаг байв. Гагцхүү хашаа байшингийн булангаас өдөр ч гэсэн айна. Гудамжаар явж байгаад булан тойрох болоход тэр буланд нэг юм хүлээж байгаа бол уу гэж санагдаад байдаг сан. Тэгэхдээ хүүхэд гарч ирээд зодох бол уу гэж айхгүй, ер нь ямар нэг биегүй үлгэрийн юм сахиж байх шиг санагдана. Магадгүй тэр нь айдгаас биш, миний хараагүй мэдээгүй юм гарч ирээсэй гэж их шунаж боддогоос тэгдэг байсан биз. Би арван насандаа аравтай хүүхдийн мэддэгээс илүү, бараг юм болгоныг мэддэг байсан юм. Тэгэхлээр мөн л олж мэдээгүй юмыг олж харах гэж боддог байсан байж болно. Муу ч юм, сайн ч юм хамаагүй гагцхүү ондоо юм олж харахыг боддог байсан биз гээд Климийг харж гүнээ санаашраад

	— Одоо бол ямар ч булан руу тайван харж чадах болжээ. Яагаад гэвэл хамгийн аймаар булангийн цаана ч юу ч байхгүй гэдгийг мэдэх болжээ гэв. 

	— Хүний амьдралд хамгийн аймаар юм бол худал хуурмаг явдал мөн гэж би үздэг юм гэж Климийн ярихад

	— Тийм дээ. Тэнэг явдал ч бас аюултай... Миний бодоход хүмүүс хачин тэнэг маягаар аж төрнө гэв. 

	Хоёул дуугүй болтол Макаров

	— Би очиж бас хөгжимдөх минь гэжээ. 

	Олон жижигхэн бор амьтан дэнлүүний гэрэл тойрон эргэлдэж, түлэгдээд ширээн дээр үнс болон унаж байв. Клим саравчит тагтны үүдийг хааж, гэрлийг унтраагаад унтахаар явав. 

	Клим аянгын дуун нижигнэн ойртохыг чагнан, үгээр өгүүлж, дүрсээр хэлж болшгүй хий юм бодож хэвтэв. Клим үл мэдэгдэх урсгал дотор хөвж явах мэт санагдах ажгуу. Тэр урсгал биед нь мэдэгдэж байх мэт бөгөөтөл санаа бодол нь алсын аянгын нижигнэх дуунд, байшингийн дээвэр дээр ганц нэг дуслах борооны дусал дотор, Макаровын тоглодог Грига жүжгийн дотуур урсан яваа юм шиг санагдах ажгуу. Хэдхэн том дусал бороо хаялан өнгөрч, тэнгэрийн дуун холдоод сарны тунгалаг туяа цонхоор шагайв. Тэр туяа юм бүхнийг шахаж, сандал ширээ хөдлөн, хана туурга ганхаж байх шиг санагдана. Тээрмийн тэнд нохой хуцна. Хөгжмийн дуу тасраад хаалга үүд нээгдэж, Лютовын аяархан ярих нь сонсогдоно. Удалгүй чимээ аниргүй болж, тэрхүү нам гүмийн дунд Климийн сэтгэлд түмэн зүйлийн бодол орж ирнэ. 

	Энэ нь саяын хэд хоног амсаж өнгөрүүлсэн уйтгар гунигтай адилгүй, ямар нэг ёроолгүй нүх рүү унаж зүүдлэх зүүд шиг санагдана. Ерийн боддог санадгийн нь хажуугаар шинэ харш бодол орж ирнэ. Тэрхүү шинэ санал бодлын дотор хуучин санаа бодол нь байх боловч тун тодгүй, шүүдэр мэт бүдэг санагдана. Ямар нэг юмны учир тайлагдах гээд байгаа юм шиг бодогдох боловч чухам юуны учир болох нь эс мэдэгдэх ажгуу. 

	Гадаа салхин чангарч, нарс мод шуугиад байшингийн дээвэр дээр ямар нэг юм исгэрэх сулхан чимээ гарч байжээ. Сарны гэгээ тасалгааны дотор шурган орж замхарна. Хаврын богинохон шөнө гялсхийн өнгөрч, хүйтэн хөх тэнгэр үзэгдэхэд Клим хөнжилдөө шургаад «Би ер ямар нэг авьяас билиггүй хүн юм» гэж бодов. 

	Ингэж бодоод өөртөө гомдсон ч үгүй, дахин түмэн зүйлийн бодолд дарагдав. 

	Өглөө эрт босжээ. Толгойд нь бас л ямар нэг тоос мэт хөнгөн бодол үлдсэнийг мэдээд «Миний сэтгэл юунд дандаа ийм хачин байдаг вэ?» гэж боджээ. 

	Өглөө ганцаар цай ууж суутал Туробоев Варавка хоёр иржээ. Варавка бор саарал цув өмссөн нь торх адил харагдана. Нөгөө Туробоев мөн саарал, шуудай адил нэлмэгэр цув өмссөн ч хэзээний гоолиг янзаа алдсангүй. Харин цуваа тайлахыг үзвэл бие нь улам ч цэх шулуун, баахан хатангир болсон мэт харагджээ. Хүйтэн нүд нь хөхөвтөр сүүдрийн дотор шигдээд гөлөрсөн харцанд нь нэн гунигтай, хорссон байдал илэрч байв. 

	Варавка сахлын тоосыг гүвж, ээж чинь чамайг маргааш үдэш хот орж ирнэ үү гэж байна билээ гэж Климд хэлээд

	— Хөгжимчин ирэх гэнэ. Чи тэднийг танина шүү дээ... гэжээ. 

	«Намайг Лидатай аль болох цөөн хоног байлгах гэж Варавка, ээж хоёр зориуд эндээс хөөж байгаа хэрэг биз» гэж Клим бараг хорсон боджээ. Клим бас шийний тайзан дээр юм уу, гадаа гудамжнаа ямар нэг золгүй явдал болоход хүмүүс дорхноо цугладаг шиг миний таньдаг хүмүүс мөн ийм түргэн зуур цугладаг нь хачин юм гэж боджээ. Клим хот явах дургүй байв. Лида Туробоев хоёр яаж уулздаг бол гэж бодохоос сэтгэл нь догдолж байжээ. 

	Варавка бичгийн том савнаас газрын зураг цаас гаргаж, газар эзэмшигч эвлэрэнгүй үзэлтнүүд шинэ хаанд нэлээн горьдлого тавьж буй тухай ярьж байв. Туробоев халуун сүү оочлох зуур түүний үгийг тун ч тоомсоргүй чагнаж байв. Саравчит тагтны хаалга нээгдэн Лютов орж ирэв. Үс нь нойтон, царай нь улайж

	— Усанд ороод ирэв гэхэд нь Варавка

	— Ийм эрт голд орох осолтой гэж сурган хэлээд, — Газар эдлэнгийн зурагтай танилцана уу гэв. 

	Климийн харж байтал Туробоев Лютовтой тун ч тоомсоргүй гар бариад ширээнээ тонгойн сууж, талхны хог бөөрөнхийлөн оролдож байв. Варавка ширээний юм хумыг зайлуулаад газрын зураг дэлгэж, цайны жижиг халбагаар зааж байгаад хаана ой модтой, хаанаа намаг элстэй нутаг болохыг ярьж байв. Клим энэ хүмүүст дургүй хүрээд гарч явжээ. 

	Тэндээс толгойн оройд гарч модон дотор суув. Тэндээс зуслангийн олон байшин, голын эрэг, тээрэм, Варавкийн зуслангаас холгүй Никоново гэдэг гацаа ордог зам цөм илхэн харагдана. Клим нэгэн модны ёроолд элсэн дээр суугаад Брюнетьер гэдэг хүний бичсэн «Бэлгэдлийн хийгээд бууралтынхан» гэдэг ном дэлгэж унших гэтэл наранд гялбаад уншиж болсонгүй. Бас тэртээ дор хүмүүс юу хийж буйг хармаар санагдах ажээ. 

	Тээрмийн хажууд улаан цамцтай, их сахалтай тариачин завины ёроол чигжиж, модон алхны бүдэг дуу цэлмэг агаарт тодхон дуулдана. Тэр тариачин эр хүүхдийн тоглоом мэт жижигхэн харагдах ажгуу. Мөн тийм жижигхэн харагдах нэг эхнэр хормойгоо дэрвүүлж, хэдэн галуу голын тийш тууж байв. Нэг нь шар, нөгөө нь хөх цамцтай хоёр бяцхан хөвгүүн загасны дэгээ үүрээд гол руу явж харагдана. Макаров нүүр гарын алчуураар далласаар усанд ордог гүүрний дээр очиж суугаад хөлөө усанд дүрснээ татаж нохой шиг чичирч, гүүрний дээр элгээрээ хэвтэж толгойгоо угаагаад үсээ арчсаар буцахдаа алчуурыг тастах гэж байгаа мэт чанга чанга татаж явах нь үзэгдэнэ. 

	Клим наранд халж, ойн ариухан сайхан үнэрт мансуураад хэсэг зүүрмэглэжээ. Нэг харвал Туробоев голын эрэг дээр зогсоод тээрмийн тийш явж байсан Алина Телепневагийн хойноос малгайгаа авч бөмбөг адил эргүүлж байв. Түүнээс зүүнтээгүүр гацаа ордог замаар Лидагийн туяхан, цагаахан дүрс хөвж явах шиг харагджээ. «Лида Туробоевыг харсан бол уу? Уулзаж үг ярилцсан бол уу?» гэж Клим бодов. 

	Клим тэндээс гол руу буух гэснээ гэнэт болив. Тэр бээр Туробоев, Лютовт гэнэт дургүй хүрч, биеэ худалдсан Алинад дургүй хүрч, мөн Алинагийн ичгүүргүй явдлыг мэдсээр байж зааж хэлэхийг хүсдэггүй буюу, хэлж чаддаггүй Макаров, Лида хоёрт дургүй нь хүрчээ. «Би эдэн шиг ойр дотно бол... За энэ хэрэг надад ямар хамаатай...» гэж боджээ. 

	Клим наранд цоносон халуун элсэн дээр залхуутайяа сууж нүдний шилийг арчиж харвал Туробоев нөгөө байрандаа эрүүнийхээ сахлыг чимхлэн зогсож байв. Бас малгайгаар нүүрээ сэвж харагдана. Араас нь Макаров очиж, хоёул тээрмийн тийш явав. 

	«Чухамдаа эдгээр ухаантнууд тун уйтгартай улс юм. Бас хуурмаг улс юм. Эдний сэтгэлийн дотор үг хэлний цаана ердөө энгийн зүйл оршдог биз. Эднээс миний ялгаатай нь гэвэл, эд ямар нэгэн юманд бат итгэдэг буюу эс итгэдэг царай байдал үзүүлж чадна. Миний хувьд бол одоогоор бат итгэсэн юм ч алга, итгэдэггүй юм ч алга» гэж Клим бодохдоо урьд шөнө маш тавгүй болсноо санав. 

	Клим Самгины толгойд ийм олон янзын хурц, адил утгатай санаа анх удаа орж байгаа нь бус. Олон санаа бодол нь хоорондоо зөрчилдөх тул аль зохистойг нь ялгаж авах хэрэгтэй байжээ. Гэвч дуулсан уншсан бүхнээ толгойдоо эрэмбэ дараатай болгож, өөрийн үзэлтэй болоод тэдгээр ухаантны өөдөөс тулах бамбайтай болъё гэж оролдсон нь бий. Хэрэв тэгж чадвал түүний нэр онц тодрон харагдах болно. Гэтэл тэгж чадахгүй байв. Климийн сэтгэл санаанд олон янзын үзэл бодол, онол хуй салхи мэт эргэлдэх боловч тэр хуй салхин түүний ухааныг улам мохоохоос биш, сэтгэл ухаанд нь хоногшин тогтдоггүй авай. Заримдаа түүний толгой тархин дотор элдвийн үг, санаа буцлан байх мэт атал зөвхөн хоосон буцлахаас биш, бие сэтгэлийг нь халааж чадахгүй байгааг санахдаа хирдхийн цочдог байжээ. Тэр ч байтугай заримдаа «Би ер тэнэг хүн биш үү?» гэж боддог байжээ.

	Тэр нэгэн аагим халуун өдөр элсэн дээр суугаад тээрмийн тэндээс Макаров Туробоев хоёр Алина хүүхнийг дундаа сугадаад буцаж явааг нь харж суутал нь

	«Би ер нь сэтгэлээ дэмий зовооно. Чухмыг хэлбэл надад ямар нэг үзэл итгэл шингэх зав болоогүй ажээ. Миний үнэн үр хөврөл миний сэтгэлийн гүнд сая боловсорч буй үе биш үү! Тэр үр хөврөл одоогоор хараахан тодроогүй боловч түүний далд хүчин аливаа харш бүхнээс намайг чангааж, надад тийм үзэл халдаахгүй байгаа юм байна. Надад таарах ч үзэл бий, эс таарах ч үзэл бий. Түүнээс зарим үзэл санааг би өөртөө авах ёстой. Бусдыг нь зөвхөн мэдэж байх ёстой. Би бол «хувилахуй ухааны үүднээс хамаатай» үзэл санаатайгаа хараахан тааралдаагүй явна. Нийгмийн нэгж болгонд хувилахуй ухааны үүднээс хамаатай үзэл санаа байдаг юм гэж Кутузовын ярьдаг зөв байна» гэсэн нэгэн бодол толгойд нь зурсхийн орж сэтгэлийг нь тайтгаруулжээ. 

	Кутузовыг санатал дотроо ямар нэгэн зөрчилтэй тулгарах шиг болж, баахан эвгүй санагдсан боловч «Энд нэг будилаантай юм бий. Гэвч тэр будилаан бол бусдын үзэл санаагаар явах аюултай гэдгийг харин нуталж байгаа юм. Энэ алдааг олж илрүүлдэг хянагч байдаг» гэж бодтол нөгөө Кутузов мартагджээ. 

	Харин түрүүчийн бодол нь бодогдоод

	«Миний санаа бодол ямар нэг хоосон дотор буцалж байгаа мэт санагддаг нь ийм учиртай байжээ. Миний шөнийн олон бодол санал бол миний үзэл санаа боловсорч байгаа нь тэр байжээ» гэж боджээ. 

	Клим ингэж шинэ юм бодож олсондоо баярлан ганцаар инээмсэглэсэн боловч тэр бодлынхоо үнэ цэнд бас ч бүрэн итгээгүй байв. Гэвч итгэхэд тийм чиг бэрх юм биш юм. Клим бас хэдэн мөч бодсоноо босож шимтэй гэгч суниаж их л сэргэлэн харьжээ.

	Климийг гэртээ ороход Варавка Лютов хоёр сууж байв. Лютов цаашаа харж суугаад

	— Нэгдүгээр хийлч бол сонинд тэргүүн хүн биш, харин шог найруулагч хүн бол... гэж ярьж байв. Варавка нэлээд уцаар янзтай,

	— Чи хаачив? Өглөөний цайнаар чамайг хайгаад олсонгүй. Туробоев яав? Хүүхэнтэй явсан уу? За тийм бий... Клим хүү минь чи энэ хоёр хуудсыг хуулаад өгөхгүй юу гэжээ. 

	Лютов духаараа хачин хараад дахин ширээнээ тонгойн юм зурлан

	— Таны энэ болзлыг нагац ах хүлээн авахгүй биз дээ гэж лонхтой шар айраг аягалж байв. Ширээнээ гурван хоосон лонх харагдана. Клим гарч мөнөөхөн бичгийг хуулж суухад Варавка Лютов хоёрын үг ярилцах нь нэн тод биш дуулдаж байжээ. Хэн хэний нь дуу нэлээд өндөр заримдаа уурлалцсан мэт хачин чарлах адил дуу гарах нь хоёр нохойн гөлөг хорьж орхисонтой адилхан ажээ. 

	Туробоев, Макаров, хоёр хүүхэн бүр оройн цайнаар иржээ. Климийн харахад Лида их л бодол болж уруу царайтай үзэгджээ. Гэвч Лида их ядрав гэж ярьж байв. Макаров сая нойрноос сэрсэн хүний байдалтай харагдана. Алмай юм шиг инээвхийлэхэд нь сайхан зураг уруул нь татвалзана. Аанай залгаагаар тамхи зуугаад утаанаас нь өрөөсөн нүдээ анина. Алина хүүхэн Туробоевыг гайхсан мэт хачин жигтэй ширтэж байв. Эрхэм авхайн хүйтэн нүдэнд санаашрангуй байдал илрээд ерийн хурц инээмсэглэл нь алга болсон харагдана. Варавка, Лютов хоёр үгээр ид халуун маргалдаж байтал тэд орж иржээ. 

	Энэ хоёр хүн их л хүйтнээр тун шуналтай, тэр ч байтугай их инээдтэйгээр улайран маргаж байхыг Клим ажиглан харж байв. Энэ хоёр хүн бие биедээ хортой хошин үг хэлэх, нүүр амаа инээдэмтэйгээр үрчийлгэж байгаад хэн хэнийгээ эс хүндэлдгээ үзүүлэх аятай мөчийг аль хэдийнээс харж явсан мэт санагдах ажгуу. Варавка сүлжмэл сандал дээр хааш яаш тэрийж, балтгар хөлөө жийгээд өмдний халаасанд гараа хийсэн нь гэдсэндээ хийсэн мэт харагдаж байжээ. Улаан хацраа төмбийлгөж, баавгайн нүд шиг нүдээ онийлгон Лютовын үгийг чагнах бөгөөд үг ярихад нь сахал нь шалчгар даавуу цамцанд нь эвхрэн долгиолж, бүхнийг нэгмөсөн долооход бэлхэн асар том хэл адил харагдаж байжээ. 

	— Байзнаарай! Тус орны аж үйлдвэр дөнгөж үүсэх үедээ явж буй гэдгийг та хүлээсэн биз дээ? Хэдий тийм боловч та ажилчдыг аж үйлдвэрт харш дайсан болгож болно, ер тэгэх ч ёстой гэж үзэж байна уу? гэхэд нь Лютов

	— Хэ-хэ-хэ! гэж их л хортой, эгдүүтэй инээж байв. 

	— Бас ангийн дайсагнал бол соёлын хөгжилтийг зайлшгүй саатуулдгийг Европын үлгэр жишээ илэрхий харуулж байгааг бодоод үзэгтүн... 

	Лютовын инээмээргүй юманд инээсэнд нь Клим гайхаж байв. Гэвч инээхэд нь увайлалгүй гоочлох аялгуу илэрчээ. Лютов өвдгөө тулаад сандлын ирмэг сандайлан сууна. Варавкийн царайг тогтоон харах гээд чадахгүй байгаа бололтой хялар нүд нь дэмий л гүйлгэнэж байв. Климийн харахад цай аягалж байсан Лидагаас бусад нь энэ хүнд дургүйцэж байгаа шиг харагдана. Макаров жижиг халбагаар хуруугаа тогшиж, саравчит тагтны үүдээр гадагш харж суухыг үзвэл тэр хоёрын үгийг сонсохгүй байгаа бололтой байв. 

	— Та ямар шалтгаанаар ингэж хэлж байна? Дайсагнал гэж та юунаас үзэж... гэж Варавкийн хашхирч байхад Лютов урдаас нь

	— Би язгуур угсаагаа бодож байна. Би уйтгар гунигтай аж амьдралыг үзэн ядна гэж чарлаж байна. 

	Туробоевын ярвайхыг Алина хараад Лидагийн зүг бөхийж, үг шивгэнээд ичиж улайсан нүүрээ Лидагийн цаагуур нуугдуулав. Лида харсан ч үгүй аягатай цайгаа түлхэж хөмсөг зангидав. 

	— Владимир Иванович аа, бид хоёр үнэн голоосоо ярилцаж байгаа биз дээ? гэж Варавкийн өдөхөд Лютов

	— Тэгэлгүй яах вэ гэв. 

	— Тэгвэл та юу хүсээд байгаа юм бэ? 

	— Эрх чөлөө... 

	— Замбараагүй байдлыг уу? 

	— Та юу л гэж бодвол бод. Хэрэв манайд ван гүнгүүд замбараагүй байдлыг шууд номнодог бол худалдаачны хөвгүүн би энэ талаар цагаан санаагаар чалчиж болно шүү дээ! Бүхий л тансаг жаргал, бүхий л аймшиг гамшгийг биеэрээ амсаж үзэх эрх чөлөөг хүмүүст олгооч! Эрх чөлөө гэдэг бол үйлс мөн... 

	— Тэгээд дараа нь яах вэ? гэж Туробоев чанга дуугарав. 

	— Дараа нь хүмүүс өөрсдийгөө өөрсдийн дур зоригоор хязгаарлаад өгнө. Хүн бол аймхай амьтан! Хүн ховдог шунахай амьтан! Хүн ухаантай амьтан! Тийм учраас аймхай байдаг юм. Хүнийг өөрөө өөрөөсөө айдаг болго л доо. Эрх чөлөөг нь тавиад өг л дөө. Тэгвэл та нар ч гэсэн ажилч, ярвиггүй хүмүүс болж, өөрсдийгөө, бусдыгаа боож хүлээд бурхан тэнгэрийг боловч амар жаргалтай суулгах болно... гэхэд нь Варавка өмдний халааснаас гараа авч сэгсрээд

	— Уучлаарай, та наадам хийж байна гэв. 

	— Би хэдэн үг хэлж болно уу? гэж Туробоев зөвшөөрөл эрсэн боловч хариуг хүлээсэнгүй, Лютовыг ч харалгүйгээр

	— Би энэ маргааныг чагнаж байвал надад их гомдмоор сэтгэгдэл төрөв. Юу гэвэл бидний орос хүн ухаанаа эзэмшиж чадахгүй байна. Манайд бол хүн оюун санаагаа хөтөлж жолоодох нь үгүй, оюун санаа нь хүнээ боолчилдог байна. Бидний маргааныг «Гаж саналтын жагсаал» гэж Кутузов нэрлэж байсныг Самгин та санаж байна уу? гэхэд Лютов

	— За тэгээд? Юу болов? гэж цогтой чанга хашхирч байв. 

	— Манайд бол олон хүн бусдын саналыг аваад түүнд өөрийн зүгээс засвар хийж чаддаггүй, тэр бусдын саналыг шалгахаас айдаг нь гайхмаар юм. Тэр ч байтугай бусдын гаргасан тэрхүү санааг улам шулуун, хурц үзүүртэй болгож, сэтгэхүйн хүрээ, бололцооны хязгаараас гаргах гэж эрмэлзэх нь бий. Ер нь миний бодоход сэтгэх гэдэг бол орос хүний хувьд дасаагүй зүйл мөн. Орос хүн хэдийгээр сэтгэх дуртай боловч сэтгэхээс айдаг байна. Ингэж оюун ухаанаа эзэмшиж чаддаггүй учраас зарим нэг нь оюунаасаа айгаад харшлан үзнэ, нөгөө зарим нь оюун ухааны наадам тоглоомд боол адил сөгдөнө. Гэтэл тэр наадам чинь хүмүүсийг ихэнхдээ завхруулж байгаа юм. 

	Лютов гараа чанга чанга үрж инээвхийлэн сууна. Клим би дандаа найзгүй хүмүүсийн амнаас сайхан сайхан санаа олж дуулах юм... гэж бодож суужээ. Эрх чөлөө гэдэг маш чухал гэж Лютовын хашхиран хэлэх нь аятай сонсогджээ. Орос хүн оюун ухаанаа эзэмшиж чаддаггүй гэж Туробоевын зааж хэлсэн нь зөв юм шиг санагдаж байжээ. Клим ингэж бодож байгаад Туробоевын цааш ярихыг дуулаагүй суутал Лютовын

	— Бардам лүндэн буулгаж байх шив! гэж чанга хэлэхэд сая цочжээ. 

	— Онц гялалзуур санаа бодолд зэрлэгээр шунадаг явдал манайханд бий. Энэ нь зэрлэг хүн шилэн чондорт шунадагтай адил юм. Вольтерианы хамжлагатан, Дарвины үзэлтэн хар ламын хүүхдүүд, худалдаачдын анхны эвлэлийн идеалистууд, мөн энэ төрлийн марксистуудын хачнаар маягладгийг үүгээр тайлбарлаж болно гэж Туробоев ярихдаа Лютовыг харалгүй, хуруугаа харж байгаад ярьж байв. 

	— Чи хүний хашаа руу чулуу шидэж байна уу? гэж Лютов бархирна. 

	— Тийм биш, би хэн нэгийг хөндөх гэсэнгүй, хэн нэгэнд өөрийн үзлийг итгүүлэх гэж оролдож байгаа юм биш. Зүгээр энгийн ярьж байгаа хэрэг гээд Туробоев цонхоор харав. Туробоевын дуу суларсанд Клим гайхаж байв. Лютов илт маргах санаатай өндөлзөж, хүн бүхнийг тойруулан харсан боловч Туробоевын номхон томоотой хариулсныг дуулаад инээвхийлэв

	— Бусдын үзэлд шунадгийг манай оронд бий болж буй үзэл санаанд чухал хэрэгтэй гэдгээр тайлбарлаж болно уу, үгүй юү гэдгийг би мэдэхгүй байна гээд Туробоев босов. Лютов ч босон харайж

	— Славархах үзэлтнийг яах вэ? Ардын үзэлтнийг яах билээ! гэхэд нь

	— Чиний хэлдгийн «нэг нь огт байхгүй, нөгөө нь үнэн байдлаас маш хол тасархай юм» гээд Туробоев сая инээмсэглэжээ. Лютов Туробоев дээр очиж:

	— Тэгвэл та ч гэсэн санаа бодлын талаар биеэ даасан хүн биш байна. Огт биш! Чаадаев... гэхэд нь

	— Орос орныг Европын хүний ухаантай нүдээр сонирхон харжээ гэсэнд

	— Та байзнаарай, хүний хэлэх гэснийг битгий хэлээд байгаарай гэж Лютов Туробоевыг түлхмээр саравчит тагтан дээр гарч

	— Язгуур угсаагаар сэтгэх... 

	— Ондоогоор байж болохгүй гэж нуталж байгаа юм... гэх зэргээр маргалдах нь сонстож байжээ. 

	— Хачин хүн байна гэж Варавка хэлэхдээ Алина тийш хялайн харахад нь Лютовыг хэлжээ гэж Клим мэдэв. 

	Гадаа саравчит тагтан дээр хоёр хүний маргалдахыг тасалгааны дотор дөрвөн хүн дуугүй чагнаж байв. Тав дахь нь болох Макаров буланд намхан сандал дээр ичихгүй унтсан байжээ. Лида Алина хоёр бие биеийг түшин зэрэгцэн суух агаад Лида тонгойж нүүр нь эс харагдана. Алина чихэнд нь үг шивгэнэж байв. Варавка нүдээ онийлгоод янжуур сорж сууна. 

	Одоо хэн хэнийхээ хачин зантайг үзүүлэв... Тэгээд яах вэ? гэтэл шал ондоо хүний сөөнгө дуу гарч

	— Ноёд оо, явж цулбуурт загас барихгүй юу? Та нар сэтгэлээ зугаацуулах гэвэл энэ голд тийм загас бий. Нэг нь л гурван пүү татна... Зугаатай ажил даа гэх нь сонстов. 

	Клим саравчит тагтан дээр гарч харвал нөгөө модон хөлтэй тариачин эр ирчихсэн үс ноос болсон нүүрээ өлийлгөж байгаад

	— Хорь, хорин таван төгрөг өгөх юм бол би тун сайхан газар дагуулан аваачна шүү. Загас барих осолтой ажил. Гэхдээ хожим гэр орныхондоо, таньдаг улсдаа бахдан ярьж байх сайхан даа гэж гуйж байжээ. 

	Туробоев хажуу тийш зайлав. Лютов хүзүү сунгаж тэр тариачин эрийг сонирхоно. Тэр сэглэгэр буурал үстэй, өргөн цээжтэй эр улаан өнгийн цамц нөмгөн унжуулж өрөөсөн хөлдөө хөх өнгийн өмд өмсжээ. Нэг гартаа хутга, нөгөөдөө модон шанага бариад үг ярихдаа хутгаараа шанаганы ирмэгийг тогшиж байв. Хурц нүдээр өлийн харна. Царай нь ажилч хичээнгүй, яльгүй гунигтай, дуу нь дорой ийм нэгэн байв. Тэр тариачин үг ярьж гүйцээд хөмсгөө муухай атируулж байх нь харагдана. Лютов яаран бууж

	— Явъя! гээд гол руу явахад нөгөө тариачин хойноос нь майжганаж дагав. Тасалгаанд Алина инээж байх нь дуулдав. 

	— Лютов танд ямар санагддаг вэ? гэж Клим Туробоевоос асуугаад саравчит тагтан дээр сууж, — Хачин хүн шүү? гэв. 

	— Миний хүндлэн үздэг хүн биш, гэвч сонин хүн... гээд Туробоев аяархан ярьсан нь: — Кропоткин, Бакунин, Толстойн тухай их хортой ярилаа шүү. Худалдаачны хүү бол цагаан сэтгэлээр чалчих эрхтэй юм гэж их ухаантай үг хэллээ дээ гэв. 

	Лида Алина хоёр гарч ирээд Лидия тагтны шатан дээр суув. Алина жаргаж буй нарыг саравчлан хараад мөсөн дээр гулгасан мэт сэмхэн Туробоевын хажууд ирж суугаад

	— Таныг ийм сүрхий маргах дуртай хүн гэж би бодоогүй шүү гэв. 

	— Маргах муу юу? 

	— Тэгэлгүй дээ. Маргах гэдэг өвгөн настай хүний ажил юм... 

	— «Манай үе идэр залууг үл мэднэ» ... 

	— Ай даа, Надсоны шүлгийн үг байна! гэж Алина дуу алдаад, — Миний санахад бүтэлгүй, золгүй хүмүүс л маргах дуртай юм шиг санагдана. Жаргалтай улс дуугүй явдаг гэв. 

	— Тийм үү? 

	— Тийм байлгүй яах вэ. Золгүй улс бол аж төрж чадахгүйгээ ухамсарлахад нь бэрх. Тийм учраас маргаж хашхиралдана. Гэхдээ өөрсдийн тухай ярих нь үгүй, дандаа бусдыг ярина. Ардыг хайрлана гэж ярих боловч түүнд хэн ч үл итгэнэ. 

	— Уухай! Та их зоригтой хүн байна гэж Туробоев аяархан инээв. Тийнхүү эелдэг зөөлөн ярьж, инээхэд Самгины зэвүү хүрээд ёжтойгоор

	— Та энэхэн төдийг зоригтой гэж үздэг үү? Ардын зоригтон, хувьсгалчдыг бол та юу гэж нэрлэх вэ? гэв. 

	— Мөн ялгаагүй зоригтой хүмүүс юм тэд. Ялангуяа шуналын үүднээс биш, сонирхлын үүднээс хувьсгал гаргагчид бол зоригтой хүмүүс мөн. 

	— Та балмад явдалтныг ярьж байна!

	— Яагаад? Би нягт дотно сууж, үйл явдлыг түргэтгэдэг хүмүүсийн тухай ярьж байна. Корте, Колумб нар мөн ардын зоригийг илэрхийлэгч мөн. Эрдэмтэн Мендлеев бол Карл Марксаас дутуугүй хувьсгалч хүн юм. Сонирхол гэдэг бол эрэлхэг зориг мөн. Тэр сонирхол нь шунал тачаал болж хувирвал сая хайр энэрэл болдог. 

	Лида Туробоевын мөрөн дээгүүр давуулан харж

	— Та үнэнээс ярьж байна уу? гэсэнд, жаахан бодож

	— Үнэнээсээ ярьж байна гэв. 

	Климийн бодоход энэ хүн түүний уурыг улам хүргэж байх шиг санагдана. Сонирхлыг эрэлхэг зоригтой зүйрлэснийг нь эсэргүүцмээр санагдавч эсэргүүцэх үг олж чадахгүй байжээ. Ер хачин жигтэй юмыг үнэн юм шиг ярьж чаддаг хүмүүст Клим ямагт атаархдаг байжээ. 

	Лютов буцаж ирээд алчуураар даллаж

	— Өглөө үүрээр цулбуурт загас барина шүү. Наймаалсаар байж арван гурван төгрөгөөр тохирлоо гээд саравчит тагт дээр гүйж гараад Алинагаас

	— Тавилант минь! Та цулбуурт загас барьж үзсэн үү? гэхэд Алина хажуугаар нь өнгөрөн гарахдаа

	— Усны загас, тэнгэрийн тогоруу барьж үзсэнгүй... гэв. 

	— Мэдлээ! Хөх бух барьж байсан дээр биз. Тал өгье!

	Алина болзоот хархүү дээрээ очих гэснээ гэнэт Лидагийн хажууд очиж бороонд хоргодсон тахиа адил тугдайн суув. Лютов гараа үрж амаа мурийлгаад хүн болгоныг өдөх мэт харж байв. Түүний царай согтуу юм шиг харагдана. 

	— Бид ч их нүгэл хийх юм даа. Энэ тариачид... гэж амандаа үглэх нь сонстоно. 

	Лютовын сэтгэл бүр ч тавгүй болж ирсэн бололтой байв. Туробоев тагтны багана түшиж элгээ тэврээд хөмсөг зангидан Лютовыг харж зогсох нь халдан ирэх дайралтыг хүлээж байх шиг ажээ. Лютов дэргэд нь очиж

	— Би чиний хэлдгийг зөвшөөрч байна! Бид үнэхээр нэг бол ухаан оюуны балар шугуйд төөрөх юм, эсхүл оюун ухаанаас айсан мэт тэнэгээр зугтаах юм гэв. 

	Лютовын гараа сэгсрэхэд нь Туробоев далдирахдаа найгалзаж, царай нь хувьсхийжээ. Лютов үүнийг ч анзаарсангүй, Варавкийн Борис усанд унахдаа гараа сарвалзуулж байсантай адилхан сарвалзаж байгаад

	— Гэвч яагаад тэр вэ гэвэл, бид бол Авидарамын янзтай улс юм. Манайд нутгийн захиргааны тоо бүртгэгч болгонд Пифагор нуугджээ. Манай тоо бүртгэгчид Марксыг Сведенборг юм уу Яков Бёметэй адилхан үзэж байна. Шинжлэх ухааныг бид үзэхдээ авидарамаас ондоогоор ойлгож чадахгүй байна. Миний хувьд гэвэл жишээ нь, тооны ухаан шид тарни юм шиг, энгийн хэлбэл илбэ юм шиг санагддаг юм. 

	— Энэ ч хуучин юм гэж Туробоев дуугарав. 

	— Герман хүн төрөлхийн гүн ухаантан байдаг мэт ярьдаг бол шал дэмий хэрэг! Герман хүн гүн ухаанаар ярихдаа уламжлал, мэргэжлээ дагаж баярын өдрөөр санаандгүй ярина. Бид бол өдөр ч шөнө ч, зүүд нойрондоо ч, хайртынхаа өвөр дээр ч, үхэх гээд хоногоо хүлээж байсан ч шуналтай нь аргагүй ярилцана. Нэг үгээр хэлбэл бид гүн ухаанаар ярьж байгаа биш юм. Яагаад гэвэл бид ухаанаасаа ярихгүй, бодлоосоо ярьдаг. Бид бол ухаан зарж байгаа биш, зэрлэг ан амьтны хэрээр мөрөөдөж байгаа юм. Зэрлэг амьтан гэж үгүйсгэж хэлж байгаа юм биш, зүйрлэж хэлж байгаа юм шүү гэж Лютов хийд том дугуй зураад

	— Энгүй хомхой сэтгэл гэдгийг та ингэж ойлгогтун! Бидэнд ухаан алга, ухаангүй авьяас бол байгаа. Бид дороос аваад дээрээ хүртэл цөм амьсгаадсан улс юм. Өөдөө нисэх хөөрөх боловч дороо ойчно. Тариачин хүн академийн ерөнхийлөгч болж, язгууртан хүн тариачин хүртэл бууж байна. Манайхаас ондоо ийм янз янзын элбэг салбар шашинтай орон хаана байна? Улаан үхэл, тайганчуудын салбар шашин зөндөө байна шүү дээ. Догшин Иван, Аввакум хамбаас өгсүүлээд Михайл Бакунин, Нечаев, Всеволод Гаршин хүртэл бид мөрөөдөлдөө шатаж үхэж байдаг шүү... Нечаевыг битгий түлхээрэй! Яагаад гэвэл гоц орос хүн юм! Сэтгэлээр Константин Леонтьевтай ах дүү, Константин бол Победоносецевтэй ах дүү хүн юм гэжээ. 

	Лютов гараа алдлан дэвхцэж цовхчиж байх атал үг ярихдаа тун аяархан бараг шивгэнэн ярьж байв. Энэ байдал нь аймаар согтуу юм шиг агаад үнэн тачаадсан байдалтай харагдана. Түүний шивгэнэх, сэмхэн улих мэт аяархан үгийг сонсож, нүд нь бүлтрэх шахсан улаан нүүрийг харахад Туробоевт бэрх байгаа бололтой байв. 

	«Ийм хүнтэй Алина яаж сууна даа?» гэж Клим бодоод хүүхнийг харвал Лидагийн өвдөг дээр дэрлэн хэвтэж байв. Лида гэзэгний үзүүрээр оролдон, Лютовыг анхааран чагнажээ. 

	— Таныг үзвэл Достоевскийн үзлийг олон талаар зөвшөөрдөг хүн үү дээ? гэж Туробоевын асуухад Лютов гэдэсхийн гуйвалдаж

	— Үгүй. Ямар талаар вэ? Гэмгүй. Би дургүй юм гэв. Макаров шагайж

	— Владимир, сүү уухгүй юу? Сайхан хүйтэн сүү байна гэв. 

	— Достоевский бол цөллөгт толгой нь эргэчихсэн хүн юм. Түүний цөллөг гэж юу вэ? гэвэл, жагсаал. Цөллөгт жагсаалын зааварлагч байсан хүн. Бүх л амьдралдаа юу ч бичиж чадаагүй, гагцхүү цөллөгийнхний тухай бичсэн юм. Түүний буянтай хүн бол нөгөө «Мангуу» гэдэг нь юм. Ард гэж юу болохыг мэдэхгүй, тэдний тухай бод оо ч үгүй хүн юм шүү дээ. 

	Макаров гарч ирээд Лидад аягатай сүү өгч, хажууд нь суугаад

	— Та хоёр үгээ урсгаж мөд дуусах нь уу? гэжээ. Лютов нударга зангидан зангаад

	— Манай ард түмэн бол газар дэлхий дээр хамгийн эрх чөлөөтэй ард түмэн мөн. Тэдэнд дотроосоо холбоотой юм юу ч үгүй. Үнэн байдалд дургүй, их наргиа улс учраас хий хоосон, илбэ шид, гайхамшигт юманд их дуртай улс юм. Бас амгалан дүйрэн юманд дуртай шүү. Өөрснөө тийм амгалан улс юм л даа. Туршаад үзье гэж маргааш ч хамаагүй ламын шашинд орох улс юм. Амсаж үзэх гэж тэр шүү! Магадгүй хашаа байшингаа шатааж орхиод үлгэрийн орныг эрэх гэж их элсэн цөл рүү явж мэдэх улс юм. 

	Туробоев халаасандаа гар хийж хүйтнээр

	— Эцэстээ яах бил ээ? гэсэнд Лютов анхаарлыг улам татах гэсэн мэт эргэж хараад

	— Ард түмэн ямар эрх чөлөө хүсэж байна гэвэл улс төрийн бодлоготны амладаг тэр эрх чөлөө биш, хар лам нарын олгож чадах тийм эрх чөлөөг хүсэж буй. Тийм эрх чөлөө бий болгоход ардыг гурван зуун жил айлгаж, номхон хүлцэнгүй суулгахын тул аймаар их нүгэл хилэнц хийх хэрэгтэй байсан биз. Энэ бүхнийг нэгэнт хийжээ! Бүх нүгэл хилэнцийг цөмийг хийжээ!

	Туробоев дал мөрөө хавчиж

	— Хачин... онол байна даа гээд тагтнаас бууж харанхуйд орж, арваад алхаад

	— Наадах чинь ямар боловч Достоевскийн үзэл байна. Санаагаараа ондоо ч гэсэн үзэл сэтгэлийн хувьд адилхан байна... гэсэнд Лютов хялар нүдээ онийлгож

	— Бид их нүгэл хийж, аль сайхан бүхнийг сөнөөж байгаа улс юм. Нүгэл хийхгүй бол гэмшихгүй, гэмшихгүй бол биеэ аварч чадахгүй шүү дээ... 

	Тэд цөм таг дуугүй голын усыг ширтэж байв. Голын харанхуй усанд нэг завь чимээгүй хөвж завины хошуунд бамбар гэрэлтэн мушгирсан утаа савсаж байв. Бараан хувцастай хүн болгоомжтой сэлүүрдэж, нөгөө нь урт хатгуур барьж завины бөөрөнд зогсоод бамбарын гэрэлд ус руу хатгахыг завдан мярааж харагдана. Усан дотор бамбарын гэрэл хачин хэлбэртэй тусах бөгөөд заримдаа өдий төдий сэлбүүртэй алтан загас шиг, заримдаа усны ёроол хүрсэн гүн улаан нүх адил харагдах бөгөөд хатгууртай хүн тэр нүх рүү харайх гээд зүрхлэхгүй байгаа юм шиг харагдах ажгуу. 

	Лютов түг түмэн од түгсэн тэнгэр харж, бас цагаа хараад

	— Цаг гайгүй байна. Алина Марковна салхинд зугаалах уу? гэв. 

	— Дуугүй явбал зугаалъя. 

	— Таг дуугүй явах хэрэг үү? 

	— Ганцхан Армян хошин яриа ярьж болно доо.

	— Тэгвэл ч болно шүү гэж Лютов Алинаг татаж босгоод хоёул сугадалцан явлаа. Тэд хорь гучин алхам явтал Лида

	— Лютовыг өрөвдөнө гэв. Макаров бас үл мэдэгдэх үг хэлэв. 

	— Юунд өрөвдөнө? гэж Климийн асуухад Лида үг хэлсэнгүй, харин Макаров

	— Бархирч явахыг дуулна уу? Дандаа чанга орилж явах дуртай хүн юм гэв. 

	— Би учрыг ойлгохгүй байна. 

	— Ойлгож ядаад байх юу байна? 

	Лида босож

	— Константин, намайг хүргэж аль... гэжээ. 

	Лида Макаров хоёр ч яваад өгчээ. Тэдний хөлийн чимээ дуулдана. Тасалгаанд ганцхан Варавка үлдээд сампингийн дуу тачигнаж байв. Нөгөө завины гэрэл хол, тээрмийн далангийн тэнд гэрэлтэж байв. Клим саравчит тагтны шатан дээр сууж харанхуй дунд цав цагаан хувцастай Лида хүүхнийг далд орохыг харж суухдаа «Би энэ хүүхэнд сэтгэлтэй болоогүй гэж үү?» гэж бодож байжээ. 

	
Ингэж бодохгүйн тул Варавка дээр орж

	— Хийлгэх юм бий юу? гэжээ. Шинэ театр байгуулаар хотын захиргаатай Варавкийн хийсэн гэрээг хуулж хоёр цаг хэртэй суужээ. Бичгийг хуулж суухдаа чимээ чагнавал эргэн тойрон хүний үг ярилцах ба хөлийн чимээ огт үгүй, чулуу адил дүлий ажгуу. 

	Маргааш өглөөний нарнаар Клим тээрмийн далангийн тэнд зогсож байв. Нөгөө модон хөлтэй тариачин эр

	— Цулбуурт загас будааны шөлөнд дуртай шүү. Хар будаа юм уу, сагаг будааны шөл бол хамгийн дуртай юм нь мөн дөө. Будааны шөлөөр ч цулбууртыг харин бариад авч болно доо гэж бахдан ярьж байв. 

	Модон хөл нь элсэнд шигдэхэд мужгар чийрэг гараар модны мөчир гишүүнээс татаж, дал мөрөөр түлхэж байгаад суга татах боловч ондоо газар очиж зогсмогц дахин шигдэж найгалзаж байх нь үзэгдэнэ. 

	— Нөгөө золигт чинь будааны шөл өгч орхилоо. Будааны шөл аль болох халуунаар ваарт хийж, ваарыг жаахан тоншиж орхисон доо, учрыг мэдэж байна уу? гэж гэр тариачин эр ярихдаа дуугаа улам нам болгожээ. Үс ноос болсон нүүр нь жавхлантай болж, нүд нь ихэмсэг бөгөөд баяртай гялалзаж байв. 

	Лютовт нүдэн ирмэж, Варавкийг харна. Варавка интоорын өнгөт өргөн дээл нөмрөөд алтан саатай ногоон тоорцог тавьж, цоохор савхин шаахай угласан нь бүр ч ихэмсэг харагдана. 

	— Нөгөө ваартай будааг үмхэж, ваар гэдэс дотор нь бут үсрээд халуун будаа хамаг гэдэс дотрыг нь түлчихдэг юм даа. Та нар ч тийм юм үзээгүй биз дээ? Тэгээд өвдөхөөрөө мөргөж цовхроод гараад ирэхээр нь бариад авна даа... 

	Варавка наранд гялбан, нүдээ онийлгоод зэсийн өнгөт сахлаа илж зогсоно. 

	Лютовын хамаг хувцас үрчийж үнгэгдээд хатсан шилмүүс зүү адил шигснийг үзвэл архидаж сая сэргэсэн хүн шиг харагдах ажээ. Царай нь шаргалтаад солиотой маягийн нүдэнд нь цус хуржээ. Мушилзан инээвхийлж болзоот хүүхэндээ аяархан ярих нь:

	— Худал залж байгаа юм! Гэвч орос тариачид гэдэг бол ийм дэмий юм санаанаас бодохдоо ямар ч шулмаас илүү шүү гэж ярьж байв. 

	Нойрноос дутуу сэрсэн хоёр хүүхэн зэрэгцэн зогсоод даардас нь хүрэхдээ биеэ чичрүүлэн эвшээлгэж байв. Голын уснаас ягаавтар уур манан хөөрч тэрхүү манан дотор усны өнгөн дээр хоёр хүүхний царай тольдон тусахыг үзвэл хоорондоо гайхалтай адилхан харагдах ажээ. Макаров хоёр хүүхний хөлд газар сууж байв. Цагаан цамцны энгэр заамыг ярсан тул хүзүү ил гарч, үс нь сэгсийгээд «Невагийн» шагналт, нэг итали жаалын улиг болсон хуулмал зургийг санагдуулна. Макаровын биеийн галбир цээжирхэг учир нөгөө хэрмэл Иноковын адил гадас хэлбэртэй болохыг Клим анх удаа олж харжээ. 

	Туробоев ганцаар нэлээн онцгойдуу зогсоод Лютовын булдруутай малигар хүзүүг ширтэж байв. Цаасан тамхиа хоёр завжиндаа ээлжлэн зуух нь ямар нэг үг ярьж байгаа мэт харагдана. 

	— Нөгөө загас чинь хаана байна аа? гэж Лютов тэсэлгүй асуусанд тариачин эр

	— Ноёнтон, жаахан аяар ярь. Энэ загас гэдэг амьтан бол их зальтай, хүний үгийг дуулна шүү гэж шивгэнээд эргэж тээрмийн тийш хараад

	— Хүүе, Микола! гэж чанга хашхирав. 

	— Юу гэнэ ээ? гэж эр эм хоёр хүний дуу гарна. 

	— Загас үмхэх нь үү, харж бай.

	— Харж байна аа.

	— Тэгээд яав? 

	— Үмхсэн дээ. 

	Лютов нөгөө тариачин эрийг ширвэн харж, мөрөөр ёвроод

	— Чи хүнийг ярьж болохгүй гэсэн мөртөө өөрөө хоолойгоо хагартал бархирдаг чинь юу вэ? гэсэнд тариачин эр гайхсан мэт нүүрээ арзайлгаж хараад

	— Ноёнтон, энэ цулбуурт загас миний дууг танина. Та нарын дууг огт танихгүй шүү. Ер амьтан болгон аминдаа хайртай шүү гэж мушилзав. 

	Тэгээд голын ус руу саравчлан хараад мөн шивгэнэж

	— Та одоо хар даа. Дотроосоо түлэгдэж байх шиг байна. Мөд цовхроод гараад ирэх вий... гэв. 

	Тариачин эр ингэж хэлэхдээ баяртай царай гаргаж туйлын үнэмшмээр хэлсэн тул эргийн дээр байсан улс цөм усны хөвөөнд чимээгүй цуглав. Алтан шаргал туяа татах усны урсгал хүртэл намдах шиг болжээ. Нөгөө тариачин модон хөлөө элсэнд шигдүүлсээр тээрмийн тийш майжганан одоход Алина гэнэт айсан мэтээр

	— Тэртээ эргийн бутны дор нэг юм харлаад байгааг харагтун гэж шивгэнэн хэлэв. 

	Клим тийш харвал юу ч эс үзэгдэв. Ер цулбуурт загас сагаг будааны шөлөнд дуртай гэдгийг үнэмшихгүй байжээ. Гэтэл нөгөөдүүл нь цөм, Туробоев, Лютов хүртэл үнэмшиж байх шиг харагдана. Усны гялааныг харахад нүд хорсмоор атал тэд ёроолд нь шумбан орохыг хичээх мэт маш шуналтай ширтэж байв. Үнэхээр гэнэт загас гараад ирвэл яадаг билээ гэж Клим бодохдоо баахан ичингүйрч байжээ. 

	— Тэр... Тэр хөвж явна гэж Алина бас л шивгэнэв. Гэтэл Туробоев

	— Тэр чинь үүлний сүүдэр байна гэв. 

	— Чш-ш, аяар гэж Варавка шивгэнэнэ. 

	Тэд тэнгэр өөд харав. Үнэхээр хонины арьснаас томгүй бяцхан цагаан үүл хөвж явав. Далангийн тус газар голын эргийн өтгөн зэгсэн дотроос нэгэн завь гарч ирэв. Завины гол дунд нөгөө тариачин урт хатгуур барьж зогсоод даллан яваа нь үзэгдэнэ. Бор цамцтай, өргөн мөртэй, цайвар шар үстэй залуу завийг алгуурхан сэлүүрдэнэ. Тэр хөвгүүн яг чулуу адил хөдлөлгүй суугаад зөвхөн хоёр гар нь үл мэдэг хөдлөх тул завины сэлүүр өөрөө хөдөлж байх шиг харагдана. Усны дээгүүр торго мэт зөөлөн долгион атирна. Доголон тариачин хатгуур модоо дээр далайж мөн огт хөдлөлгүй ус руу ширтэнэ. Завь голын хоёр эргийн хооронд эгц эгц булан гарган сүлжинэ. Доголон тариачин далайсан гараа сэмхэн буулгаснаа мөн сэмхэн өргөөд

	— Хатга! гэж хашхираад гүн ус руу хатгав. 

	Клим бусдын ард өндөр газар зогсож байсан тул доголон хүн хоосон газар хатгасныг сайн харж байв. Тариачин тийнхүү хатгахдаа найгалзаад завины ирмэгийг элгээр цохиж усанд унав. «Энэ хүн зориуд маяглаж байна уу даа» гэж Клим бодож байв. Гэтэл доголон тариачин

	— Ай чааваас оносонгүй! гэж усан дотроос чоно улих адил дуу алдахад нь үнэхээр ойчсон юм байжээ гэж боджээ. Улаан цамцны хормой нуруунд нь муухай хөөс шиг бөмбийгөөд үзүүрийг гялгар төмрөөр бөгжилсөн модон хөл нь усанд татвалзаж байв. Толгойгоо гэдэлзүүлэн морь шиг тургихад нь сахал үснээс нь шил адил түсрэг үсэрнэ. Нэг гараар завины хитгээс шүүрч нөгөө гараараа завины бөөр лүү цөхрөн дэлдэхдээ

	— Ай харла гэж! Микола чи золигийг сэлүүрээр тоншиж орхих нь яав аа? Ай тэнэг амьтан, сэлүүрээр толгойг нь цохихгүй дээ! Монди, миний нэрийг бузарлав! гэж гасалж байх нь сонстов. 

	Цаад хөвгүүн хатгуурыг яаралгүй авч завины дээр дагуулж тавиад доголон тариачныг татаж гаргаад хэдэнтээ хүчтэй сэлж эргийн дээр гарав. Нөгөө тариачин эр шал нойтон хувцастайгаа элсэн дээр тэрийн суугаад

	— Ноёд минь, оносонгүй дээ! Христосыг бодож өршөөгөөрэй! Толгойг нь яг чиглүүлсэн мөртөө хажуугаар нь хатгаж орхилоо! Ариун эцгүүд, учрыг нь ойлгож байна уу? гэж амаа барин гаслав. 

	Хорсон гомдсондоо дуу нь ондоо чанга болж, жингэнэсэн мэт уухай халаг болж байв. Нүүр нь жигтэй зууван болсныг үзвэл үнэн голоосоо гашуудаж байх шиг харагджээ. Дух, санчгийг нь дагаж урссан ус нүдийг нь дайран гоожих нь нулимс асгаруулж байх шиг авай. Бас нүд нь ичсэн, гэмшсэн мэт гялалзана. Үс сахлын усыг алгаар шувтран элсэн дээр сэгсэрсэнд хоёр хүүхний хормойд үсэрчээ. Тэр доголон эр сэтгэл гутраад

	— Дөрвөн пүү илүү том загас байсан юм сан. Ай бурхан, шар шиг том цулбуурт байсан шүү! Сахал нь өдий урт гэж гараа арван хоёр ямх хэртэй дэлгэж заагаад гасална. 

	«Энэ хүн үнэхээр харсан байжээ! Би андуу харж дээ» гэж Клим бодож байв. Доголон эр бодол болж, сахлаа гозолзуулж байгаад

	— Намайг харахад усны яг ёроолд байсан юм гэж гомдон, бахдан ярьж байв. 

	— Хэдий хэрийн гэнэ ээ? гэж Лютов мөн бахдаж асуухад Туробоев инээж

	— Сайхан жүжиглэж байна шүү гээд өврөөс жижигхэн шар арьстан хэтэвч гаргаж ирсэнд Лютов хорьж

	— Мөнгө өгнө гэж би хэлсэн юм гэв. 

	Лида хөмсөг атируулан, ой гутсан мэт нөгөө тариачин эрийг ширтэнэ. Варавка ихэд сонирхон харна. Алина

	— Тэгээд загас харагдсан гэж үү? Загас байсан болж байна уу, үгүй юу? гэж гайхан хүн бүгдээс асууна. Клим бас дахин хууртсанаа мэдээд зайлав. Лида

	— Явъя гэж Алинад хэлсэнд Лютов

	— Жаахан хүлээгээрэй гээд нөгөө тариачныг чанга ширтэж

	— Мэхэлсэн үү? гэсэнд доголон хүн гараа гунигтай дэлгэж

	— Шуламс чинь үнэхээр мэхэлсэн дээ гэв. 

	— Үгүй тэр шулам биш, чи мэхэлсэн үү? 

	— Энэ юу гэсэн үг болов? Хэнийг тэр бил ээ? гэж доголон эр гайхан асуугаад алхам ухарчээ. 

	— Чи битгий ай. Тэртэй тэргүй мөнгийг би өгнө. Архины мөнгө нэмж өгнө. Харин чи мэхэлсэн үү? Шууд хэл. 

	— За боль доо гэж Туробоевын хэлэхэд доголон эр учрыг эс олсон мэт хүн бүхнийг ээлжлэн харж, хүүхэд адил гэнэн хонгор сэтгэлээр

	— Би ноёдыг мэхэлж яаж болох юм бэ? гэв. 

	Лютов гэнэт гараа алдлаад нөгөө тариачин эрийн нойтон дал мөрийг шал шал хийтэл алгадаж, эм хүн адил часхийтэл хөхөрчээ. Туробоев ч инээд алдаж, Клим хүртэл сэмхэн мушилзан инээж байв. Сахалтай тариачин эр хүүхэд шиг сүрдэж, гэрэлт нүд нь анивчиж байх нь үнэхээр инээдтэй ажээ. Тэр бээр

	— Ноёдыг мэхэлж болдог юм уу гэж хүн болгоныг харахыг үзвэл зөвхөн айсан биш, тарчилж хоцорсон байдал харцанд нь илрээд эрүү нь хавчганаж байв. 

	— Чөтгөр чамайг! гэж Варавка ч инээмсэглэжээ. 

	Лютов нүдээ аньж, толгой хаялан хамаг биеэ салгалуулж байгаад галзуу мэт хөхөрч байв. Төвөнх нь шил адил хангинан байх нь сонстоно. 

	Нөгөө доголон эр Варавкийг харж мөн дарвайтал инээснээ алгаар амаа таглав. Гэвч тусыг олсонгүй, пархийтэл инээд алдаж, гар сэгсрэн, жингэнэсэн дуугаар

	— Нүгэл... гэв. 

	Доголон эр анхандаа аяархан инээж байснаа сүүлдээ инээдээ барьж чадсангүй, их л хөхиүн сул чөлөөтэй инээхэд нь Лютовын мэгшин инээх дууныг эс дуулдуулна. Үс ноос болсон амаа дарвайтал ангайж, модон хөлөө элсэнд шигтгэн ганхаж байгаад хөхөрч

	— Ай ноёд оо, ха, ха, ха бурхан минь, нүгэлтэй юм боллоо ёо ёх гэж байв. Хамаг юм нь нойтон гялалзах тул тэр цовоо сэргэлэн инээд нь тослог мэт гялтганаж байх шиг санагдана. 

	— Луйварчин аа, хаана байна аа, тэр цулбуурт чинь? гэж Лютов чанга чанга орилно. 

	— Би түүнийг... 

	— Цулбууртыг уу? 

	— Цаана хатгажээ... 

	— Тэр загас чинь хаана байна аа? 

	— Яваад өгчээ. 

	Тэр хоёр, хоёр биеийг харж элгээ хөштөл инээж байхыг үзвэл сэгсгэр тариачны нүүрийг дагаж үнэхээр нулимс урсаж байхыг Клим олж харжээ. 

	— За за, энэ ч хэтэрлээ гээд Туробоев дал мөрөө хавчаад хоёр хүүхний хойноос явав. Хойноос нь инээх, ёолох дуун сонстож

	— Ай базарваань... гэх нь дуулдана.

	— Мэхэлсний нь учир шийтгэвэл таарна гэж Алинагийн дуу гарахад

	— Тэр дэмий шүү гэж Лида эрс хориглож байх нь бас дуулджээ. Тэд дуугүй явж байтал Лютов гүйцэж ирээд

	— Учрыг мэдэж байна уу, та минь? гэж чанга хашхирч, хөлс, нулимсаа арчин явав. Лютов бусдыгаа явуулахгүй саад хийх тул Туробоев хялайж, хоёр алхам сугаран хоцров. 

	— Эвтэйхэн мунхруулж байна шүү. Авьяас байна! Урлаг байна шүү. Ёстой урлаг гэдэг хүнийг ямагт мунхруулна гэж Лютов улиглан бархирна. Туробоев Климийг харж инээгээд

	— Энэ дэмий үг биш үү. Ер энэ хүн бол балай хүн биш атал уцаар хүн шиг дандаа бархирч явах юм гэв. Макаров тэндээс ууртай орилох нь:

	— Боль доо, Володя! Чи юунд дандаа ингэж орилж явдаг юм бэ? Гайгүй ямар нэг уран илтгэдэг эрдэмтэн болоод загнаж бархирч яваарай гэнэ. 

	Костя чи шувуу шиг хөнгөн хийсвэр байна! Учрыг ол л доо. 

	— Үгүй тийм биш, чи үнэхээр дуугүй яв. 

	— Та ер нь аймаар их хашхирах хүн юм гэж Алина гомдоллон хэлэх нь дуулдав. 

	— Би одоо орилохыг болив. 

	— Галзуу хүн шиг юм. 

	— Дуугүй явъя. 

	Лютов үнэхээр дуугүй болтол Лида сугадаж

	— Энэ тариачин эр таны дургүйг яагаад эс хүргэв? гэсэнд

	— Миний юу? Яалаа гэж тэр вэ? Лида минь би харин гуравтын дэвсгэр илүү өгөөд баярлав гэж хэлсэн шүү. Их ухаантай хүн. Ер нь манайхны тариачид их ухаантай улс юм. Тэд хүнийг сургаж чадна гээд Лидагийн гарыг олж

	— Энд цулбуурт загас байхгүй гэдгийг та одоо хүртэл үнэмшээгүй явна уу? Та их хонгор хүн байна. Ийм нарийхан горхинд тийм загас байдаггүй юм... гэж дахин тас тасхийтэл хөхөрчээ. Макаров, Алина хоёр хурдлан алхав. Клим сугаран хоцорч харвал Туробоев Варавка хоёр зуслангийн байшинг чиглэн ганц нэг алхаж харагджээ. Клим усанд ордог газрын гүүрний сандал дээр суугаад «Клим чи сайхан дотортой хүн байна. Чи бол их талбайн дунд босгосон хөшөө адил хүн юм. Эргэн тойрон яаж ч хашхирч, шуугилдаж, нижигнэж байхад чи бол огт сэтгэл уймрахгүй амгалан харж чадах юм» гэж өчигдөр Макаров ярианы далимаар хэлснийг санаад өөртөө баахан зэвүү хүрч байжээ. 

	«Гэвч Макаровын хэлдэг нь намайг сэтгэлийнхээ хөдөлгөөнийг далдлан явж чаддаг хүн гэсэн үг юм. Гэтэл бусдыг хөндлөнгөөс далдаас чагнаж ажих гэдэг миний хувьд зохисгүй болжээ. Би бол олны яриа хөөрөөнд идэвхтэй оролцох цаг болсон байна. Хэрэв би хүмүүсийн биеэс тогосын өд сэмхэн сугалан авдаг болбол надад их ашигтай юм «Аврахын тул худал ярина» гэж нэгэн сударт өгүүлжээ. Гэвч хааяа бие биеэр наадам хийхийн тул биш «аврахын тул» байж болох юм. 

	Ингэж удаан бодтол зориг ороод тэдэнтэй үзэлцмээр санагдан, Алинагийнд очсон ч яадаг юм гэж бодогджээ. Варавкаас бусад нь цөм тийш очсон байжээ. Гэтэл хот явах цаг болсныг санаад очсон нь үгүй. Төмөр замын өртөө орох гэж муруй сарий нарс ургасан толгодын дундуур элс нуугьсан бэрх замаар явахдаа саяын зориглон байсан нь сэм сэм алдраад биеийнхээ урт сүүдрийг дагаж явах зуур, ер учир нь эс ойлгогдох бодлыг нуугдуулсан бусдын замбараагүй бодол санал дотроос өөрийн саналыг ялган олох гэдэг бэрх болно гэж бодож явжээ. 

	Климийн харьснаас хойш хагас цаг хэртэй болоод эр эм Спивак иржээ. 

	Климийн эх албаны дээд түшмэдийг тосох адил маш сүртэй угтжээ. Нүүрэндээ зузаан гэгчийн оо энгэсэг тавиад лорнет хэмээх нүдний шилээр оролдон францаар онц гуншин ярьж байв. Ирсэн гийчдийг тавтай морилон суухыг урихын өмнө өөрөө их л тавлан суужээ. Эхийн нь ингэж аяглан аашлахад эр эм хоёр Спивакийн гүн цэнхэр нүдэнд мишилзэхийн өчүүхэн оч бадарч буйг Клим олж харжээ. Елизавета Львовна ер бусын өргөн халхгар хар өнгийн хувцас өмссөн нь нас ахимаг, зан даруу хандмаа нарын адил харагдах бөгөөд Петербургт байсан шигээ аятайхан эс харагдах ажээ. Гэвч үнэртэн хүжсийн хэдийн танил хурц үнэр Климийн хамрыг цоргиж

	 

	Ганцхан чамдаа, чамдаа

	 

	гэж уран гоё дуулж байсныг нь санагдуулна. 

	Нөгөө атигар хөгжимчин нь задгай энгэртэй чисчүү дээл өмссөн нь турсаахай адил агаад дүлий мэт дуугүй суухдаа Климийн эхийн үг ярих аялгууны дагуу толгой дохиж байв. Самгин түүний халуун гарыг элэгсэг чанга атгав. Шар ясаар ур муутай зорж сийлсэн мэт царайтай энэ хүнийг харахад аятайхан санагджээ. Энэ хүн бол царайлаг авгайчуудын хажууд тун ч сулдаргүй харагдах ажээ. Спивак Климийн эх хоёр хэд гурван үг сольсны хойно Елизавета Львовна санаа алдаж

	— Вера Петровна, би тантай анх удаа уулзахдаа танд их гунигтай мэдээ дуулгах болсондоо сэтгэл маш зовж байна. Юу гэвэл Дмитрий Николаевич баригдсан шүү гэв. 

	— Ай тэнгэр минь, тийм үү! гэж Самгина дуу алдаж, зөөлөн сандлын түшлэг налахад нь сормуус нь чичирч, хамрын нь үзүүр улайжээ. 

	— Тийм шүү. Шөнө ирээд аваад явчихсан даа гэж Спивакийн чанга хэлэхэд Клим

	— Кутузовыг яасан бол? гэж ууртай асуув. 

	Кутузов Дмитрийг баригдахаас гурван долоо хоногийн өмнө эцгээ оршуулахаар нутаг явсан гэж Спивак ярьжээ. 

	Климийн эх бяцхан алчуур гаргаж хацрын оо энгэсгийг баллах вий гэсэн шиг нүдэндээ хүргэх боловч нүдний нулимс эс гарахыг Клим ажиглаж байв. 

	— Тэнгэр минь, ямар хэрэг хийсэн юм бол? гэж жүжигчин шиг асууна. 

	— Миний бодвол онцын ноцтой хэрэг биш бол уу гэж Спивак их л энхрий уярангуй ярих бөгөөд, — Дмитрий Николаевичийн танил, үйлдвэрийн сургуулийн нэг багшийг түүний дүү болох оюутан Поповын хамт бас барьжээ. Тэр оюутныг та лав таних биз? гэж Климээс асуужээ. 

	— Би танихгүй гэж Клим дурамжхан хариулав. 

	Энэ явдлыг арван таван минут хэртэй ярилцаж, Климийн эх сэтгэл гуньж байгаа янз харуулж гүйцэв гэж бодоод гийчдийг цэцэрлэг дотор сууж цай зооглохыг урьжээ. 

	Цэцэг навч дэлгэрээд жигүүртэн шувууд баясгалантай донгодоод цэцэрлэгийн дотор тунгалаг сайхан байлаа. Хаврын ийм сайхан өдөр гунигт юм ярих гэдэг зохисгүй билээ. Вера Петровна хөгжмийн тухай яриа үүсгэтэл эр Спивак сэтгэл сэргэж, хүзүүний зангианаас нэг утас сугалан хаяж, хийд таслалын тэмдэг зурж үзүүлээд баруун орнуудад хөгжим гэж байхгүй гэж яриад

	— Тэнд гагцхүү машин бий. Тэнд Францын эртний бүжгийн аялгуунаас... гээд хуруугаа уруулдаа хүргэж муухай дуу гаргаад, — ийм л хөг дуунд орсон байна гэв. Эхнэр нь

	— Зангиагаа битгий сэмлээд байгаач гэж хэлэв. Эр Спивак төгөлдөр хуур дарах гэж байгаа юм шиг гараа ширээнээ дуулгавартай гэгч тавьтал зангианыхаа үзүүрийг аягатай цайнд дүржээ. Түүнээсээ ичиж, алчуур гаргаж арчаад

	— Норвегт Григ гэж тун сонин хүн бий дээ. Их л алмай хүн гэж улс ярилцах нь бий гээд дуугүй болжээ. 

	Хоёр эмэгтэй инээж, их л зугаатай үг ярилцах атал хэн хэндээ дургүй байгаа мэт Климд санагджээ. Спивак хэзээ хойно

	— Таны бие сайн биз дээ? гэж Климээс асуужээ. Клим гүзээлзгэнэ баригтун! гэж Спивакт хэлсэнд ёсноос татгалзаж

	— Гүзээлзгэнэ идэхээр миний биеэр чонын хөрвөш гардаг юм гэжээ.

	— Елизавета Львовнад байшингаа үзүүл гэж Климийн эх хэлэв. Эм Спивак Климийг сугадаж, цэцэрлэгийн дундуур их л хянамгай алхлан явахдаа

	— Намуухан аятай гүвтнэсэн хачин хот юм. Би галт тэрэгний буудлаас гараад явахдаа ийм жигтэй чимээ олж сонсоод гайхаж явлаа. Ариутгах газар адил лав уйтгартай биз. Гал түймэр их гардаг уу? Би түймрээс их айдаг гэж ярьж явав. 

	Жигүүрийн байшинд орвол элдэв цаасны тасархай хөглөрөөд зохиолч Катиныг санагдуулна. Спивак тасалгааны дотуур гүйлгэн хараад

	— Цэцэрлэг тийш хандсан цонхтой тун аятайхан өрөө байна. Алимын модны төөлүүр хорхой орж ирдэг үү? Өглөө тун эрт шувуу донгоддог байх даа гээд санаа алдав. 

	— Танд тусгүй санагдаж байна уу? гэж Климийн гунигтай асуухад хүүхэн цэцэрлэгийн дотор гарч хүзүүгээ үзэсгэлэнтэй махийлгаж, мөрөн дээгүүрээ хараад

	— Хаанаас даа! Ер нь энэ байшин бол эр хүнтэй хавьтаагүй эгч дүү хоёр хүүхэн юм уу, эсвэл сая гэрлэсэн эр эм хоёр суувал их тохиромжтой байшин юм гээд интоорын модны дор тавьсан сандлын хажууд ирж, нүүр амаа гоёмсог хөдөлгөөд

	— Энд жаахан суух уу. Тэр хоёр тэндээ наймаа ярьж л байг гээд ийш тийш харж

	— Сайхан цэцэрлэг байна. Саяын байшин ч сайхан байшин юм. Ялангуяа сая гэрлэсэн улсад бол бүр ч аятайхан байшин. Ийм анир чимээгүй газар нэг хэсэгтээ хэчнээн ч жаргаж болно. Тэгээд дараа нь... гэснээ, — Та залуу хүн тийм юм мэдэхгүй биз дээ гэж инээмсэглэхэд нь Клим ичжээ. Тийнхүү инээх нь дооглосон буюу өдсөн алин болох нь эс ялгагдах ажгуу. Спивак тэнгэр өөд харж, интоорын навч таслан авч

	— Энэ хотод өвөл юу хийх вэ дээ? Ший үзээд, хөзөр наадаад, уйдвал роман зохиол уншиж, бас хэрүүл хийгээд таардаг биз дээ? Би бол Москвад суувал дээр гэж бодно. Энэ газар мөд дасахгүй бол уу. Та бас л дасаагүй байгаа юу? гэв. 

	Ингэж эрээгүй ярихад нь Клим гайхаж байв. Энэ хүүхэн энгийн алиа сэргэлэн ярьж чадна гэдэгт Клим эргэлзэхгүй байжээ. Гэвч чухамхүү ингэж энгийн ярина гэж бодсонгүй. Спивак Петербургт байхдаа их бодол болсон дуугүй хүүхэн байв. Гэтэл одоо хэзээ ёзооны дотнын танилтайгаа ярьж байгаа мэт эрээгүй ярьж байх нь Климд аятайхан санагджээ. Спивак хүүхэн бас байшин хөлслөхөд түлшийг өгдөг үү, үгүй юу? гэх зэрэг аж амьдралын хамгийн бор юм асуухдаа үгийн завсраар аятайхан шургуулж байв. 

	— Танай байшинд төгөлдөр баян хуурын дээр өлгөөстэй зураг таны хойд эцгийн хөрөг үү? Сахал үсээр тун элбэг хүн байна шүү гэж бас ярьжээ. Клим энэ хүүхний нүүрийг сонирхон харж, — Туробоев мөд ирнэ дээ гэв. 

	— Тийм үү? 

	— Газар эдлэнгээ худалдаж байгаа юм. 

	— Тийм бий!

	Энэ хүүхний ийм төвшин тайван ярьж, тохойгоор ёвроод уучлал эрэхгүй байхад нь Клим баярлаж байжээ. 

	Климийн эх тэдэн дээр ирэв. Эр Спивак хажууд нь зэрэгцээд дээлийн энгэрийг далавч адил дэрвүүлж, газар дор дуугарч ядаж байгаа юм шиг

	— Энэ дуу бол их бүдүүн, түм түмм... ийм аялгуугаар бичигджээ гэж ярьж явав. Эхнэр нь тэр хөгжмийн яриаг нь таслан Вера Петровнатай жигүүрийн байшингийн тухай яриа үүсгэн дагуулан холдов. Спивак Климийн хажууд суугаад хэлзүйн сурах, бичгийн үгээр

	— Таны эх хөгжим мэддэг их аятайхан хүн байна. Энэ хотын булшны газар хол уу? Би гийм гуньхралтай юманд дуртай хүн юм. Манайд харин булшны газар сайхан шүү. Бид бүхэн үхсэнийхээ дэргэд байдаг нь онц сайхан хэрэг дээ гэж ярьж байв. 

	Түүний ярианы завсраар нөгөө хоёр эмэгтэйн яриа тодорч

	— Нээрэн үү? гэж Спивак хүүхний шаардангуй үг дуулдана. 

	— Үүнийг би хийнэ. 

	— Бидний яриа ингээд гүйцэв үү? 

	— Гүйцлээ. 

	Клим эр эм хоёр Спивакийг байшиндаа оруулаад буцаж ирэхэд ээж нь интоорын модны дор сандлын түшлэг дээр гараа тавиад толгой унжуулан суусаар ажээ. 

	— Ай чааваас, энэ эм тийм чиг онц биш авгай байна. Еврей хүүхэн үү? Биш ий? Яасан айхтар догь эд вэ! Зээлийн газар байгаа юм шиг наймаалж байна шүү. Ер еврейтэй ч адилгүй юм. Дмитрийн тухай ярихдаа сэтгэл дүүрэн өнгө илэрснийг чи ажиглав уу. Зарим хүн тийм муу юманд их дуртай байдаг юм гэж алжаасан мэт сулхан ярьж байв. Чингээд яая даа гэсэн байдалтай өвдгөө дэлдэж байгаад

	— Ай Дмитрий минь, Дмитрий минь! Одоо би Петербург орох хэрэгтэй болжээ гэнэ. 

	Цэцэрлэгийн дотор ягаан туяа татаад цагаан өнгийн цэцгийн өнгө хувиран харагдана. Улам ариун сайхан үнэр анхилж чив чимээгүй болов. Климийн эх

	— Би орж хувцсаа солиод ирье. Чи эндээ хүлээж бай. Гэрт их бүгчим байна гэж явахад Клим хойноос нь харж, Спивак хүүхний тухай базаахгүй үг хэлсэнд нь дургүйцэж байжээ. Гэвч Клим хүмүүст үл итгэх нь улам их болсон тул эхийн хэлсэн үгийг эргэцүүлэн бодож, Спивак хүүхний хэрхэн үг ярьж, инээж аашилж байсныг нь хурднаа эргэцүүлэн санажээ. Эелдэг сайхан нам гүмийн дунд сэтгэл уяраад тэр хүүхний зан байдлын талаар эхийн хэлдэг зөв гэж өчүүхэн ч юм эс бодогдох ажгуу. Харин ч Еливавета хүүхэн тэдний жигүүрийн байшинд ирж суувал энэ хүүхнийг эргүүлж, Лида хүүхэнд сэтгэл татагддаг хүнд бэрх байдлаас мултарч болно гэдэг хөнгөн бодол төрж байжээ. 

	Климийн эх хөлдөө зөөлөн шаахай углаад цагаан дээл өмсөж, энгэр заамыг мөнгөн товчоор даруулсныг үзвэл хачин залуу болсон аятай харагдана. 

	— Дмитрий баригдсан нь чамд муугаар тусаж болох биш үү? гэж эх нь аяархан асуужээ. 

	— Яагаад? 

	— Та хоёр нэг гэрт сууж байсан шүү дээ. 

	— Энэ бол санаа сэтгэл нэгтэй гэсэн хэрэг биш.

	— Тийм л дээ. Гэвч... гэснээ санчгийн атирааг илж, дуугүй болов. Гэтэл гэнэт сүүрс алдаж

	— Энэ Спавик хүүхэн бие жирэмсэн гэхэд галбир төрх нь тун зэвүүн аятайхан харагдах юм аа гэжээ. Клим цочиж

	— Бие давхар юм уу? Танд ярьж байна уу? гэв. 

	— Тэнгэр минь, би хараад мэдэлгүй яах вэ. Чи энэ хүүхнийг сайн таних уу? 

	— Үгүй гээд Клим нүдний шилийг авч арчих зуур нүүрээ буруулав. Эхдээ ууртай харагдахыг хүссэнгүй. Клим хууртсан, хулгайлагдсанаа мэдэв. Хөлсний хүүхэн Маргарита... мэнгэр ханиадтай Нехаева цөм хуурчээ. Лида ч гэсэн жинхэнэ үнэн янзаар харагдахаас бултаж хуурч байгаа ажээ. Эцэст Спивак хүүхэн хуурчээ. Клим түүний тухай цагийн өмнө сайнаар бодож байсан бол одоо тийм сайнаар бодож чадахгүй болжээ. 

	«Өвчтэй эр нөхрөө өрөвдөн хайрлахгүй, хуурч мэхэлж байдаг яасан цэвдэг хүйтэн сэтгэлтэй хүн байдаг вэ! Миний эх ч гэсэн миний амьдралын хэрэгт ичгүүргүй хутгалдан оролцох болжээ» гэж бодохдоо зэвүү нь хүрч байжээ. 

	— Ай тэнгэр минь! гэж эх нь сүүрс алдана. 

	Клим хялайн харав. Хамаг биеэ хурааж хөлөө жийж суух нь нүүрэнд нь гунигт үрчлээ сууж эмгэн хүн адил харагдана. Нүдээ бүлтийлгээд ямар нэг хүнд бэрх өвчнийг тэсвэрлэн байх шиг уруулаа хазлан сууна. Климийн дотор хэдий хорсох боловч өөрийн биеийг энэрэн хайрлах өчүүхэн сэтгэлийнхээ нэг хэсгийг эхдээ шилжүүлж

	— Ээж ээ, чамд их уйтгартай байна уу? гэж аяархан асуув. 

	Эх нь цочиж нүдээ онийлгоод

	— Миний насанд зугаатай байх цаг тун хомс шүү гэжээ. Салганасан гараар дээлийн заамыг дараад

	— Ойрхон газар чамайг ямар нэг бүсгүй лав хүлээж байгаа вий. Чи түүнд хайртай болох болно гэжээ. 

	Ингэж шивгэнэн хэлэхэд нь нэг ер бусын аялгуу сонстож, ээж ямагт бардам дээгүүр зантай юм сан, одоо л уйлах нь дээ гэж Клим боджээ. Уйлах нь ямаршуу бол гэж Клим бодож мэдэхгүй байлаа. 

	— Ээж ээ, ийм юм ярьж хэрэггүй. 

	Ээж нь хүүгийн мөрөнд хацраа наалдуулаад ханиалгах буюу инээж буй нь мэдэгдэхгүй хачин дуу гараад

	— Би энэ тухай ярьж чадахгүй боловч ярих хэрэгтэй байна. Эм хүнийг энэрэн хайрлах дэлгэр сэтгэлийн тухай ярих хэрэгтэй. Энэрэл хайрын тухай шүү! Энэ ертөнцөд хар амиа бодсон хамгийн гань амьтан бол эм хүн, эх хүн юм! Яагаад тэр вэ? Тэд ухаан мангууртал ганцаар ганьхран сууна. Ганцхан би ч биш... гэж шивгэнэн хэлэхэд нь Клим сандран

	— Ээж ээ, би ус авчирч өгөх үү? гэж асуугаад дэмий асуув гэж тэр даруй ухаарчээ. Клим ээжийгээ тэврэх гэтэл ээж нь цорхирон ухилахгүй сэн гэхдээ хамаг бие нь чичрэн найгалзаж байв. 

	— Өдөр шөнө, бүтэн жилд хэдхэн цаг ханьтай, бус цаг ганцаар байдаг бид гэж эхийн шивгэнэн хэлэх дуунд хорсон гомдсон аялгуу илэрчээ. 

	«Нехаева ч бас ингэж хэлдэг байсан» гэж Клим бодов. 

	— Омголон байх гэдэг ийм хатуу залхаалт үздэг байна. Ер нь хүний сэтгэлийн энхрий эвтэйг олж харахыг хүсдэггүй юм. Би ондоо юм ярьж байна. Гэвч чи... гэхэд нь Клим «Ийм юм яриад хэрэггүй. Энэ чинь өөрийгөө доромжилж байгаа хэрэг. Энэ үгийг би нэг мэнгэр ханиадтай, муухай царайтай хүүхнээс дуулсан юм» гэж хэлэх гэж бодсон боловч чадсангүй. Ээж нь амьсгаадаж байгаад

	— Чи намайг гангинаад бай гэж хэлэхгүй биз дээ. Тэгвэл голын хийтэй болжээ гэж эмч домч, ус унд гэнэ шүү дээ гэв. 

	Клим мэгдэж хоцроод ээжийнхээ гарыг дэмий л илэх атал ээж энэ бүхнийг яриад юу хийнэ дээ гэж бодож байжээ. Гэтэл эх нь үнэхээр голын хийтэй болсон мэт аяглан, аймаар хуурай хөндий шивгэнэхэд нь арьс нь язарч байгаа мэт дуу гарч байх шиг санагджээ. 

	— Ер эм хүн болгон ганцаар ганьхран суух эдгэшгүй өвчинтэй байдаг гэж чи мэдэх ёстой. Энэ учраас эм хүний сэтгэл гэнэт хувирдаг, энэ тэрийг эр улс та нар ойлгож мэддэггүй юм. Та нарын дотроос хэн ч бидэн шиг дандаа хүнтэй наалдаж байхыг боддоггүй шүү гэж эх нь аяархан өгүүлэхэд Клим ямар боловч сэтгэлийг нь илбэн засах хэрэгтэй гэж бодоод

	— Эм хүний тухай Макаров тун хачин юм ярьдаг... гэж амандаа дуугарчээ. Климийн эх түүний үгийг дуулсангүй

	— Бидний хар амиа боддог нь нүгэл биш юм. Хүний аж амьдрал гэдэг хүйтэн цэвдэг учраас хамаг сэтгэл, яс мах хүртэл янгинаад байдаг юм... гэжээ. 

	Хүүгээ гэнэт харж зайтайхан суугаад ногоон мод ширтэв. Хэдэн минут болоод хацарт унжсан үсийг засаж, босон явжээ. Климийн дотор нь их хачин болов. 

	«Ээж маань өтлөөд баахан жөтөөрхүү болжээ» гэж Клим бодож хөмсөг зангидан цагаа харав. Сая ээжтэйгээ хоёр цаг хэртэй суув гэж санаж байсан нь ердөө хагас цаг хэртэй болсон байжээ. Энэ хагас цагийн дотор харсаар байтал ээж нь нэр нүүрээ баахан алдав гэж бодоход эвгүй байжээ. Ер хүн болгонд түүний зан аашийг харуулдаг нэг гол араншин байдаг ажээ гэж Клим бас бодов. 

	Маргааш өглөө нь санамсаргүй байтал зуслангаас Варавка ирэв. Нүд нь сэргэж гялалзаад сэгсийж сагсайн үзэмжгүй харагдана. Вера Петровна уулзмагц

	— Нэг хатагтай юм уу, авхай очиж байшин хөлслөв үү? гэсэнд

	Варавка гайхаж

	— Ямар хатагтай гэв. 

	— Лютовын танил юм бол уу? 

	— Тийм авхайг би үзсэнгүй. Тэнд Лидия, Алина хоёр хүүхэн, гурван хархүү л байна. Тэдийг цөмийг чөтгөр алгадаасай!

	Хүнд янзын Варавкийг үзвэл хятад «гуйлгачны бурхан» шаазан хүнийг том болгосон лугаа адил ажгуу. Ийм нэг бурхны зэмдэг дүрс тэдний зочдын өрөөнд толины өмнө тавиур дээр байдаг бөгөөд шог янзаараа ямар нэг гоо сайныг өгүүлшгүй хосолсон дүрс билээ. Варавка хэсэг гахайн мах эр нугас адил түргэн түргэн үмхлэх зуур

	— Туробоев бол адгийн шаар юм. Юу гэдэг бил ээ? нөгөө францын уналтын үзэлтэн шиг юм аа. Наймаа хийж үл чадна. Хотын байшинг нь би засаж техникийн сургууль оруулахаар худалдан авлаа. Хулгайн юм шиг тун ч хямдхан өгч байна шүү. Ер нь язгууртны гаралтай мангуу амьтан юм. Лютов газар эдлэнг нь Алинад худалдан авч байна. Лютов цөлмөчих санаатай юм, би цөлмүүлсэнгүй. Өөрөө цөлмөвөл дээр... 

	— Чи юу ярина.. гэж Вера Петровна аяархан хэлэхэд,

	— Би шударга ярьж байна. Хүнээс юм авч сурах хэрэгтэй юм. Ялангуяа тэнэг хүнээс юм авч сурах хэрэгтэй. Сергей Витте шиг л шулаад байх хэрэгтэй юм. 

	Варавка идэж цадаад нүдээ жаргалтай онийлгон, нэг аяга дарс уугаад нүүр амаа арчиж

	— Харин тэр Лютов их зальтай амьтан байна шүү. Клим чи мэдэж яваарай гэв. 

	Вера Петровна сохор хүн адил эгц гоонойж суугаад Дмитрийн баригдсаныг ярьсанд энэ удаа ярих нь зохисгүй, тэр ч байтугай өдсөн мэт болов гэж Клим бодож байжээ. Варавка сахлаа алгаараа дэвүүр адил өргөж хараад алган дотроо үлээж

	— Самгиных дээрээсээ толгой дараалан шоронд суудаг удамтай болж байгаа хэрэг үү? гэв. 

	— Би Петербург орохоос доо. 

	— Тэгэлгүй дээ гэж Варавка аяархан өгүүлээд Климийн дал мөрөн дээр гараа тавьж, ганхуулж байгаад итгүүлэн ярьсан нь:

	— Дүү минь, чи иргэний инженерийн сургуульд явмаар юм даа. Өмгөөлөгч хүн илүүдээд байна шүү. Гамбетын хэрэгцээ одоохондоо алга. Прокурор ч ялгаагүй, сонин болгонд хорин тав байна. Харин уран барилгын инженер хүн алга, бид байшин барьж чадахгүй байна шүү. Чи ер уран барилгачин бол. Тэгвэл зарим талаар тэнцэх болно. Яагаад гэвэл ах дүү хоёрын нэг нь барьж байдаг, нөгөө нь нурааж байдаг, завсраас нь би завшиж байхгүй юу! гэж тачигнатал инээж гэдсээ цүндгэнүүлэн байснаа

	— Бидний хэн нэг маань зусланд байх хэрэгтэй байна. Клим чи тийш явна уу даа. Ер би Дроновыг худалдагчаар авах бол уу. За би нотариат орлоо... гээд яваад өгчээ. Климийн эх хойноос нь харж

	— Их ухаантай, их чадалтай хүн шүү! гэв. 

	— Тийм ээ, гэж Клим эелдэг зөвшөөрсөн боловч «Энэ хүн намайг бөмбөг адил ийш тийш өшиглөн байх юм» гэж дотроо боджээ. 

	Клим үдэш зуслан оров. Төмөр замын өртөөнөөс цааш элсэн замаар явахгүй гэж нарсан ойн дундуур шууд оров. Тэр элсэн замаар саявтар тосгон тийш нэг том хонх тээж аваачсанаас хүн малын хөлд зам ихэд эвдрэн хонхойсон байжээ. Ойн дундуур ганцаар чимээ имээгүй явахад сэтгэлд зугаатай байв. Залуу нарсны торгон мөчрөөс давирхай үнэртэж байв. Олон үеийн турш бат жагсан ургасан моддын чөлөөгөөр зэрэгцээ мэт хий ирэлзэж, нарны ташуу улаан туяа тусаж, модны үндэс хүрэл хоргой мэт харагдана. 

	Нэг жижигхэн толгодын цаана модны цоорхойд том улаан шүхрийн орой харагдахыг Клим гэнэт олж харжээ. Тийм улаан шүхэр Лида, Алина хоёрын аль алинд нь байдаггүй билээ. Тэр шүхрийн дор нэг эм хүний нуруу цухуйж, бас Лютовын сэгсгэр шовгор толгой харагджээ. 

	«Ээжийн асуудаг нөгөө эмэгтэй мөн үү? Лютовтой явдаг хүүхэн бол уу? Сүүлчийн удаа уулзаж байгаа нь энэ бол уу?» гэж Клим бодов. 

	Клим мэдэлгүй тулж очсон тул тэр хүүхэн жигд намуун дуугаар юм ярьж, Лютовын үг асууж байх нь бүдэгхэн дуулдаж байжээ. Клим эргэж модонд орох гэтэл Лютов

	— Чамайг харсан даа. Нуугдаад яана гэж чанга хашхирав. Тэгж хашхирахад нь элэглэсэн аялгуу илэрчээ. Климийн очиход Лютов шүдээ ярзайлган эвгүй инээжээ. 

	— Та юунд намайг нуугдаж байна гэж бодов? хэмээн Клим ууртайхан асууж, хүүхний өмнө мэхийн малгайгаа зориуд удаан авав. 

	— Сэрэмжилснээс болжээ. Танилцагтун гэв. Хүүхний гарын алга онц хатуу эвэршсэн ажээ. Царай нь тогтоохын аргагүй гаж харагдана. Зургаа авхуулах гэж байгаа мэт Климийг ширтэж овог нэрээ их л тодгүй хэлсэн тул Клим даруй мартжээ. Лютов эргэж хараад нүүрээ үрчийлгэж

	— Клим чи тус бол. Энэ хүүхэн галт тэрэгнээс хожимджээ. Чи гэртээ аваачиж хонуулаарай, тэгэхдээ хүнд битгий мэдэгдээрэй. Энэ хүүхэн зуслангийн байшин хөлслөх гэж ирснийг хүмүүс олж харсан боловч тэдний нүдэнд дахин харагдах хэрэггүй юм. Ялангуяа тэр хурц ухаантай хазгар чөтгөрт харуулж болохгүй гэжээ. 

	— Арай хэтэрхий болгоомжилж байгаа биш үү? гэж хүүхэн аяархан асууна. 

	— Тэднийг би тийм улс гэж үзэхгүй байна гэж Лютов ууртай дуугарав. 

	Тэр хүүхэн шүхрийн үзүүрээр газар зурж инээмсэглэв. Тийнхүү инээвхийлэх нь их л ондоо өвөрмөц ажээ. Юу гэвэл тэр хүүхэн инээхийн өмнө уруулаа чанга жимийх тул жижигхэн амны нь хоёр завжинд их хонхор илрэн харагдана. Тэр хүүхэн аргагүйн эрхэнд инээвхийлэх нь баахан хэрцгий маягтай агаад нүүр байдлыг их л ондоо болгож байжээ. 

	— Та зугаалагтун гэж Лютов тэр хүүхэнд хэлээд босож Климийг сугадан зуслангийн байшин тийш явав. Лютовын их л эрээ цээргүй аашилсанд Климийн зэвүү хүрч

	— Та энэ хүүхэнд их эелдэг биш юм даа гэж аяархан хэлсэнд Лютов амандаа

	— Ингээд болно оо гэжээ. 

	— Петербургт миний ах баригдсаныг би танд урьдчилан дуулгах ёстой гэж Климийн хэлэхэд Лютов

	— Ардыг номлогч хүн үү? гэж яаран асуужээ. 

	— Марксын үзэлтэн хүн. Харин тэр ардыг номлогч гэдэг чинь юу байдаг юм бэ? гэхэд Лютов малгайгаа авч, халууцаж улайсан нүүрээ сэвж

	— Хувьсгалын хүч дахин хуримталлаа шүү гээд хэн нэгийг амандаа харааж байх нь сонсогджээ. Аюултай зальхай хэрэг мэт санагдах эвгүй муухай явдалд татаж байна даа гэж Клим Лютовт уур хүрч бас үгэнд нь амархан оров гэж өөртөө уур хүрэвч Лютовыг гайхан сонирхож байв. Лютовын эгдүүцэж үглэхийг дуугүй чагнан явах зуур эргэж харвал нөгөө улаан шүхэр барьсан хүүхэн алга болжээ. 

	— Дахин хуримталлаа шүү... Смоленьд миний нэг таньдаг хүн баригдсаныг дуулгах гэж энэ хүүхэн ирсэн байна... Тэр хүн хэвлэлийн газартай байсан юм. Чөтгөр алгад! Харьковт, Питерт, Орелд хаана л бол баривчилга. 

	Лютовын ингэж ундууцан үглэх нь мөнөөхөн шаварчин, мужаан, конторынхоо албан хаагчдыг Варавкийн үглэдэгтэй адилхан санагдана. Түүний үглэх аялгуу нь хачин, хувьсгалчдыг их таньдгийг нь мэдэж Клим ихэд гайхжээ. 

	— Хувьсгал танд ямар хамаатай юм бэ? 

	— Та их зөв асуулт тавьж байна. Ах чинь баригдсан нь хайран байна. Тэр хүн лав танд хариулж өгөх байсан биз. 

	«Тэнэг монди!» гэж Клим дотроо харааж гараа суга татан авав. Лютов тааламжгүй болж, газар шагайн нарсны боргоцой өшигчин явав. Клим яаран алхлахад Лютов

	— Та юунд яарна? Зусланд хэн ч байхгүй. Цөм нэг яармагийн баярт очих гээд завиар яваад өгсөн гэж дахин Климийг сугадаж, түлээний тэнд хүрээд

	— Энд сууя гэжээ. 

	Тэгээд хэдий аяархан боловч нэлээн дооглох маягтай

	— Ийм сайхан тариачин эрчүүл байхад бидний мэтийн сэхээтнээр ямар чөтгөрөө хийнэ? Энэ бол хөдөөгийн ардын модон байшинг тана эржингээр чимэглэх гэсэнтэй адил юм. Үнэн сайхан санаатай бадрангуй өрнүүн сэтгэлтэй хүмүүс шоронд орж, баларсан завхарсан цөллөгт сууж, хүний сэтгэлийг уяруулсан зохиол өгүүлэл бичиж чаддаг байна л даа. Тэд бол шуналыг тэвчин чадагсад юм. Ер нь уригдаагүй зочид юм даа гэж ярихад нь архи ханхлан, утас хазаж байгаа мэт шүдээ тас тас дуугаргаж байжээ. 

	— Жишээ нь ардын зоригтон байна. Эд чинь мексикийн бол Густов Эмар, Майн Рид мөн шүү дээ. Гар буу нь дуугаравч онохгүй, булсан мина нь дэлбэрэхгүй, арван бөмбөг хаяхад ганц нь тэсрэвч тэр нь цаг үедээ тэсрэхгүй, ийм л байгаа юм. 

	Лютов түлээний нэг муруй тайрдас авч газар босгож тавих гэтэл тэр нь тогтсонгүй, өнхрөн ойчив. 

	— Хамгийн илэрхий зүйл бол Оросыг хангинуур сүхээр өөлөн засах хэрэгтэй байна. Түүнийг эвхмэл тонгоргоор хурцалж дийлэхгүй шүү. Та юу гэж бодно? 

	Самгин тулгамдаад тэр даруй үг хариулсангүй

	— Урьд та Оросын ард түмнийг тун ондоогоор ярьдаг байсан даа гэв. 

	— Ардын тухай би нэг л янзаар ярьдаг хүн. Тэд бол онц ард түмэн. Тэдэнтэй зүйрлэх юм үгүй. Гэвч... гээд Лютов бас нэг тайрдас авч өөд нь шидтэл агаарт эргэлдэж хөлийн нь хажууд тусав. Лютов тэр тайрдсыг авч элсэнд шаагаад

	— Энэ тайрдсаар олон юм хийж болно. Уран хүн бол энэ модоор чөтгөр ч сийлж чадна, бурхан ч сийлж чадна. Гэтэл энэ тайрдас энд хэвтсээр байгаад өмхөрчээ. Гэвч үүнийг одоо бас түлж болно. Өмхөрч хэвтэх гэдэг бол ашиггүй, ичгэвтэр юм. Харин гал болж шатна гэдэг бол бага зэрэг дулааныг өгнө. Миний ёгтоор хэлж байгаа үг ойлгогдож байна уу? Би бол аж амьдралыг гэгээтэй, дулаан байлгах аж амьдралыг улайсгахын төлөө явдаг хүн дээ гэхэд нь Клим дотроо «Худлаа залж байна даа» гэж боджээ. 

	Клим Лютовоос нэг ямхын төдий дээр сууж байсан тул цаадхынхаа царайг харвал нүүр нь гадагшаа төвгөр биш, таваг шиг, тэгэхдээ бүр угаагаагүй таваг адил цаашаа хүнхийн орсон мэт харагджээ. Нэг пагдгар нарсны сүүдэр нүүрэн дээр нь тусаж Лютовын хялар нүд хоёр ширхэг самар бөнжгөнөн хөдөлж байгаа юм шиг ажээ. Хамраа сарталзуулан, уруулаа тамшаалахад нь дээд талд нь нэг эгнээ хортой шүд гялалзаж, хэлний нь үзүүр цухалзана. Үс сахал ургасан хурц төвөнх нь ёрдойж, чихний тус газар хоёр ясан бөмбөг төмбөгөнөж байв. Лютовын гараа сэгсрэхэд нь баруун гарын нь хуруунууд угийн хэлгүй хүний хуруу адил сүүтгэнэж, хамаг бие нь чичрэх нь утсанд тогтоосон хүүхдийн тоглоом адил бөнжгөнөж байв. Энэ бүхнийг харахад аягүй ажээ. Самгины дотор бухимдаж түүний үгийг эсэргүүцмээр санагдаж байжээ. 

	«Чи бол жүжигчин, илбэчин, галзуу солиотой хүн байна. Энэ ярьж байгаа үг чинь цөм худал хоосон чалчаа үг байна гэж хэлбэл яадаг бол? Гэвч энэ хүн хайртай сэтгэлтэй хүүхэнтэй, удахгүй хамгийн хөөрхөн хүүхний эр нөхөр болох гэж байгаа их баян бөгөөтөл юуны тул ингэж жүжиглэж, ингэж худал ярина вэ?» гэж Клим бодов. Лютовын сэтгэл хөөрсөн мэт согтуу дуугаар

	— Оросын олон зуун сая хүний тархи, зүрхнээс арав, за тав ч байг, хүний тархи зүрх бүрэн эрч хүчээрээ ажиллах болно гэж бодож болно биз дээ? гэв. 

	— Бололгүй дээ гэж Клим дурамжхан дуугарчээ. 

	Харанхуй тэнгэрт од түгэв. Агаарт бүлээн нойтон чийг үнэртэх нь ой мод хайлж, тосны уур дэгдэж байх шиг санагдана. Голын цаана тас харанхуйн дотор бүдэг шаргал гэгээ гарч, түүдгийн гал бадраад нэгэн цагаан хувцастай жижигхэн хүний дүрс харагдана. Анир чимээгүйн дотор усны цалгих дуун тодхон сонсогдоно. 

	— Манайхан ирж явна гэж Клим хэлэв. Лютов дуугүй сууж сууж

	— Одоо ирэх болсон доо гээд босож нэг юм ажигласнаа, — Нөгөө тариачин эр тэнэж явна. Би түүнийг саатуулж байя. Чи нөгөө хүүхнийг аргалаарай... гэжээ. Самгины зуслан тийш явж байхад

	— Чи энэ модон дотор цулбуурт загас барьж явна уу? 

	— Ноёнтоон, тэр чинь үнэхээр цулбуурт байсан юм. 

	— Тийм үү? 

	— Тэгэлгүй яах юм бэ? 

	— Хаана тэр вэ? 

	— Усанд байлгүй ондоо хаана байх бил ээ? 

	— Энэ голд уу? 

	— Байхгүй гэж үү? Энэ ч том гол шүү... гэж нөгөө тариачинтай Лютовын зугаатай, чанга үг ярилцах дуун сонстож байжээ. Лютов гэдэг чинь үнэхээр «жүжигчин эр юм» гэж Клим бодож чагнавал нөгөө тариачин

	— Ноёнтон, танд хүүхэн хэрэггүй биз? Энд усан цэргийн эхнэр залуу хүүхэн бий шүү гэжээ. 

	— Цулбуурт загастай адилхан уу? 

	— Тэр хүүхэн тун уйдаж байгаа юм... 

	«Лютов бол аюултай хүн гэж Варвара үнэн хэлсэн байна шүү» гэж Самгин бодов. 

	Клим харьж, оройн хоол өгөөд унтаарай гэж гэрийн зарц хүүхэнд хэлээд саравчит тагтанд гарч голын зүг харвал Телепневагийн зуслангийн байшингийн цонхоор алтан шаргал туяа татаж байхыг үзжээ. Тийш очихыг хүсэвч нөгөө хатагтай буюу авхай хаанаас гарч ирэхийг мэдэхгүй тул очиж болохгүй байжээ. 

	«Лютовт үгүй гэж хэлдэг байж. Би ер их зориггүй амьтан юм» гэж Клим боджээ. 

	Клим элс шижигнэж, мөчир хөдлөхийг чагнан хэвтэхдээ Лида, Туробоев, Макаров гурав юу ярьж байгаа бол? Лютов лав тэнд байгаа биз гэж бодож байв. Алсад тэнгэрийн дуун нижигнэн, ойрхон төгөлдөр баян хуурын эгшиг сонсогдоно. Голын цаана саран үүлний цаагуур шургаад нугын дээр хааяа сүүн цагаан туяа тусаж байв. Самгины Клим нөгөө уригдаагүй зочныг шөнө дүл болтол хүлээгээд үүдээ тасхийтэл хааж унтахаар хэвтэхдээ, Лютов болзоот хүүхэндээ очилгүй нөгөө инээмсэглэж чаддаггүй хүүхэнтэй модон дотор аятайхан жаргаж байгаа биз. Ардын номтон, хэвлэлийн газар, хүн баривчлагдсан гэж ярьсан нь цөм худал байж болно гэж бухимдан бодож байжээ. «Юм бүхэн яасан амархан бэ. Энэ лав сүүлчийн уулзалт байсан биз» гэж бодсоор таг унтжээ. 

	Өглөө сэрвэл салхи хөдлөөд нарсны хуурай мөчир шуугьж хус мод найгаж байв. Голын хөхөвтөр мандал дээгүүр долгион мяралзаж, хээ хуар гаргаж байв. Голын тэртээ хар хөх үүл нүүж үүлний буланг салхин уржээ. Хэсэг хэсэг голын дээгүүр утаан сүүдрээрээ илбэн хурднаа хийсэн өнгөрч байв. Алина хүүхэн усанд орж буй орь дуу гарч байв. Клим гар нүүрийг угааж хувцсаа өмсөөд өглөөний цайгаа уухаар суутал гэв гэнэт аадар бууж, нэг хэсэг болсны хойно Макаров орж ирээд үснийхээ усыг сэгсэрч

	— Владимир хаачсан бэ? Гэртээ унтсангүй ор нь хураалттай хэвээр байна гэж зовнингуй асуув. 

	Климийн инээд хүрч, Лютовын талаар нэг онц хортой хурц үг олж хэлье гэж бодтол амжаагүй байхад нь Алина гүйн орж ирээд

	— Клим ээ, шалавхан аяга цай өгөөч гэжээ. 

	Шал нойтон хувцас биед наалдаад чармаа шалдан юм шиг харагдана. Алина ус үсчүүлэн, гэзэгнийхээ усыг мушгиж

	— Солиотой Лида хувцас руу ус цацав. Тэнгэрт ниргүүлнэ дээ чи! гэж чанга ярьж байв. 

	— Лютов өчигдөр үдэш байсан уу? гэж Макаров дорой дуугаар асуухад толины өмнө зогсож байна Алина гараа дэлгэж

	— Уухай! Миний болзоот эр алга болжээ. Гэтэл би хамрын нусгай ханиад хүрэх гэж байдаг. Клим чи наашаа битгий ичихгүй ширтээд байгаач!

	— Үдэш нөгөө доголон тариачин Лютовыг урьж тээрмийн тийш аваачсан даа гэж Клим Алинад ярив. Алина ширээнээ сууж халуун цай түргэн түргэн оочилно. Макаров аягатай цайгаа тавьж, саравчит тагтны үүдийг нээж исгэрэн зогсоход

	— Намайг салхи цохих нь гэж Алина үнэнээсээ хэлнэ. 

	Туробоев хүүхнийг гэтэн харснаа дотогш орж цуваа авчирч Алинад нөмөргөөд

	— Тариа ургахад сайхан бороо гэв. 

	Аянга цахилгаан гялбалзан, тэнгэр дуугарч цонхны шил доргин хангинана. Голын цаана хэдийн гэгээтэй болжээ. 

	— Би тээрэм орох минь гэж Макаров амандаа дуугарсанд

	— Ёстой найз нь мөн дөө! гэж Алина дуу алдана. Клим

	— Хамрын нусгай хүрэхээс айхгүй байна гэж үү? гэхэд

	— Энэ ч гэсэн дээ. 

	Хүүхний нөмөрсөн цув гулсан унаж цээжин бие ил гарахыг үзвэл нойтон бариу цамц биеийг нь тас барьжээ. Хүүхэн ичсэнгүй байтал Туробоев босож өөгүй тэгшхэн сайхан мөрөнд нь дээлийг дахин нөмөргөвөл Алина хүүхэн их л таатай байгаа бололтой нүдээ зугаатай онийлгон, дал мөрөө хөдөлгөж

	— Битгий нөмөргө, халуун байна гэнэ. 

	«Би энэ ганган залуу шиг аашилж чадахгүй дээ» гэж Клим атаархан бодоод Туробоевыг өдөх мэт харж

	— Лютов танд хэр санагддаг вэ? гэв Туробоевын хацар ялаанд хазуулсан мэт татвалзахыг Клим олж харжээ. Туробоев тамхиа гаргаж

	— Сайхан хүн шүү гэж онц эелдэг дотно хариулав. 

	— Миний бодоход сайхан хүний сэтгэл баахан үнэн биш байдаг бол уу гэж Клим хэлэхдээ биеэ сул тавьснаа гэнэт мэдээд

	— Сайхан улс бол байлдааны гоё хувцсаа өмссөн энэтхэг шиг өдөөр биеэ чимсэн байдаг биз. Би бол түүнийг нь угааж, өд сөдийг нь сугалан хаяж, тэр хүний уг байгаа дүрийг ил гаргахыг дандаа хүснэ гэж ярив. Алина толины дэргэд очиж санаа алдаж

	— Ай яасан мануухай вэ! гэв. 

	Туробоев тамхиа сорж, Климийн янзыг үзэх мэт харна. Үг ярих дургүй учир тамхиа ингэж зориуд удаан татаж байгаа биз гэж Клим бодож байв. 

	— Клим ээ, чи өнөөдөр цэцэрхэхгүй байж чадахгүй юу? Тэртэй тэргүй тэнгэр муухай байгаа биш үү! гэж Алина үнэхээр гуйсан мэт аялгуугаар дуу гарахад нь Туробоев аяархан инээжээ. Гэтэл Алина гомдож, Туробоев тийш эргэж хөмсөг зангидан

	— Та юунд дооглов? Клим бол үнэн ярьж байна. Гагцхүү би сонсох дургүй байгаа юм гэж хуруугаар зангаж

	— Та ч гэсэн лав тэрхүү байлдааны гоё хувцас, өд сөдөнд дуртай биш үү? гэв. Туробоев мэхийж

	— Тэгвэл нүгэл болно. Хүнд дандаа цэвэр зоос төлөөд байна гэвэл зохиогүй бөгөөд бараг ашиггүй гэж Самгин та мэднэ шүү дээ. Тэр зэс зоос бол үнэнээс шударга байж чадах уу? Эрт дээр үед ийм нэгэн ёс байжээ. Мөргөлийн газар биднийг дууддаг хонхыг цутгахын өмнө ямар нэг санаанаас зохиосон худал үг таарвал тэр хонх илүү сайхан дуутай болдог гэж үздэг байжээ гэхэд нь Клим

	— Тэгээд та худал хуурмаг юмыг хамгаалж байгаа юм уу? гэсэнд Туробоев дал мөрөө хавчиж

	— Тэгсэн хэрэг огт биш, гэхдээ... гэж ярьж байтал

	— Алина, явж хувцсаа соль гэж Лида хашхирсаар орж иржээ. Лида цоохор дан дээл өмсөж, алчуураар толгойгоо ороосон нь зургийн черкеш хүүхэнтэй адилхан харагдах ажгуу. 

	Алина дуу аялсаар явав. Клим саравчит тагтны үүдийг нээсэнд эрүүл агаар, нарны хурц гэгээ тасалгаа дүүрэн орж ирэв. Туробоевын үг ярианы зөөлөн атал элэглэнгүй аялгуу нь хүн хүнээс ондоо испани маягийн сахалтай энэ хүнд байн байн дургүй хүрэм сэтгэлийг төрүүлдэг билээ. Клим энэ хүнтэй маргаад дийлэхгүйгээ мэдэвч хожим хэлэх эрхтэй байхыг хүсэж, цонхоор харж байгаад

	— Свифт, Вольтер, ер олон хүн үнэнээс айдаггүй байсан юм гэхэд нь

	— Орчин үеийн Германы социалист, жишээ нь Бебель бүр ч эрэлхэг хүн юм. Миний бодвол та эгэл гэдэг үгний учрыг тааруухан ялгадаг хүн шиг байна. Франциска Ассизский, хөдөөгийн тосгоны эмс, Төв Африкийн хар арьстны эгэл байдал гэж бий. Замбараагүй үзэлт Нечаевын эгэл байдлыг Бебель зөвшөөрдөггүй гэв. 

	Клим саравч дээр гарав. Халуун наранд саравчны шал цонож уур баагьж Климийн толгой дотор бас уур хорсол баагьж байх шиг санагджээ. Клим буруу харж суугаад

	— Хүмүүс ухаантай хүн болох гэж тогосын өдөөр биеэ чимдэг гэж та ярьснаа санаж байна уу? гэсэнд

	— Энэ бол тэр биш гэжээ. 

	Туробоев гараа алдлан ардаа зангидаад хуруугаа нужигнатал дуугаргаад хөлөө жийж, ширээнээс гулсан унаж байх нь харагдаж Клим буруу харжээ. Хоёр нэг минут хэртэй болоод шагайвал Туробоевын цагаахан царай хачин ондоо болж шүдээ тас зуусан бололтой нүүр нь өргөн хавтгай болжээ. Хөмсгөө өргөөд байшингийн адар ширтэнэ. Туробоевын сайхан тунгалаг, хүйтэн нүд ийм хэдэр номхон харж байхыг Клим анх удаа олж үзжээ. Ямар нэг дайсан халдан дайрч хэмх цохихыг завдаж, энэ хүн өөдөөс нь тулах хүчин мөхсөдөөд яаж ч чадахгүй байгаа юм шиг байдал үзэгдэх ажгуу. Макаров саравчит тагт дээр гарч ирээд

	— Володя нөгөө доголон тариачинтай шөнөжин архидаад одоо тэнд үхсэн мэт унтаж байна гэж ууртай ярив. 

	Клим Туробоев тийш нүдээр дохитол цаадах нь босож, өвгөн настай хүн шиг бөгцийсөөр оджээ. 

	— Туробоевын бие муу байх шиг байна гэж Клим тавласан мэт хэлсэнд Макаров Туробоевыг ч харсангүй. 

	— Чи Алинад битгий хэлээрэй гэж Климээс гуйжээ. Хортой үг хэлмээр завшаан гарсанд Клим баярлаж

	— Чи ч хэлэх учиртай хүн дээ. Ер нь энэ хоёрын амрагийн хэрэгт чиний хөндлөнгөөс оролцдог нь хачин юм гэжээ. Клим энэ үгээ хэлэхдээ буруу харж зогсоод хэлжээ. Тэгэх нь зохистой байжээ. 

	— Энэ согтуу эртэй чи яагаад толгой холбон явдаг болсны учрыг би олдоггүй юм. Лютов бол юм мэддэггүй хоосон хүн. Түүний толгойд хоорондоо зөрөөтэй бусдын үг, санаа хоёр хутгалдан явдаг бололтой. Ер Туробоевын нэг адил адгийн шаар юм шүү. 

	Клим энэ мэтээр их л удаан ярив. Хэлсэн үг нь бат, тайван сонсогдож байхад өөрөө дуртай байжээ. Дал мөрөн дээгүүр эргэж харвал Макаров хөлөө ачиж суугаад аанай тамхиа баагиулж байв. Макаров чүдэнзний хайрцаг бяцалж, тамхины үнсний саванд өрж, чүдэнз зурж бяцхан түүдэг адил ноцоогоод хэрхэн дүрэлцэн шатахыг нь ширтэж байжээ. Климийн дуугүй болсонд Макаров нөгөө галаас нүдээ салгалгүй хэлсэн нь

	— Ёс суртахууныг барьж явна гэдэг амархан гэжээ. 

	Асаасан гал нь унтарч, дутуу шатсан чүдэнзний модноос утаа гарна. Түүнийг дахин асаах юм байсангүй. Макаров аягатай цайнаас халбагадаж, нөгөө гал дээр хийхдээ илт хайрлаж байх шиг харагджээ. 

	— Клим чамд би нэг юм хэлье. Алина бол надаас тэнэг хүүхэн биш. Би тэр хоёрын амрагийн явдалд ямар ч үүрэг гүйцэтгэж байгаа юм биш. Би бол Лютовыг хайрладаг юм. Туробоев ч надад аятай санагдана. Эцэст хэлэхэд би хүнтэй яаж харилцахыгаа чамаар юм уу, бусад хүнээр хянуулахыг хүсэхгүй байна гэв. 

	Макаров ингэж ярихдаа гомдсон ч биш, харин тун итгэл дүүрэн ярьж байв. Нэг нөхөр нь саяхан байснаасаа огт ондоо хүн шиг харагдсанд Клим ихэд гайхаж байжээ. Хэдхэн хоногийн өмнө Елизавета Спивак бас шал ондоо хүн болсон шиг харагдаж билээ. Энэ ер юу болж байна? Макаров бол амиа хорлох гэж бүтэлгүй оролдоод түүнээсээ ичиж зовж явдаг агаад эрдэм сурах гэж мэрийдэг, даруухан оюутан, бас эмстэй хавьтахыг эмээж зовдог хөгийн залуу хүн билээ. 

	— Чи битгий уурлаарай гээд Макаров сандалд тээглэн бүдэрч гарч одов. Клим голын тэртээ алсыг ширтэж энэ хүмүүс харсаар байтал ондоо болоод байдаг нь ямар учиртай юм бэ? гэж лав бодож үзжээ. Гэтэл нэгэн энгийн тод хариулт гарч ирсэн нь, ер хүмүүс олон янзын баг шилж, дотроос нь аятай, ашигтай нэг баг олж өмсөх гэж оролддог байна. Эдний гуйвж дайвж, хоорондоо маргаж шуугилддаг нь тийм баг олж, нүцгэн бие хоосон тархиа нууж далдлахын тулд юм шиг байна гэж бодов. 

	Саравчит тагтан дээр хоёр хүүхний гарч ирэхэд Клим эелдгээр инээмсэглэв. Алина Лидаг ёворч

	— Тэр чинь бүрэн бүтэн л байна шүү дээ. Чи намайг их хатуу сэтгэлтэй гэж зэмлэсэн шүү. Тийм биш, тэр чинь өөртөө дөнгө зүүж байгаа биш, надад тийм цэцэрхлийн дөнгө зүүлгэх гээд байгаа юм шүү дээ. Макаров аа, явах уу? Хичээл үзэх цаг болов гэжээ. 

	Лида Макаров тэр хоёрын хойноос харж юм бодож байснаа,

	— Алина давагдашгүй бат сэтгэлтэй хүүхэн юм. Ийм хүн аж төрөхөд бэрх байдаг биз гэв. 

	Лида нүүрээ саравчит тагтан тийш хандуулан онгорхой цонхон дээр сандайлан элгээ тэврэн суусан нь дөрвөлжин цагаан жаазтай зураг адил харагдана. Цыган маягийн үс гэзэг нь задраад хацар, биеийг нь бүрхэн унжжээ. Тод цоохор банзлын дороос нүцгэн хөл гуя ил цухуйсныг үзвэл онц харагдах ажгуу. Лида уруулаа хазлан

	— Лютов хэцүү байна даа. Оргодол хүн шиг дандаа л зугтааж явах юм. Алинагийн дэргэд байсан ч ялгаагүй зугтаад байх юм гэсэнд Клим

	— Лютов тээрэм орж шөнөжин архидаад одоо унтаж байгаа юм чинь гэж хатуухан хэлжээ. Лида Климийг сүрхий харж

	— Чи юунд уурлана? Тэр чинь архи уудаг нь үнэн. Энэ бол түүний үйлийн үр юм. Ер миний бодоход бид цөм гэтэлшгүй үйл лайтай улс юм даа. Олон хүний дунд байхдаа би голдуу ингэж боддог юм гээд улаараа туурга өшиглөж инээгээд,

	— Өчигдөр яармаг дээр Лютов тариачдад Некрасовын шүлэг уншлаа. Алина шиг сайхан биш боловч гайхмаар сайн уншсан шүү. Хүн бүхэн амьсгаа даран чагнаж байсан шүү. Сүүлд нь нэг халзан атигар өвгөн «Бүжиглэдэг үү? Би та нарыг шийний хүрээлэнгийн алиалдаг улс юм уу, гэж бодлоо доо» гэхэд нь Макаров «Үгүй дээ, бид ердөө л зүгээр хүмүүс байна» гэсэн чинь нөгөө өвгөн «Ердөө хүн гэж юу гэсэн үг вэ? Ердөө хүн гэж байдаггүй» гэсэн шүү. 

	— Ухаантай эр байна даа гэж Самгин хэлэв. 

	— Тэр өвгөн байдаггүй гэж хэлсэн шүү. Тэд яахлаараа үгийг дутуу хэлдэг вэ? Байдаг үгүй гэхийг байдгүй, хардаг үгүй гэхийг хардгүй гэж юунд хэлдэг юм бэ? 

	Клим хариу хэлсэнгүй. Лидагийн ярихыг чагнах боловч ондоо юм бодож сэтгэл баахан гунигтай байжээ. «Бид цөм үйл лайтай улс гэж хүүхний хэлсэн үгийг дуулаад би ч бас үйлийн үртэй амьтан юм, би ганцаараа, намайг ойлгож мэдэхийг хүсэх хүн алга гэж бодож байжээ. 

	— Харин бид үдэш шөнө ирж явахдаа багынхаа явдлыг дурсан ярьцгаалаа... 

	— Туробоев та хоёр уу? 

	— Бид хоёр ч ярьсан, Алина ч ярьсан. Ер цөм ярьсан даа. Константин бол эхийнхээ тухай их аймаар юм ярьсан шүү. Жижигхэн хүүхэд байснаа ч ярьсан юм. Хүн болгон өөрсдийн тухай ярьсан байтал бусдын тухай ярьсан мэт хачин санагдах юм. Ер нь хэрэггүй юманд хэчнээн хүний сэтгэл донслон явдаг бол!

	Лида ингэж намуухан ярьж байхдаа Климийг эелдэг энхрий харж байхыг үзвэл түүний тунгалаг хар нүд Клим ямар нэг үг хэлэх бол уу гэж хүлээж байх шиг харагджээ. Климийн дотор гэнэт хачин болж, өөрийн биеийг умартаад газар сөхрөн, хүүхний хөлийг тэвэрч хацартаа наалдуулжээ. 

	— Байг! гэж Лида чанга хэлээд толгойг нь түлхэв. 

	Би чамд дурлаж байна гэж Самгин туйлын энгийн тод хэлжээ. Хүүхэн ухасхийн босож гарыг нь тавиулаад өвдгөөр цээж рүү нь хүчтэй ёворсонд Клим арайхан гэдрэг унасангүй. 

	— Энэ бол миний үнэн үг шүү гэж Климийн хэлэхэд Лида зэвүүцэж, хажуу тийш зайлж

	— Намайг шалдан нүцгэн шахам байхаар чиний дур хүрч байгаа юм гээд саравчит тагтны шатан дээр зогсоод

	— Чи яасан ичдэггүй амьтан бэ? Би... гэж үгээ гүйцэд хэлсэнгүй шатаар гүйн буужээ. 

	Клим байшингийн туурга түшин зогсож байхдаа надад яагаад гэнэт ийм сайхан зан төрж, энэ хүүхний хөлийн дор сөхрөв гэж биеэ гайхаж байжээ. Клим саяын баярлан хөөрсөн шиг тийм баяр хөөр огт үзээгүй явжээ. Бахдаж баярласандаа болж нүдний нулимс гарах вий дээ гэж Клим эмээж байв. Эцэст нь би ер гайхмаар оргилуун сэтгэлтэй хүн юм, ийм оргилуун сэтгэл ондоо хүнд байдаггүй биз гэж боджээ. 

	Клим энэ өдөр хэнтэй ч уулзахыг хүссэнгүй, тувт ой модоор тэнэж явахдаа өглөөний болсон явдлыг үргэлж дотроо бодсоор явжээ. Юм л бол Лидагийн өмнө сөхрөн, халуун хөлийг нь тэврээд байгаа юм шиг санагдаж байжээ. Хөлийн нь зөөлөн арьс уруулд нь, хацарт нь үргэлж наалдаж байх шиг санагдаж байжээ. «Би чамд дурлаж байна» гэж хэлсэн үг нь үргэлж чихэнд нь шуугьж байх шиг санагдаж байжээ. 

	«Би сэтгэлийнхээ үгийг яасан амархан хэлэв ээ? Миний зүс царай лав аятайхан байсан биз» гэж Клим бодно. 

	Клим тэр өдөр өглөө болсон тэрхэн мөчийн явдлыг алдалгүй санасаар явав. Энэ нь сэтгэл догдлуулсан нэг шинэ дуу олж сонсоод аяыг нь мартах вий гэж хичээсэнтэй чанар адил байлаа. 

	Маргааш өглөө нь Клим босож голын усанд ороод буцаж явтал Лидатай тааралджээ. Лида хүүхэн тэнгэрээс гэнэт бууж ирээд өмнө нь зогсож байх шиг санагджээ. Өглөөний халуун нар, усны дулаан бүлээний талаар хэд гурван үг сольтол Лида

	— Чи өчигдөр гомдоогүй биз? гэжээ. 

	— Гомдоогүй гэж Клим чин сэтгэлээс хэлэв. 

	— Гомдох хэрэггүй. Ер хайр сэтгэлээр наадам хийж болдоггүй юм шүү гэхэд нь Клим 

	— Би мэднэ ээ гэж мөн чин үнэнээс хэлжээ. 

	Лида их л энхрий үг хэлсэнд нь Клим гайхаж баярласан нь үгүй. Лида тиймэрхүү үг, түүнээс ч янаг хонгор үг хэлэх ёстой байлаа. Хэрэв одоо би шургуу оролдвол Лида миний өмнө бууж өгөх болно гэж Клим бодов. Гэвч яарах хэрэггүй. Түүний хувьд тохиолдсон энэ ер бусын явдлыг тунгаан бодож, зохих ёсоор үнэлэхийг нь хүлээх хэрэгтэй байлаа. 

	Лютовын хамт тээрэм орж хоносон Макаров ирж, Климийг тосгон орохгүй юу, тэнд өнөөдөр сүмийн хонх өлгөх ёслол болно гэхэд нь Клим

	— Явалгүй яах вэ? гэж. зугаатай өгүүлжээ. Хагас цагийн дараа Клим Самгин голын эрэг дагаж алхлан явахад хурц наран шарж байв. Алина хүүхэн гэрт нэхсэн бүдүүн даавуу тэрлэг өмссөн нь наранд гялбалзан тавилангаар заяасан цэвэрхэн сайхан бие мах бод нь хорхой хүргэх ажгуу. Алина Туробоевтой хөл нийлүүлэн алхаж Макаровын хамт «Маскотта» гэдэг шийний дуу хоршин дуулж явав. Туробоев дууны үгийг сануулан хэлж байв. Лютов Лида хүүхнийг сугадаж чихэнд нь инээдтэй юм ярьж явна. Клим түрүүн яваа таван хүнээс өөрийгөө илүү томоотой гэж бодох авч тийнхүү онцгойрон ялгарсандаа сэтгэл баахан төдгүй явжээ. Лютовоос өрсөж Лида хүүхнийг сугадсан бол сайхан сан, тэгвэл Лидатай дал мөрөө нийлүүлээд нүдээ аниад алхаж явах юм сан гэж бодно. Дун цагаан нимгэн даавуу алчуур нөмрөөд гунхалзан яваа Лида хүүхний турьхан биеийг харан харан явахад мөнөөхөн уран зохиолчдын номд гардагтай адил сэтгэл төрөхгүйд нь Клим баахан эргэлзэж явжээ. 

	«Би сайхан бодолтой хүн биш дээ!» гэж тэр бодно. 

	Лидаг үзээд өнөөдөр төрсөн бодол нь өчигдрийнхтэй нь нийцэхгүйд Клим баахан сэтгэл тавгүй болжээ. Өчигдөр тэр ч байтугай нэг цагийн өмнө бол энэ хүүхний эрхшээлд орсноо ч мэдээгүй, ер ямар нэг битүү горьдлоготой болсноо ч мэдээгүй явжээ. Чухамхүү тийм битүү горьдлого Климийн санаа сэтгэлийг онц түгшүүлдэг билээ. Лида бол миний эхнэр болно. Түүний хайр дурлал бол нөгөө Нехаева хүүхний голын хийтэй мэт татвалздагтай огт адилгүй гэдэгт Клим эргэлзэхгүй байв. Гэтэл үүнээс гадна бас үгээр хэлж болшгүй хачин дур хорхой хүрэх бөлгөө. 

	«Миний дурыг энэ хүүхэн хүргэснээс хойш энэ хүүхэн л хангах бодно доо» гэж Клим сэтгэлээ амруулна. Голын эгц өндөр мужлан эргийг дагаж дугуйрсан тосгоны зах руу орохдоо. «Юм болгоныг задлан шинждэг байх хэрэггүй юм» гэж бодож явжээ. 

	Тунгалаг нартай өдөр тосгоны гудамжнаа эрээн мяраан хувцастай энэ тосгоныхон, бас хавь ойрын тариачид дүүрэн цугласан байв. Хөдөөгийн тариачид малгайгаа авч, тос дааварласан халзан толгой ил гарган зогсоцгооно. Өнгө өнгийн цоохор даавуу алчуур зангидсан эмс хүүхнүүд мэгшин ухилж байгаа мэт мөргөлийн дуу намуухан дуулж байв. О гэж орилолдох олон зуун хүний дуун, хүний хөлс, давирхайн үнэр, наранд цоносон сүрэл дээврийн хурц үнэр холилдоод нүднээ үл үзэгдэх халуун манан болж, амьсгаа давхцуулж байх шиг санагдана. Ард зогсогсод хүзүүгээ гүлдийлгэж, өлмий дээрээ өндөлзөж байв. Хоёр гурван зуун хүн цөм нүдээ бүлтийлгээд сүмийн хонхны суурь болгон болхи зассан нэг гонхны цэнхэр оройг ширтжээ. Гонхны чихний хоосон нүхээр алсын хөх тэнгэр харагдана. Тэрхүү хэсэгхэн тэнгэр улам ч хөх, улам ч тод юм шиг Климд санагдах ажгуу. Олон бүгдийн битүү дүнгэнэх дуун улам өтгөрч, их хашхиралдаан болж дэлбэрэх гэж байгаа юм шиг авай. 

	Туробоев түрүүлж бөөгнөсөн олны дундуур зүсэн ороход бусад нь галуу адил цувралдан дагана. Мөнөөхөн час улаан өнгөт гонхонд ойртох тусам эмсийн хөөрхийлөлтэй шивгэнэх мөргөлийн дуун бүдгэрээд харин ном тавьж буй лам нарын дуу хоолой улам тодорч байлаа. Хурсан олны төв дунд хэсэг эрээн цоохор хувцастай хүмүүс дугуйран газар зоож орхисон мэт зогсох бөгөөд хэсэг халцгай ширгэн дээр хэдэн бүдүүн саднаг ивж хоёр зуун пүүний том хонх тавьжээ. Бас нэг нэгээс жижиг гурван хонх байна. Тэр том хонхыг үзвэл «Русланы» баатрын толгой лугаа адилхан харагдах бөгөөд түүний хажууд байгаа мацгийн цагаан хувцастай, хүрэл царайтай, цагаан толгойтой бөгтөр ламыг үзвэл финнийн хувилгаантай адилхан харагдана. Хар лам хонхыг тойрон тод нарийн хоолойгоор уншлага хийж, рашаанаар ариутгаж байв. Бүдүүн гурамсан олс газар хэвтэх бөгөөд бөгтөр лам олсыг авч бумбатай рашаанаа ууртайяа цацахад нарны туяанд өлбөн сувд адил гэгээ солонгорч байв. 

	Туробоев явсаар шашны бага сургуулийн үүдний шатан дээр очиж суув. Тэр байшинг сая барьж, цонхны жаазыг гүйцээгүй ажээ. Үүдний шатан дээр хоёр гурван насны баахан хүүхэд уйлалдан, шуугилдана. Бохир хувцастай, бор нүдтэй бяцхан бөгцгөр охин тэднийг захиран, хөл гараа хөдөлгөн саатуулж байв. Шатны хамгийн дээд гишгүүр дээр болцгор улаан хамартай сохор чавганц том том хөх судастай хөлөө алцайлган жийж, суугаад хамраар шуугьтал амьсгаа авч

	— Гашка аа, чи эднийг бургасаар гуяд гэж нөгөө хүүхэд саатуулагч жаахан охинд зөвлөж байв. Чавганцын хараагүй цийлгэр нүдэнд нарны туяа тусах нь шилний хэмхэрхий гялтганаж байх шиг харагдана. Сургуулийн байшингаас цагдаагийн бага дарга гарч ирээд аятайхан хайчлан зассан буурал сахлаа илж байтлаа зуслангийн хүмүүс ирснийг мэдэж, Туробоевыг хараад шинэхэн малгайнхаа саравчид гараа хүргэн тавхийтэл ёслоод ардаа зогсож байсан хэн нэгэнд

	— Энэ хүүхдүүдийг хөө! гэж тушаав. 

	— Яамай!

	— Игорь Александрович минь, эд чинь ер амар заяа үзүүлэхгүй улс юм. Энэ барилгыг буртаглаад хаяна... 

	— Яамай гэж байна шүү гэж Туробоев дахин сануулаад цагдаагийн даргын үрчгэр нүүрийг харав. Цаадах нь гэдэсхийж, цээжин биеэ түхийлгэхэд нь медаль нь хангинаж байлаа. Цагдаагийн дарга дахин ёсолж

	— За тэгвэл яамай! гэж цуурай адил давтан өгүүлэв. Цагдаагийн дарга олон хүүхдийн дундуур шатаар бууж олны дунд оров. Гэтэл сургуулийн байшингийн үүдэнд нөгөө тээрмийн доголон тариачин ирчихсэн дарвайтал инээж

	— Амрыг эрье! гэж байх нь сонстоно. Лютов Клим руу ирмэж

	— Ойлгож байна уу? гэж шивгэнэнэ. 

	Клим юу ч ойлгосонгүй. Клим, Лида, Алина гурав нөгөө бэгцгэр охин бүргэдийн савар шиг хар гараар нялх хүүхдийг хэрхэн нэг нэгээр нь шүүрч шатан дээрээс газар буулгаж, нүцгэн бөгсөөр нь зомгол дээр суулгаж байхыг харж байв. Алина газар дэвсэж

	— Байг, бөгсөнд нь өргөс шаачихна гэж чанга хэлсэнд сохор чавганц дуулж

	— Ай эх дагина минь! Гашка, энд ямар улс ирээд байна аа? гээд салганасан гараар газар тэмтэрч

	— Энэ чинь хэний дуу вэ? Миний таяг яачхав? гэв. 

	Гэтэл бэгцгэр охин Алинагийн үгийг ч дуулсангүй, чавганцын үгийг ч дуулсангүй мэт нялх багачуулыг нохойн гөлөг адил зөөж газар буулгасаар байлаа. Лида эгдүүцэж буруу харав. Макаров Алина хоёр нөгөө нялх жаалуудыг дахин шатан дээр гаргаж суулгатал бэгцгэр охин ухаалагхан нүдээр тэр хоёрыг зоригтой харж

	— Та нар яагаад дүрсгүйтээд байна? Энэ чинь та нарын хүүхэд биш шүү гэнэ. Чингээд нөгөө жаалуудыг дахин газар буулгаж байхад доголон эр

	— Яасан айхтар зөрүүд хүүхэд вэ! гэж амандаа үглэж байв. 

	Бэгцгэр охин чанга чанга хараахад Макаров ичиж

	— Орхи доо гэж Алинад хэлжээ. 

	Тэр бэгцгэр охиноос хүн бүхэн ичиж түүний өмнө номхон томоотой болох шиг Климд санагджээ. Лютов Лидаг ямар нэг үгээр аргадаж байх нь сонстов. Туробоев бээлийгээ авч тамхи асаатал Алина ханцуйнаас нь угзарч

	— Энд тамхи татаж болдог юм уу? гэж жигших мэт дуугарсанд Туробоев хүүхнийг харж эелдэгхэн инээмсэглэв. 

	Ягаан өнгийн гөлмөн төмрөөр хийсэн юм шиг даргар ижилхэн шинэ цамцтай хоёр хөвгүүн үүдний шатан дээр зогсож байхыг үзвэл хоорондоо хонь шиг адилхан харагдах ажээ. Нэг нь зуслангийнхыг хараад сохор чавганцын хажууд очиж, гараас нь угзарч

	— Анфиса ахай! Энэ ноёдод зай тавьж өг гэв. 

	— Ай тэнгэр минь, нөгөө хонхоо дүүжилж байна уу? 

	— Одоохон дүүжилнэ. Та яв. 

	— Ай эжий минь, би өндөр настай хүн шүү... гэж чавганц үглэв. Алина ундууцаж

	— Биднээс халдварт өвчтэй юм шиг зугтаах нь гэв. Лютов нөгөө доголон тариачнаас

	— Чи ямар шашин шүтдэг вэ? гэсэнд цаадах нь сахал дотроо инээж толгой сэгсрэн

	— Бид ондоо шашинтай улс даа гэв. 

	— Христосын шашин шүтдэг үү? 

	— Тэгэлгүй яах вэ! Гэхдээ арай чанга шүү!

	— Юугаараа чанга гэж? Чөтгөр чи, хэлээч!

	Доголон эр уртаар санаа алдаж

	— Хэлж болдоггүй юм. Гагцхүү ижил сүжигтэй хүнд бол ярьж болно доо. Энэ хонх, ер бүхий л сүм дуганыг бид хүндлэх боловч... гэж ярихад нь Клим сонсоод дотроо зэвүүцэж толгой тархийг минь хордуулах гэж эд намайг нааш нь зориуд авчирсан ажээ гэх шиг бодогдож байжээ. Энд юм бүхэн харш гаж санагдах боловч нөгөө бэгцгэр охин, Алинагийн хэлсэн үг «Энд ямар улс ирээд байна?» гэж сохор чавганц асуусан үгийг эргэцүүлэн бодно. 

	Тосгоны эмсийн мөргөлийн дуун толгойд нь шуугьж юм бодоход саад болох боловч үзсэн дуулснаа дурсан санаж байжээ. Мөргөлийн уншлага дуусав. Гуа шиг нүцгэн бөөрөнхий толгойтой, шар царайтай, цагаан сахалтай өндөр нарийхан өвгөн нөмрөгөө мултлан хаяж, тэнгэр харж гурвантаа загалмайлан нөгөө том хонхны өмнө сөхрөн ирмэгийг нь долоож хутагтын дүрээр наманчлан сөхөрсөн чигээрээ хонхыг тойров. 

	Энэ тосгоны хамгийн буянтай хүн, Василий Василыч Панов гэдэг хүн энэ дээ! Шил цутгахдаа алдартай сайн хүн. Энэ хошууны бүх л шар айргийн лонхыг энэ хүн цутгадаг юм гэж доголон эр магтан ярьж байв. 

	Тосгоны талбайд чив чимээгүй болов. Хүн бүхэн Пановыг ширтэнэ. Цаадах нь хонхны ирмэгийг үнсэж, сөхрөн мөлхсөөр байв. Сөхрөн суусан атал их л өндөр харагдах ажгуу. Нэг хүн

	Ардуудаа гурван хэсэг бологтун! гэж хашхирна. Бас нэг хүн

	— Дархан хаана байна! гэж орилно. 

	Панов босож хуран цуглагсдыг хараад бүдүүн дуугаар

	— За үнэн алдартан минь, ажлаа эхлэгтүн! гэв. 

	Олон бүгдээр шуугилдаж гурван хэсэг тасрав. Хоёр хэсэг хонхноос баруун зүүн тийш жишүү цувран зогсож, нэг хэсэг нь эгц урдаас нь жагсаад бүдүүн олсноос барьцгаахыг үзвэл цөмийг сувд адил хэлхэж орхисон юм шиг харагдаж байв. Олсны үзүүрийг том хонхны чихнээс барьж уяжээ. Хүмүүс олсноос гурван зэрэг татаж — Байзнаарай, зогсоорой!

	— Дархан ирлээ! гэж шуугилдаж байв. 

	— За Николай Павлыч минь, бурхан тэнгэртээ хүчээ өргө дөө гэж Панов дуу гарах нь сонстоно. 

	Арьсан элгэвчтэй, өргөн ханхар цээжтэй, загзайсан майга тариачин эр яаралгүй алхсаар ойртон ирэв. Хонгор шар үс нь өөдөө босож, шовх сахал нь цамцны захны цаагуур далд оржээ. Тас хар гар гарган бээлийгээ тохойдоо хүртэл шуугаад сүмийн зүг наманчлаад хонхны өмнө очиж тонгойход нь элгээрээ газар хүрэх шиг болж, биеийн тэнцүүрийг барьж урт гараа ар тийш алдална. Чингээд хурсан олны зүг хандаж бас дөрвөн зүгт мэхийж ёслоод арьсан элгэвчээ тайлж, улаан цамцтай бүдүүн эхнэрт бариулав. Энэ бүхнийг гүйцэтгэхдээ үг дуу ч үгүй, их л алгуур удаан, сүр жавхлантай хөдөлж байв. 

	Хүмүүс түүнд хэд хэдэн малгай авч өгөв. Дархан хоёр малгай авч зулай дээрээ давхарлан тавиад сөхрөн суув. Таван эр газраас жижиг хонхыг дамжлан өргөж дархны толгой дээр тавиад ирмэгийг түүний дал мөрөн дээр тааруулан тавихад улаан цамцтай эхнэр арьсан элгэвчийг сайтар эвхээд хонхны ирмэгт ивж өглөө. Дархан найгалзсаар босож хонхны гонхон тийш хол хол гишгэн явахад нөгөө таван тариачин эр хонхны ирмэгээс дэмжин барьж явав. 

	Мань доголон эр сахлаа шувтарч, санаа алдаад атаархах мэт

	— Мундаг тэнхээтэй эр дээ. Арван долоон пүү татах ийм хүнд юмыг шатаар үүрч гаргах нь байна шүү дээ. Энэ дархныг дийлэх хүн манай хошуунд байхгүй. Энэ хүн бүхнийг цохиж унагана. Ардууд цугаараа нийлээд энэ хүнийг зодвол болох авч тэгж үзээд дийлээгүй юм гэж сайрхан ярьж байв. 

	Хүн бүхэн чив чимээгүй амьсгаа даран чагнана. Тэд цөм хонхны гонхны тал дугуй цонхны зүг ширтжээ. Тэр цонхоор гурван бүдүүн дамнуур мод ташуу гаргаж, түүний дээр гулдмай зоогоод олсны үзүүрийг газар байгаа том хонхны чихнээс уясан байлаа. 

	Цагдаагийн дарга том хонхны хажууд очиж, морины хондлой алгадаж байгаа юм шиг алгадаж үзээд малгайгаа авч, мөн гонхон тийш саравчлан харав.

	Хүмүүс улам аниргүй болов. Хүүхдүүд хүртэл үймэлдэхийг больж, газраар сууцгаан өлийн харцгаана. 

	Нөгөө хонх өлгөх, гонхны мөнөөхөн тэнгэр харагдаж байсан чихээр ямар нэг юм сүүдгэнэж, тэр нүхээр хоёр малгай, нэг элгэвч ойчиж ирсэнд амьтан хүн баярлалдан нэгэн зэрэг нирхийтэл хашхиралдана. Багачуул дэвхрэлдэн цовхчиж байв. Нэг бор сахалтай халзан өвгөн бүхнээс чанга

	— Миколай Павлыч, найз аа! гэж хашхирах нь дуулдана. 

	Цагдаагийн дарга малгайгаа өмсөөд медалиа засаж халзан тариачны шилэн хүзүү рүү дэлсээд авчээ. Халзан тариачин цочиж үсрэн зайлж толгойгоо илж, сургуулийн байшингийн үүдний шат тийш харж байгаад

	Энд наадам хийж болохгүй гэсэн шүү гэв. 

	Хонхны гонхноос дархан гарч ирээд сүмийн зүг харж наманчлахад Панов дээрээс нь нугаран тонгойж үнсээд

	— Ёстой баатар эр! гээд

	— Үнэн сүжигтнүүд ээ! Тэнгэрийг түшиж, одоо олсноос нэгэн зэрэг татаарай гэж хашхирав. 

	Олсноос зээглэн барьсан гурван хэсэг хүмүүс үймэлдэж, загасчин хүмүүс өөш тор татаж байгаа мэт газар өшиглөж байгаад татахад агаарт гурван олс чанга эрчлэн том хонх найгалзан хөдөлж газраас дуртай дургүй ховхрох нь үзэгдэв. 

	— Хүүхдүүд минь, жигдхэн, жигдхэн татаарай гэж шар айргийн лонх хийдэг хүн үнэн сэтгэлээс их л зовнингуй бархирч байв. 

	Хүнд том зэс хонх агаарт алгуурхан өргөгдөж, нарны туяанаас бүдэгхэн гялалзаж байв. Түүнийг харж буй хүн бүхэн биеэ хураагаад газраас хамт хөөрөх гэж байгаа мэт харагдана. Лида үүнийг ажиглаад

	— Хүн болгон урт болж сунаад байх шиг санагдана гэхэд Макаров

	— Намайг ч хамт өргөж байх шиг санагдаад байна гэв. 

	«Мань эр худал залж байна даа» гэж Клим бодно. 

	Тосгоны талбайд нам жим байв. Гагцхүү хүүхэд шуугилдан, хөхүүл нялх хүүхэд уйлалдах нь сонстоно. 

	Үнэн сүжигтэн минь, жигд л татаж үзээрэй! гэж Пановын бүдүүн дуу хүнгэнэж

	— Жигд тат, баруун талыг татаарай! гэж цагдаагийн даргын тийм чиг чанга биш боловч ширүүхэн захирангуй өгүүлэх нь бас сонстож байв. 

	Хонхыг өргөж буй гурван хэсэг хүмүүс аахилан, амьсгаадан, шуугилдана. Өргөдөг оньсон гулдмай чахарч, гонхон дотор ямар нэг мод хугарах битүү далд чимээ гарах боловч тэр чимээ намдаж агшин зуур огт аниргүй болох гэж байгаа юм шиг санагдах ажээ. Клим яагаад ч юм, тийм чимээ аниргүй болоосой гэж үл хүснэ. Энд харин хүн болгон цогтой жавхлантай, инээлдэн шуугилдаж байвал зохимоор юм гэж бодож байжээ. 

	Лидаг харвал тэр өргөж буй хонхыг харахгүй хурсан олныг ширтэн хөмсөг атируулан уруулаа хазлан зогсоно. Алинагийн харцанд бага хүүхэд адил сонирхсон байдал илэрнэ. Туробоев толгой гилжийлгээд залхуу нь хүрсэн янзтай зогсоод тамхиныхаа үнсийг аяархан үлээж байв. Макаров хүнд дүнсгэр бодолд автсан мэт царай нь хачин болжээ. Лютов хүзүүгээ гүлдийлгээд зогсож байх нь хүзүү нь урт бөгөөд шөрмөслөг, зогой шир шиг арзайж барзайжээ. Энэ хүн хялар нүдээр онож харахын тул тийнхүү гилжийн зогсох ажгуу. 

	Том хонхыг өргөж гонхны гуравны хоёрт хүргэж явтал гэнэт хонх савлаж олсны тасархай агаарт харваад татаж байсан бөөн хүн нэгэн зэрэг онхолдон унасанд

	— Эцэг минь!... гэж олон бүгдээр нэгэн зэрэг дуу алдлаа. 

	Дээр дүүжлээстэй том хонх савахдаа тоосгон гонхны ирмэгийг цохиж, бөөн тоос шохой бутран унагажээ. Тэр тоосонд нүдэн сохрох гэж байгаа мэт санагдан Самгин нүдээ байн байн анивчиж байв. Алина газар дэвслэн чанга чанга чарлаж байв. 

	— Ай чөтгөр гэж Лютов бувтнан тамшаалгана. 

	— Үнэн сүсэгтэн минь битгий л алдаж үзээрэй! гэж Панов сандран давхина. 

	Майжгар дархан гонхны эгц чигт олс татаж байсан хэсэг хүний ард гарч, олсны үзүүрийг нэг бүдүүн модны ёроолоор ороож уяхад нь ягаан цамцтай идэр хөвгүүн очиж хамжилцана. Олс нь хуурын чанга татсан утас адил хөвчлөн чангарсанд хүмүүс айн зайлтал дархан маань

	— Битгий тавь! Ална шүү! гэж мөөрөх мэт дуу гарна. Клим нүдээ аньж, нөгөө том хонх тасран хэрхэн газар мөргөн унах бол гэж хүлээж байхад хүмүүс чарлалдаж, дархан мөөрөх адил дуу гарч, Панов бүдүүн дуугаар

	— Уяарай! гэж баргиж байх нь сонсогдож байжээ. 

	— Үнэн сүсэгтнүүд ээ, битгий айгтун. Аяархан нэг зэрэг татагтун! Өргөгдлөө! гэж хашхирах дуу сонстов. 

	Том хонх дахин агаарт алгуурхан өргөгдөж, гонхны цонхоор хэдэн тариачин шагайж байв. 

	— Харьцгаая гэж Лида эрс хэлэв. Царай нь шаргалтаад харцанд нь айсан, жигшсэн байдал илэрчээ. Сургуулийн байшингийн гудамд Алина шогширч, Лютов бувтнах дуун сонстоно. Талбайд хоёр эхнэр гашуудлын гаслант дуу татаж байв. Миний амьдралаас яршиггүй хэдэн мөч өнгөрөх шиг бололтой гэж Клим бодож байв.

	Доголон тариачин үүдний шатнаас бууж айгаад гүйж явсан нэг жаалыг мөрнөөс нь шүүрч

	— Цаадах чинь амьд байна уу? гэв. 

	— Мэдэхгүй Михайло ах аа, намайг тавиач!

	— Нүдээрээ үзээд мэддэггүй мангуу золиг...

	Туробоев хөшөөс модны ёроолд зогсоод цагаахан хуруугаа цагдаагийн даргын хамарт тулгаж байгаад ямар нэгийг таниулж байв. Загалмай барьсан лам тэр модны тийш яаран алхах бөгөөд загалмайд туссан туяа хатангир бараан нүүрийг нь гэрэлтүүлнэ. Модны ёроолд тосгоны эхнэрүүд цуглаж, цагдаагийн дарга тэднийг түлхэлж байв. Хар лам ойртон очиход харвал нөгөө модны ёроолд ягаан цамцтай идэр хөвгүүн харагдаж, Макаров түүний өмнө сөхрөн сууж байхыг Клим олж харжээ. 

	— Энэ юу болсон бэ? гэж Клим эргэн хартал Лида үүдний шатан дээр байсангүй. 

	Лида Алинаг сугадсаар сургуулийн байшингаас гарахад Лютов хойноос нь ярвайсаар гарч ирэв. Алина шогшрон ухилж

	— Би явахгүй гэхэд та нар л болоогүй шүү... гэнэ. 

	Тэд эргэж харалгүй түргэн түргэн алхаж тосгоны захад хүртэл доголон тариачин гүйцэж очоод

	— Тэр хөвгүүн олсны тасархайд гуядуулж, нуруугаа,хуга цохиулжээ гэж нүдээр үзсэн мэт итгэл дүүрэн ярьсанд Лютов нударга зангидан

	— Дуугүй яв! гэж шивгэнэв. Доголон эр Лютов, Клим хоёрыг яав гэсэн шиг хараад

	— Магадгүй мань дархан түүний хүзүүн дээр зориуд олс тохож наадам хийсэн байж ч болно... Буруу дуулсан байж ч болно. Ер элдэв юм байдаг шүү дээ гэж ярьж явав. 

	Лютов түүний гараас барьж чимээгүй явтал хоёр хүүхэн голын хөвөөнд хүрээд аяархан алхаж байв. Доголон эрийг ямар шашин шүтдэг вэ гэж Лютов дахин яриа үүсгэв. Далдаас хүрэлзгэнэ час час хийх нь наранд тэнгэр хага хатаж байх шиг санагдах ажгуу. Клим хүнд их зүүдэнд дарагдаад сая сэрсэн мэт хамаг бие сульдаад юм бүхэн сонирхолгүй болжээ. Өмнө нь доголон эр хазганаж

	— Жишээ нь бид хүний гараар хийсэн шүтээн тахидаггүй юм. Хүний гараар хийгээгүй бурхны хөргийг тахихаас биш, ондоог тахиж болох ч үгүй. Манай тахидаг зурмал хөргийг яаж бүтээснийг мэдэж байна уу? Христосын хөлс, цусаар бүтээсэн юм. Есүс Христос нэг удаа Волоховын ууланд загалмай тавих гэж бууж ирэхэд нь архад Фома гэдэг хүн, тэр ер Христос биеэр мөн үү, биш үү гэж үзэх гэж нүүрний нь хаяурыг авсан байна. Цагаан даавуун дээр буусан хаяурыг үзвэл христосын царай биеэр мөн байсан гэдэг. Бурхны бусад элдэв зурмал хөрөг бол таны гэрэл зураг шиг хуурамч юм шүү дээ... гэж ярихад Лютов

	— Байзнаарай, миний зураг яагаад хуурамч байдаг бил ээ? гэв. 

	— Тэгэлгүй яах вэ? Тэр чинь таны зураг биш, хэний зураг байх билээ? Хөдөөгийн тариачид бол аяга, халбага. чарга элдвийн юм хийж байхад та нар гэрэл зураг, оёдлын машин хийдэг шүү дээ. 

	— Уухай тийм үү? гэж Лютовын инээх нь нохойн хүзүүг маажихад эрхлэн хуцдаг шиг дуу гарч байжээ. 

	— Талх байна. Талхыг хүн гараар хийдэггүй, тэнгэр, газар хайрлаж байгаа юм шүү дээ. 

	— Хөрөнгийг юугаар эсгэдэг юм бэ? 

	— Тэр чинь эхнэрүүдийн ажил. Эмс гэдэг бол тэнгэрээс хол юм. Тэнгэр тэднийг хоёрдугаар зэрэгт үзнэ. —Тэнгэр эм хүнийг хамгийн түрүүн бүтээсэн биш шүү... 

	Лида доголон эрийг эргэж хараад улам хурдлан алхав. 

	«Лютов ийм шал дэмий яриа сонирхож байхыг бодоход маш их уйдаж байгаа хүн байна» гэж Клим бодов. 

	— Энэ үгийг чи хэнээс дуулав? Аль өөрөө зохиогоод ярьж байна уу? Үгүй биз дээ? гэж Лютовын сэтгэл улам сэргэж, яагаад ч юм их баярлан хөхөж, доголон эр цааш томоотой янзаар ярьсан нь:

	— Таны хэлдэг зөв, би санаанаас зохиосонгүй. Бид чинь бие биеэсээ үг дуулж ухаан суудаг улс даа. Ноднин энд учрыг сайхан ярьдаг нэг ноён байсан юм... гэхэд нь Клим «Учрыг ярьдаг ноён гэнэ ээ? Их сайн!» гэж бодов. 

	— Тэр хүн баярын сайн өдрийн үдэш дүүргийн тариачидтай их юм ярьдаг байлаа. Их ухаантай хүн шүү! Юмны гарал үндэс нь хаана байдаг вэ? гэвэл уг гарал үндэс нь ард түмэн юм, тэдний тул бүх зүйл байдаг гэж шууд хэлдэг юм шүү... 

	— Тэр хүний үгийг сайн тогтоож авах ёстой. Тогтоосон уу? 

	— Та наадам хийж байна. Бид чинь нэгийгээ үхэхээр нэрийг нь мартчихдаг улс шүү. 

	— Тэр хүн үхсэн үү? 

	— Мэдэхгүй шүү... 

	Самгин гэртээ хариад шууд унтахаар хэвтжээ. Тэр бээр юу ч бодсонгүй. Гагцхүү энэ бүгчим халуун өдөр бушуу өнгөрөөсэй, энэ өдөр төрсөн элдэв сэтгэл бодол мартагдаасай гэж бодож байжээ. Нэг хэсэг зүүрмэглэсэн боловч тусыг эс олов. Санчгийн нь судас лугшиж, түүний ухаан санаанд тосгоны эхнэрүүдийн мөргөл унших, тариачдын захирангуй чанга бархиралдах, хүмүүсийн айн сэрвэгдэж гаслах дуун хэвээр шуугьж байлаа. «Та нар яагаад дүрсгүйтээд байна?» гэж нөгөө бэгцгэр охины зэвүүцэн хэлсэн үгч шуугьж байжээ. 

	Үдэш бүрэнхий болж байхад Туробоев Лютов хоёр ирж, саравчит давхарт гарч суугаад аль хэдийн эхэлсэн яриагаа үргэлжлүүлэв. Самгин хэвтсэн хэвээр тэр хоёрын яриаг чагнана. Лютов ч хашхирч чарлахгүй, Туробоев ч ёжилж дооглохгүй хэн хэн нь түвшин ярьж байхыг дуулахад хачин санагдах ажээ. Шилэн аяга төмөр халбага харших, халуун тогооны тосгуураар ус гоожих чимээ гарна. Үүнийг сонсоод Клим багын явдлаа санав. Өвлийн үдэш оройн цайны өмнө унтаж байхад нь шилэн аяга төмөр халбага харших чухам ийм чимээгээр Клим заавал сэрдэг байжээ. 

	Гадаа саравчит тагтан дээр славян үзэлтэн, Даниловын үзэлтний тухай, Герцен, Лавровын тухай яриа үүджээ. Клим тэдгээр зохиолчдыг мэдэх ба тэдний үзэл санаа түүний хувьд цөм нэгэн адил харш санагддаг билээ. Хүн бол зөвхөн түүхий эд мөн, хүн бол бух хүний тулд биеэ хохироох тавилантай Исаак мөн гэж тэд цөм үздэг биз гэж Клим боддог байв. 

	Тэр хоёрын төвшин ярилцахыг чагнаж байтал

	— Одоогийн зонхилж буй үзэл санааны дотроос миний хувьд хүлээн авууштай үзэл алга гэж Туробоевын яаран хэлэхийг сонсоод Клим

	«Ирээдүйн үл мэдэх тэнгэрийг хүнээр тахих нь хэрэгтэй гэдгийг зөвшөөрөн хүлээхэд ямар нэг онцгой ухаан, сэтгэлтэй байх хэрэгтэй юм» гэж бодов. 

	Туробоевын үгний хариуд Лютов анхандаа дуржигнатал хэдэн үг хэлсэн нь ойлгогдсонгүй, харин сүүлдээ үгээ зөөж тасалж

	— Одоо цаг ардын үзэлтэн их давуу талтай байна. Хөдөөгийн тосгон хотыг бодвол их эрүүл санаатай хашир байгаа юм. Тосгоноос л их нугаршгүй зоригтой хүмүүс гарч болно шүү, тийм үү? гэж ярихад Туробоев

	— Тийм байж болох юм гэв. 

	Мань эр шууд хариулахаас бултаж, хэрхэн аанай гүүн мөрөө өргөж байгаа бол гэж Клим бодно. 

	— Хэдий тийм боловч тосгоныхон их бөөрөнхий улс шүү. Эд чинь нүүдэлчин аймгийнханд буянтай үржилтэй өмнө зүгийн нутгаа бууж өгчхөөд өөрснөө умрын ой намагт шургачихсан ажил хийгчээ бологсдын үр сад шүү дээ гэж Лютовын хэлэхэд Туробоев

	— Таны үг зөрөөд байна шүү гэв. 

	— Байзнаарай тийм биш. Та бол юу гэж бодох вэ? Тэд чинь бас таны эцэг өвгөд шүү дээ... 

	Гэрийн зарц хүүхэн хүнд чанга алхлан, аяга таваг хангинуулна. Клим босож сэмхэн цонхыг нээв. Гаднаас залхуу хүрэм хүйтэн үгс сонстоно. 

	— Миний эцэг өвгөд манай орны түүхэнд тийм их будилаан тарьсан гэж би бодохгүй байна. Зарим нэгний дүрслэн үзүүлдэг шиг тийм их гэмтэй хэрэг хийсэн улс ч гэж бодохгүй байна. Би бол тэднийг сахиулсан тэнгэр баатар зоригтон гэж үзэхгүй. Тэд бол түүхийн жамыг ямар ч гэсэн номхон шударгаар биелүүлж явжээ. Харин манай түүх бол анхнаасаа муруй замаар орчихсон юм гэж та хэлсэн биз дээ. Миний бодвол манай түүхийн одоогийн байдлаас үзвэл, манай эцэг өвгөдийн тэр замаар цааш явахгүй байж болох эрхийг миний хувьд олгож байгаа юм. Тэр зам бол хүнээс зарим зан чанарыг шаардаж байхад би бол тэр чанарыг олж эзэмдээгүй хүн юм. 

	— Энэ чинь юу гэсэн үг болж байна? Толстойн үзэл гэдэг энэ үү? 

	— Би бол сэтгэхүйн хувьд ангийн чанараа алдсан хүн гэж танд ярьж байсныг та санаж байгаа биз... 

	Гадаа хүний хөлийн чимээ гарч

	— Яав, нөгөө хүн үхсэн үү? гэж Туробоевын асуухад Макаров

	— Үхэлгүй яах вэ! Владимир чи цай хийгээд өгөөч! Туробоев та цагдаагийн даргатай дахиад яримаар байна. Тэр одоо санаатайгаар биш боловч санамсаргүйгээр хүн алсан гэж дарханд ял тулгаад байгаа юм гэж ярих нь сонсогджээ. 

	Клим цонхноос зайлж, үсээ самнаад саравчит тагтан дээр гарав. Хоёр хүүхэн ч ирэх болсон гэж тэр боджээ. 

	Дэнлүүний гэрлийг гуулин халуун тогоо сороод авчихсан мэт бүдэгхэн сүүмэлзэх агаад бүгчим харанхуйн дунд суугаа гурван хүнийг арайхийн гэрэлтүүлж байв. Лютов сандал дээр найгалзан уруулаа шов шовхийтэл дуугарган Туробоевыг ширтэнэ. Туробоев ширээнээ тонгойгоод үнгэгдсэн дугтуй дээр ямар нэг юм бичиж байв. 

	— Чи яагаад хөл нүцгэн ирэв? гэж Климийн асуухад Макаров аягатай цайгаа барьсаар саравчит тагтан дээр алхлах зуур

	— Гутал минь нэл цус болов. Тэр хөвгүүнд... гэсэнд Лютов муухай ярвайж хангинатал санаа алдаад

	— Түүнийг ярихаа боль доо. Харин манай хоёрдугаар зэргийн амьтад хаачсан бэ? гээд сандал дээр найгалзахыг больж, эмсийн талаар доголон тариачны ярьсныг Макаровт зэвүүтэй ярьж эхлэв. Клим дундуур орж

	— Тэр тариачин эр харин их товч ойлгомжтой ярьсан шүү гэв. Лютов Климийг харж нүд ирмэв. Макаров аягаа тавьж, сэтгэл хөөрсөн байдлаар

	— Одоо мэдэв үү? Энэ бол тун үнэн голтой юм гэж ярьсан шүү дээ. Эр хүний хавиргаар эм хүнийг бүтээсэн гэдэг домог бол эм хүнийг харилхаж зохиосон үзтэл худал зүйл болох нь ил юм. Гэтэл энэ худал үгийг зохиохдоо, эм хүн бол эр хүнийг төрүүлнэ, тэгэхдээ эм хүний тулд эр хүнийг төрүүлдэг гэж мэдэж байсан байна гэж яаран ярив. Туробоев Макаровын сэтгэл хөөрснийг харж инээмсэглэн суув. Лютов нүдэн ирмэж

	— Оросын хийгчдийн онц сонин таамаглал байна!гэв.Клим Макаровыг элэглэж

	— Энэ чинь чи эм хүнийг харилхан ярьдаг болсон уу? гэсэнд Макаров биеэ зааж

	— Би гээд Туробоевт хандаж

	— Эм хүнийг харилхан үздэг үзэл бол тэнгэрийн орноос анхны хүнийг эм хүний буруугаас болж хөөсөн домогт битүү далд орсон байдаг юм гэв. 

	Клим инээж, тэр инээдээ Туробоевт харуулахыг хүстэл цаадах нь ширээ тохойлдон, Макаровын ярианы учрыг олохгүй байгаа мэт хөмсгөө өргөөд, царайг нь ширтсээр байв. 

	— Костя чи их жаргалтай балчир хүүхэд байна даа гэж Лютов толгой хаялан халуун тогооны гуулин тавиурт тогтсон усыг хуруугаар оролдон суув. Макаров дуугаа нам болгоод сэтгэл хөөрснөөс бага сага зогьсуулж байгаад

	— Эмэгтэйчүүдийн бүтээсэн соёл эрэгтэйчүүдийн төрөлхийн авьяасаас дээр гарсныг эр хүн мэдсэн тэр цагаас л эм хүнийг харилхах явдал үүдсэн юм даа гэж дуржигнатал ярьж байв. 

	— «Юунд ингэж худал ярина вэ!» гэж Клим бодоод инээхийг больж биеэ барив. 

	Макаров хөлөө нийлүүлээд зогсож байгаа нь бүр ч гадас шиг харагдана. Толгойгоо хөдөлгөхөд нь шар хар хоёр өнгийн үс нь нүүр лүү нь унжжээ. Яаран хоёр гараар илбэж застал царай байдал улам хурц цэвэрхэн болов. 

	— Суурьшилтай, улмаар боловсноор аж төрөхийг эмэгтэй хүн анх үүсгэжээ. Үүнээс уламжлаад биеэ, үр хүүхдээ элдэв араатан амьтан, халуун хүйтнээс хаацайлах ёстой болж, бас иддэг ногоо, эмийн чанартай өвс олж, ан амьтныг сургаж мал болгосон байна. Тувт тэнэж явдаг зэрлэгдүү эрчүүлийгээ бодвол эм нь аажмаар улам нууц, улам цэцэн болсон байна. Эм хүнээс айл, гайхах явдал одоо манай үед ч «табу» гэдэг зэрлэг хүний дотор бий Эм хүн их юм мэдсэн ч, ялангуяа хүүхэд төрүүлэхдээ харуулдаггүй болохоор цаадуул нь учрыг мэдэхгүй айж сүрддэг байжээ. Эрцүүл нь хэдийгээр ан гөрөө хийдэг авч хөдөө хээр ан амьтан төрж байхыг олж харж чадахгүй байжээ. Эм хүн анх түрүүн удган болж элдэв хууль ёс тогтоож, ер соёл гэдэг бол эхийн эрхт ёсны байгууллаас ингэж үүссэн юм байна шүү дээ... 

	Дэнгийн эрвээхэй гэрэл тойрон шавж, тэдний сүүдэр Макаровын цагаан хүрмийн дээгүүр сүүдгэнэх нь түүний энгэр нүүрт хар хар толбо тогтсон юм шиг харагдана. Макаров их л залхуутай, гэнэн юм ярьж байна даа. Ер нь «Нөгөө «учрыг ярьдаг ноёны» дайтай шалгалт даах юм байна» гэж Клим бодож байв.

	Макаров аанай л нэг гараар хүрмийнхээ товчийг оролдож, нөгөө гараар ялаа эрвээхэй үргээж байв. 

	— Ингэхэд Туробоев чи мэдэж байна уу, элдэв муухай хараалын үгийг би аль хэдийнээс жигшдэг болсон юм. Энэ муухай хараал хаанаас гарав? Миний бодвол энэ үг чинь бүр эрт дээр үед төрлийн ураг холбоо барилцуулдаг их сайн үг байсан биз. Магадгүй биеэ хамгаалах нэг арга ч байсан байж болно. Хуучны анчид их залуу, бяртай юмыг ай эхийг чинь ал гэж хараадаг байжээ. Яагаа вэ, Илья Муромец биеэ магтдаг улстай хэрхэн уулздагийг санаж байгаа биз дээ... 

	Лютов зугаатай инээмсэглэн янцаглана. 

	— Чи ийм юм хаанаас олж уншив? гэж Клим мөн инээв. 

	— Би ингэж боддог юм. Ондоогоор ухаарах арга алга гэж Макаровын хэлэхэд Туробоев босож чимээ чагнаад

	— Их ухаантай бодол байна гэж аяархан хэлжээ. 

	— Би та нарын залхууг хүргээд байна уу даа ? гэж Макаровыг хэлэхэд Туробоев мэгдэж

	— Хаанаас! Би харин нөгөө хүүхнүүд ирж байна уу? 

	гэж бодсон чинь ирээгүй байна гэж их л эелдэг өчив. 

	— Нөгөө доголон явж байна гэж Лютов хэлээд суудлаас үсрэн босож сэмхэн буугаад харанхуйн дотор үзэгдэхгүй болов. 

	Туробоев харин Макаровын бодлыг их ухаантай бодол гэж хэлсэнд Клим дотроо дургүй байжээ. Туробоев Макаров хоёр саравчит тагтан дээгүүр нааш цааш алхаж, Макаров мөн л товчоороо оролдон, нөгөө гараар зангаж байгаад

	— Зэрлэг маягийн Адам аж төрлийг захирах эрхийг Евагаас хүчээр булааж авахдаа бүх эмсийг хортонтой улс гэж зарласан юм шүү. Хамаг шашин үүсэн гарсан Дорно дахинд энэ байдал их харагддаг юм. Эр хүн бол өндөр, тэнгэр, хүч, буян, эм хүн бол шөнө, газар, сул, хор гэдэг сургаал чухам үүнээс үүсжээ. «Намайг эм хүн болгож заяагаагүйд тэнгэр чамдаа залбиръя» гэж еврей нар залбирдаг шүү дээ. Манайд бол эм хүн нярайлсны хойно уншдаг ариутгалын уншлага их гутамшигтай байдаг нь мөн л эр хүний тайлагч бөөгийн үг биз. Гэвч эр хүн эм хүнийг дийлсэн мөртөө эм хүний сургасан хайр энхрийллийг биеэс дийлж хаяж чадахгүй юм даа гэж ярихад Клим

	— Чи ер юу гэж хэлэх гээд байгаа юм бэ? гэж чанга ширүүн асуужээ. 

	— Би юу? гэхэд нь

	— Чи юу гэж номлоод байна аа? гэв. 

	Макаров Климийн урд очиж зогсоод сохор мэт анивчиж

	— Одоо цагийн эм хүн, өөрөөр хэлбэл хайр дурлал, гэр бүлээ хаяад явдаг Ибсений эмэгтэйчүүд гэдэг чинь хэн юм бэ? Тэд хүн төрөлхтний эх гэдэг урьдынхаа утга холбогдлыг эгүүлэн авах нь чухал гэж мэдэж байна уу? Соёлыг, шинэ соёлыг сэргээх нь хэрэгтэй гэж мэдэж байна уу, үгүй юу? Үүнийг л би мэдэхийг хүснэ гээд харанхуйн тийш гар зангаж

	— Энэ бол аль хэдийн өнгөрсөн баларсан юм. Үүнд шал дэмий тэнэг юм ч бий. Одоо бидний бэртэгчин шившигт аж амьдрал эм хүнийг хэдий ажил төрөл мэдэхгүй үнэтэй цайтай дээлийн гол болгоод байгаа боловч эмэгтэйчүүдийг бүрмөсөн зэмдэглэн хаясан гэдэгт би итгэхгүй юм. Гэвч хайр дурлалыг хүсдэггүй, чи сайн ойлгоорой, хүсдэггүй, хайр дурлалыг хэрэггүй юм шиг хаядаг тийм эм хүн бас байна шүү дээ гэв. 

	Клим шууд Макаровын нүүрэн дээр инээж

	— Ай даа, чи ч их бадрангуй сэтгэлтэй хүн байна даа гэж хамаг биеэ хурааж чангалаад гадаа гарахаар Туробоевын хажуугаар гарахад цаадах нь бодол болж цагаа харж байжээ. Макаровын ингэж урт удаан номнодгийн цаад утга нь Климд тун ч ил болжээ.

	Клим элс цацсан жимээр хянамгай бууж явахдаа «Тэнэг амьтан» гэж бодож явжээ. Үүлний цаанаас жижигхэн хурц гэгээтэй саран цухуйна. Модны гишүүний зүү шиг шилмүүс дотор мөнгөн туяа татна. Нарсны сүүдэр модны ёроолд бөөн бөөн харлан харагдана. Самгин голын тийш явж байхдаа, би элдвийн гоё үгийг үнэнээс жигшдэг болжээ, хүний ярианы хуудам бяланчлалыг сайн ялгаж чаддаг болжээ гэж бодож явав. 

	«Ер нь Лютов, Макаров, Кутузов мэтийн хүмүүс ямар нэг гол үзэл шүүрэн аваад түүнийгээ ихэд шуугиулан хашхирч явдаг юм байна шүү...» гэж тэр бодно. 

	Маргааш өглөө нь халуун салхи үлээж, нарс модыг найгуулж, элс шороо хийсгэж, усны бор өнгийг атируулж байв. Варавка төмөр замын өртөөнөөс толгой нүцгэн гарсан тул сахал үс нь хийсэж сэгсийгээд одон орны тухай нэг номд сүүлт оддыг зурсантай туйлын адилхан харагдаж байжээ. 

	Варавка өглөөний цайнаар өсгийдөө хүрсэн урт шөнийн цамц өмсөөд зөөлөн маахай холхиндог углаж ихэд халууцсандаа тослог хөлсөө байн байн арчиж

	— Яасан халуун зун бэ! Африкийн оронд л ийм байдаг биз. Нөгөө хөгжимчний эхнэр дажин гаргаад болдоггүй ээ! Илүү пин хэрэгтэй гэнэ халхавч тасалгаа хэрэгтэй гэнэ ер ярвигтай хүн байна. Дүү минь чи очиж сэтгэлийг нь жаахан амгуулж үз... гэв. 

	Амьсгаагаа шуугьтал гаргахад нь сахал нь хийсэж нүүрийг бүтээнэ. 

	— Вера Петровна Петербург ороод Дмитрийн талаар хөөцөлдсөн нь нэг л бүтэмжгүй байгаа бололтой. Дмитрийг нэлээн хатуухан мөшгөж байгаа биз дээ. Цагийн эрх юм даа... гэж ярьж байв. 

	Нүдний далд бол Клим Варавкийг нэг их хүндлэхгүй, баахан энгүүнхэн хандах боловч ингэж нүүр учраад үг ярилцан суухдаа энэ хүн бие чадал сайтай, нэг чигийг барьсан ухаан бодолтой хүн юм гэж эрхбиш бишрэх бөлгөө. Ер иймэрхүү ухаан бодол увайгүй явдал мөн гэж Клим мэдэх боловч Диоген бол бас л шударга хүн байсан гэж дурсан санадаг билээ. 

	— Лютов чинь хувьсгалчдыг талархдаг хүн байна шүү гэж Климийн ярихад хөмсгөө хөдөлгөн бодоод

	— Тийм бий. Ер энэ бол худалдаачин хүнд хамаагүй баймаар юм. Гэвч хувьсгалчдыг талархах гэдэг бас л нэг маяг болох нь дээ гээд гэнэт дуржигнатал ярихдаа

	— Хувьсгалч хүн тэнэг л биш бол ашигтай шүү. Жаахан мангуу ч байлаа гэсэн Орос орны одоогийн зэмдэг аж амьдралд ашигтай болно. Бид бараа таваар улам их гаргаж байна. Гэтэл цаанаа зуун сая хүн байгаа боловч авдаг хүн байдаггүй. Чүдэнз бол өдөрт зуун сая хайрцаг чүдэнз, хадаас бол зуун сая хадаас орох ёстой шүү дээ гээд сахлаа гараараа самнаж цамцныхаа энгэр лүү чихээд сүү оочиж, толгой сэгсрэн тургиад

	— Хэрэв хувьсгалчид тэнэг амьтан чи газрын эздээс газрыг салгаж аваач, хүн шиг ухаантайхан аж төрж сураач гэж тариачдад итгүүлэн чадвал их ашигтай юм сан. Лютов юм уу? Ардын үзэлтэн юм уу?.. Ардын зоригтнууд баларсан гэж би дуулсан юм байна... 

	— Лютов танай сонинд мөнгө хөрөнгө өгч байна уу? 

	— Нагац ах Радеев гэдэг нь хөрөнгө өгдөг юм... 

	Их буянтай сайн өвгөн шүү... гээд Варавка нүдээ онийлгож

	— Лютов бас итгэлтэй хүн юм уу? гэв. 

	— Мэдэхгүй.. Ер учир нь олдохгүй хүн юм. 

	— Учир нь олдоно оо, гайгүй. За би явж усанд орох минь. Чи хот ор гэхэд нь Клим гайхаж

	— Та ийм их сүү уусан байж усанд орно гэнэ ээ? гэсэнд Варавка

	— Бас дахиад ууна гээд шанагатай сүү аягалав. 

	Клим хот ороод хашаандаа очвол Спивак хүүхэн жигүүрийн байшингийн довжоон дээр зогсож байв. Бор өнгийн бүдүүн даавуу хормогч зүүгээд ханцуй шамласан гараар даллаж мэндлээд

	— Залуу эзэнтэн ирэв үү! Нааш орогтун гэв. 

	Спивак хүүхэн Климийн гарыг чанга атгаад байшингийн үүд хаалга чахраад, цонхны жааз хаагдахгүй юм. Пийшингээс утаа савсаад байна гэж бөөн гомдол тоочив. 

	— Энэ байшинд нэг зохиолчийнх сууж байсан юм гэж хэлээд Клим дэмий юм хэлэв гэж даруй бодов. 

	Спивак юу гэнэ ээ гэсэн шиг харахад нь Клим бүр ч зовжээ. Дотогш орвол нэг хялман цоохор хүүхэн мэгдэн гүйж байв. Эр Спивак алх бариад тасалгааны голд гайхан зогсжээ. Гадуур цамцгүй агаад өмдний татуургын гялгар төмөр хоёр энгэр дээр нь одон тэмдэг адил гялалзаж байв. Климтэй гар бариад

	— Одоо л нэг юм төвхнөж байна даа гэв. 

	Спивак нүднийхээ шилийг авсныг харвал хүүхдийн мэт бяцхан царай нь өрөвдөлтэй агаад унжиж хавдсан ухархайн дотор хоёр шар нүд сохор юм шиг ёлтойно. Спивакийн эхнэр Климийг өрөөний дотуур дагуулан явж мужаан, бас пийшин засдаг хүн хэрэгтэй байна гэж шаардаж байв. Клим тэр эхнэрийн цондгор гэдсийг их л зэвүүцэн харна.

	Клим хэдэн мөчийн дараа хүрмээ тайлаад туурганд хадаас шааж, зураг хөрөг өлгөж, шүүгээний тавиур дээр номыг өрөв. Спивак төгөлдөр баян хуур хөглөж эхнэр нь;

	— Мань эр дандаа өөрөө хөглөдөг юм. Хөгжим бол энэ хүний тахил нь юм даа. Намайг ч ойртуулах дургүй шүү гэж ярьж байв. 

	Хуурын бүдүүн утас хүнгэнэн, зарц хүүхэн аяга таваг хангинуулан тогооны өрөөнд усан түгээлийн ажилчин өрөвтөл хяхнуулж байх нь сонстоно. 

	— Хүнд хэрэггүй юм ер байдаг гэж та боддог биз? гэж Спивак эхнэр гэнэт асуусанд Климийн байлгүй яах вэ гэхэд Спивак эхнэр нүдээ онийлгоод булан ширтэж

	— Би бол хэрэггүй илүү юманд их дуртай хүн юм. Хүнд байвал зохих юмс залхуутай харагдана. Энэ олон авдар чемодан бол бэрх тээртэй шүү гэв. 

	Чингээд хуучны ваар, гоё хавтастай ном, бас Рамо, Моцартын хөгжимд би дуртай юм. Бас аянгын өмнөхөн сонин шүү. 

	— Эргэн тойрон чив чимээгүй болж, яаж сүйрдэг бол гэж санагдаад байдаг юм гэж ярив. 

	Энэ эхнэрийн ийм сэргэлэн, захирангуй байхыг Клим урьд нь үзээгүй байжээ. Елизавета эхнэр хэдийгээр царай алдаж, нүүрэнд нь шаравтар сэвх илэрсэн авч харцанд нь сэтгэл дүүрэн хүний байдал илэрнэ. Энэ эхнэрийг харахад биеэ баривч дур хорхой хүрэх ажээ. Энхрий сайхан үг ярьж буй царайлаг эмсийг хараад залуу хүний дур эс хүрэх нь үгүй.

	— Кутузов бас баригдсан гэж та ярьсан байх аа? Самарт галт онгоцны зогсоолд байхад нь барьжээ. Их сайхан хоолойтой хүн дээ? гэж ярихад нь Клим

	— Хувьсгал, мувьсгал гэлгүй дуурийн театрт орвол таарах байсан юм... гэж томоотой өгүүлэхэд Спивакийн уруул ёжтойгоор чичирч

	— Кутузов театрт орох гэсэн юм. Гэвч заримдаа нэг юманд хэт шунавал бусад авьяасыг нь дарж болно гэж үзээд ондоо тийш зүтгэдэг биз. Та юу гэж бодно? гэхэд нь Клим

	— Би мэдэхгүй гэжээ. 

	Тэр эхнэр шалгаж үзэх гэж асуусан нь илт байв. Ялангуяа харц нь янзыг нь үзэх гэсэн байдал илрэх тул Клим бүр зовно. Спивак үнгэгдсэн хавтастай уранхай ном авч үзээд

	— Та мэдэхгүй юу? Бодож үзээгүй юу? Та их томоотой хүн юм. Даруу болоод тэр үү, үгэндээ харам юм уу? Та хүмүүсийг яаж үздэгийг тань би бол мэдмээр л байна гэж бүр шалгааж гарчээ. Клим түүний шургуу асуултаас аль болох булзаарахдаа «Энэ хүүхэн Петербургт байснаасаа шал ондоо болжээ» гэж бодож байжээ. 

	Клим тэднийд цаг гаруй ажил хийлцэж байгаад явахдаа

	«Энэ эхнэртэй тун болгоомжтой байх хэрэгтэй» гэж боджээ. 

	Клим маргааш өглөө нь бас л тэднийд орж, гэр орноо төвхнүүлэхэд нь туслав. Эр эм Спивакийн хамт өдөр хотын цэцэрлэгийн ресторанд үдийн хоол идэж, орой нь бас хамт сууж цай уужээ. Үдэш тэднийд булуу  цагаан загасны нүд шиг омог бүлтэн нүдтэй, сахалтай польш хүн эхил хуур барьсаар иржээ.

	Спивак эхнэр эцэж цуцахыг мэдэхгүй хүн тул Климийг явж хот үзье гэжээ. Клим хувцсаа солихоор явахад хойноос нь цонхоор

	— Ер хотоор явахыг болилоо. Харин цэцэрлэгт жаахан сууя гэжээ. 

	Клим баахан дургүй байсан боловч татгалзаж чадсангүй. Хагас цаг хиртэй энэ тэрийг энгийн хүүрнэн цэцэрлэгийн дотуур баахан явжээ. Ямар нэг гүнзгий голыг хаагуур нь харайж гаръя даа гэсэн мэт Клим их л хүч гарган явав. Жигүүрийн байшингаас төгөлдөр хуур хүнгэнэн эхил хуурын улих мэт дуу сонсогдоно. Атигар хөгжимчний чанга чанга орилох нь дуулдана. Салхи үлээж улам бүрий болоод таримал моддоос бүлээн хөхөвтөр уур гарч тэнгэрийг харанхуйлж байх шиг санагдах ажээ. 

	Спивак эхнэр гэдсээ цүндгэнүүлэн алгуурхан алхахад нь биеэ сайрхсан байдал илрэх тул Клим энэ эхнэр сэтгэл ихэд дүүрэн яваа ажээ гэж бодож байв. Петербургт байхдаа ийм байсан гэж үү, хачин юм гэж Клим бодно. Варавкийн тухай, Вера Петровнагийн тухай жирийн залхуутай юм асуух нь ямар ч сэжигтэй юм эс сонсогдох ажээ. Гэвч Елизавета хүүхэн хэдий хөнгөхөн боловч үгээр ил тод дарах тул Клим баахан мятрам янзтай явжээ. Муурын нүд шиг дугуй нүдээр Климийг захирангуй чанга ширтэх нь ичмээр бөгөөд Климийн бодож санаж явааг мэдэж байх шиг санагдаж байжээ. Бас энэ эхнэрийн хажууд явахад Лида нь мартагдаж байжээ. Спивак

	— Энд суух уу? гээд энэ хотод ирээд гурав хоноод байхдаа эр нөхрийнхөө хамт эндхийн өмгөөлөгч айлд зочлон очсоноо ярив. 

	— Тэр хүн бодвол энэ нутагт урлаг, шинжлэх ухааныг их ивээдэг хүн бол уу. Нэг шар толгойтой хүн ирж «Танин мэдэхийн төрөлхийн авьяас» гэсэн маягтай лекц уншиж байна. Үгүй ээ «Төрөлхийн гурав дахь авьяас» гэсэн байх. Гэвч энэ бол чухамдаа танин мэдэхийн авьяас гэсэн үг биз. Би бол гүн ухааны талаар а э үгүй хүн атал их л аятайхан санагдав. Тэр хүн танин мэдэх гэдэг бол хайрлах, өлсөхтэй нэгэн адил хүчтэй сэтгэлэг мөн гэж нуталж байна. Энэ үгийг би урьд нь тийм хэлбэрээр хэзээ ч олж сонсоогүй юм гэж бас ярьжээ. 

	Спивак ингэж ярихдаа ярьсан үгээ өөрөө чагнаж байх шиг нүд нь тунгалаг хар болох агаад гэдсээ харж байгаад үг ярих нь ондоо юм бодож байх шиг санагдах ажгуу. 

	— Тэр хүн их балиар муухай юм. Гэвч ийм золгүй хүмүүс хайр дурлалын тухай ярихдаа, сэтгэлийнхээ гүнээс, чин үнэнээс ярих тул би тун итгэдэг юм. Нэг бөгтөр хүн хайр дурлал, эм хүний тухай миний олж дуулснаас их л илүү юм ярьж байна билээ гээд сүүрс алдаж,

	— Эрэгтэй хүн царай сайхан тусмаа хүний эр нөхөр, эцэг хүн болох талаар найдваргүй байдаг биз гэв. 

	Чингээд инээвхийлэн нэмж хэлсэн нь:

	— Гоё хүн завхай байдаг. Энэ бол байгалийн хууль биз. Байгаль бол гоё хүнийг цөөхөн заяадаг болохоор нэгэнт заяасан гоё хүнийг аль болох өргөн ашиглах гэж эрмэлздэг биз. Та яагаад дуугүй байна? гэжээ. 

	Самгин ямар нэг үг хүлээх тул дуугүй байжээ. Харин яагаад дуугүй байна? гэхэд нь цочиж

	— Тэр шар хүн чинь миний багш гэж яаран өгүүлэв. 

	— Тийм үү? гэж Климийг сонирхсон мэт харав. Клим

	— Тэр хүн арван хоёр жилийн өмнө миний эхэд дурлаж байсан юм гэж яриад би ч нэг чалчаа жаал юм даа. Энэ эм одоо юу гэж асуудаг бол гэж бодоод айдас нь хүрэх шиг болжээ. 

	— Гадаа чийгтэй байна. Дотогш оръё гэж Елизавета хэлээд харьж явахдаа

	— Та бодвол их ганцаардмал хүн юм даа гэжээ. 

	Энэ үг асуусан янзгүй сонсогджээ. Самгин Спивакт талархах сэтгэл төрсөн боловч биеэ улам ч барьж явав. 

	Сахалтай польш эхил хуураа орхиод явсан байв. Спивак Бахын хөгжим дарж байв. Орж ирсэн хоёрыг дугариг хар шилээр харж ханиалгаад

	— Саяын хүн чинь хөгжимчин биш, үс түгээлийн ажилчин байна шүү дээ гэв. 

	— Эхил хуурч биш юм уу? 

	— Туйлын үл бүтэх этгээд байна гэж хөгжимчин шууд хэлэв. 

	Спивак дахин хөгжимдөх нь их л гаж ондоо дуулдах тул Самгин өөрийн эрхгүй гайхсан мэт харж байв. Туйлын унжруу ая дарж төгсгөлийг нь чанга балбаад долоовор хуруугаа дээр өргөөд хуурын эгшиг хэрхэн замхрахыг хүлээн чагнана. Климийн мэддэг уянгын ямар нэг хөг дууныг эрж олох гэж байх шиг санагдана. 

	Рамогийн хөгжмөөс тоглооч гэж эхнэр нь гуйв.

	Эелдэг наалинхай эгшиг хангинаж, цэвэрхэн зассан тасалгааны дотор улам ч талбиун тохитой болох шиг болов. 

	Бараан туурганы наана элдэв шаазан хүний дүрс онц ялгаран харагдана. Энэ тасалгаанд Елизаевта Спивак мэтийн эхнэр зохихгүй мэт Климд санагдана. Энэ тасалгаанд эр нөхөртөө эгшиг шүлэгт дуртай маш уян сэтгэлтэй цайвар шар хүүхэн сууж байвал их зохимоор. Тэр хүүхэн нь эр нөхрийнхөө өмнө очиж нотын дэвтэр дэлгээд Климийн мэдэхгүй ямар нэг эрэлхэг жавхлангийн дуу франц хэлээр дуулж

	— А toi, mon enfant1 гэж баярлан хашхирч байвал маш зохистой мэт санагдаж байжээ. 

	Гэтэл гэрийн зарц хүүхэн орж ирээд Климийн эх ирснийг хэлсэнд Клим машинд баярлав. Тэр хүүхэн яагаад ч юм бас баярлан инээж

	— Эжий хүрээд ирлээ! гэжээ. 

	Ээж аян замд ядраад лав ууртай уцаар байгаа болов уу гэж Клим бодож байжээ. Ээж нь санаа сэтгэл сэргэлэн, тэр ч байтугай энэ хэдэн хоногийн дотор улам залуу болсон мэт бол сайхан сан. Климийн эх Дмитрийн тухай ярьж. Дмитрийг удахгүй суллана гэнэ, гэхдээ дээд сургуульд суралцах эрхийг нь хасах гэнэ гэж ярьжээ. 

	— Энэ нь түүний хувьд золгүй хэрэг болжээ гэж би үзэхгүй байна. Дмитрий оточ эмч болбол базаахгүй оточ байх биз гэж надад санагдаад байдаг юм. Угаасаа багш, банкны тооцоо бодогч, ер нь ямар нэг туйлын даруухан ажил л таарах хүн юм. Дмитрийн хэргийг шүүж байгаа цэргийн дарга их сайн хүн байна. Дмитрий байцаалтад баахан хэрцгий авирлаж, тэр балмад хэрэгт хэн түүнийг уруу татсаныг хэлэхгүй биеэ тун дор оруулсан шүү гэж тэр дарга гомдол тавьж байна. Тэр хүн залуу хүнд их ивээлтэй сайн хүн боловч «Миний энэ суудалд суугаад үз. Бид яахин ч хувьсгалчдыг хүмүүжүүлэн гаргаж чадахгүй шүү дээ» гэж аргагүй юм ярьж байна. Наян хоёр онд чухамхүү хувьсгалчид үндсэн хуульд хөнөөл учруулсныг дурсан ярьж байна гэж ярихдаа Вера Петровнын нүд нь хурц болсныг үзвэл нүдээ будсан юм уу, онц хортой эм дусаасан юм уу гэж бодмоор байжээ. Хийц сайтай шинэ тэрлэг өмсөж, тамхи зууж суугаа нь амжилттай сайн тоглоод амарч суугаа жүжигчин шиг харагдах ажээ. Дмитрийн тухай ярьж байснаа мартаад гүйцэд ярилгүй орхижээ. 

	— «Загалмай» гэдэг шоронд намайг оруулж Дмитрийтэй уулзуулав. Сахал үс нь жигтэйхэн ургажээ. Гэвч сэтгэл төвшин ер өөрийгөө баатар болов гэж үзэж байгаа бололтой их зугаатай байна билээ гээд бас л ондоо юм ярьж байв. 

	Петербург гайхалтай сайхан болжээ. Би есөн настайгаасаа арван долоо хүртлээ суусан юм. Санаанаас огт мартагдаагүй юм их байна шүү гэж Петербургийн тухай хэдэн минут их л уян сэтгэлээр ярихад хүү нь, Петербург хот үүнээс хорин дөрвөн жилийн өмнө мөн ийм жижигхэн уйтгартай хот байсан байжээ гэж бодож байжээ. 

	— Премирова эмгэнтэй би хэл амаа ололцов. Сайхан зантай чавганц байна. Харин тэр ач хүүхэн нь аймаар юм. Үргэлж ууртай, царай баргар байх юм. Үг ярих гэж муухан буугаар галлаж байгаа юм шиг дуржигнуулж орхих юм. Мартсанаас, чамд нэг захиа өгсөн юм байна шүү гэв. 

	Чингээд халуун усанд орно гэж гарах гэснээ тасалгааны төв голд зогсоод

	— Мария Романовна гэж нэг авгай байсныг чи санаж байна уу? Тэр авгай бас баригдсан юм байна. Олон жил шоронд сууж сууж сая цагдаагийн харгалзалтад нэг тийш цөлөгдсөн гэнэ. Надаас зургаа эгч авгай тийм хэрэгт оролцдог байна шүү гэж чи бодоод үзээч... Үнэнийг хэлэхэд засаг төрийн эсрэг энэ тэмцэлд Мария мэтийн хүн яагаад оролцож байна гэвэл гол нь урьд аж амьдралаа үрүүлснийхээ хонзонг авах гэж хүсдэг биз гэж би боддог юм гэжээ. 

	— Тийм байж болно оо гэж Клим зөвшөөрөв. 

	Эхийн нь ярьсан зүйл Климийн сэтгэлийг хөдөлгөсөнгүй. Клим цонхны дэргэд сууж, гадаа шиврээ бороо орж байгаа юм шиг байжээ. Маринагийн том томоор бичсэн хаягтай захидлыг гэнэт санаж задлан үзвэл Маринагаас биш, Нехаевагаас ирсэн захиа байжээ. Хачин цэцэг навчаар эрээлсэн зузаан хөх цаасан дээр бичсэнийг үзвэл, бие гайгүй сайн болов. Зуны дундуур Орост ирж магадгүй гэжээ. 

	«Бас санаатайяа» гэж Клим гунин бодов. 

	Нехаева их л уран гоё үгээр бичсэн тул уран зохиол шиг санагдана. 

	«Өөрийгөө Мария Башкирцева гэж бодож байх шив» . 

	Клим захиаг урж хаяад унтахаар хэвтэхдээ эцсийн эцэст хүмүүс намайг тамлаж гүйцэв. Хүн болгон миний сэтгэлийн дотор хүнд зузаан сүүдэр орхих тул эрх биш бодохгүй, санахгүй байж болохгүй. Үүнд ямар хэрэг байна, ямар утга байна? гэж бодож байжээ. Чингээд түүний сэтгэлд харин нэгэн бодол орсон нь:

	«Чухам гаднын энэ түлхэлт бол миний биеэ даасан бат тууштай бодол санаа эзэмдэхэд садаа болж байгаа юм. Хүмүүс намайг анзаардгийн учир нь бол би ямагт бусдаас хөндий зогсож, дуугүй байдгийнх юм байна. Томилин, Макаров, Кутузов шиг ямар нэг өөрийн үзэлтэй болох нь чухал юм. Санаа сэтгэлийн хувьд гол нуруутай байх хэрэгтэй юм. Тэгвэл миний нэр сүр бусад бүх хүнийхээс зааглан ялгарч, би эрс зураг төлөвийг олох болно. Хүн тодорхой нэр сүртэй болохын тул нэг юмаа дандаа ярьж явах хэрэгтэй гэдэг нь илэрхий юм. Нэрийг олох гэдэг бол тод нэг үзэл бодолтой байх гэсэн үг. Үүний тул хачин өвөрмөц яриа хэлтэй байх ёстой юм» гэж бодов. 

	Гэтэл Клим Самгин өөрийн мэдэх үзэл санааг бодож үзвэл сэтгэлд таармаар үзэл бодол санагдсангүй ажээ.Үүнд бусдын үзлийг зээлдэх гэсэн нь биш, өөрөө бодож олох гээд чадсангүй байжээ. Ёр олон янзын үзэл бодол байвч тэр нь нэгэнт бусдын учраас тусгай санагдахаар үл барам тэдгээрийн олонхыг Клим огтоос харшлан үзнэ. Зарим нь жишээ нь, Макаровын баримталдаг үзэл бол инээд хүрмээр гэнэн хонгор санагддаг билээ. 

	Ингэж бодохын зэрэгцээ орны зузаан даавуу хөшигний цаана шумуул жунгинаанд нойрыг нь эс хүргэх ажээ. Миний хувьд нэг гол нуруутай юм бий. Энэ бол би өөрийгөө шударгаар үнэлдэг явдал мөн. Тийм учраас бусдын үзэл бодол сэтгэлд тогтож ургах нь үгүй харин ч сэтгэл санаа ч догдлуулалгүй, нэг чихээр ороод нөгөө чихээр гарахдаа бие сэтгэлээ элдвээр хүчлэн албадахыг жигшин үздэг санааг минь улам ярвигтай болгож байгаа юм гэж сэтгэлээ амруулах гэж оролдоно. Гэвч ингэж бодоод бодоод сэтгэл нь тайтгарсангүй ажээ. Сэтгэлдээ зохистой зан байдал олох гэж дэмий тархиа зовоохдоо, ер Спивак, Лида хоёр ямаршуу санаа оноотой улс билээ гэж бодов. Тэр хоёр үргэлж ямар нэгийг эрж, хүний сэтгэл санааг ухаж төнхөж байдаг нь бас л тусгүй санагдах ажгуу. Тэр хоёр надтай үг ярилцахдаа хоёулаа яг адилхан зантай шүү гэж бодов. Гэтэл тэдний хэн хэн нь миний сэтгэлийг татна. Тэр хоёрын хэн хэн нь миний сэтгэлийг адилхан татна уу? Энэ асуултад хариу олж чадсангүй. Энэ нь уудам ихийн дотор тэдний байгаа байдал, бие цогцсын хувьд хэн нь ойр дөхөм байгаагаас шалтгаалдаг бол уу гэж бодно. Спивакийг байхад Лида мартагдана. Лидаг сэтгэлдээ ургуулан санавал Спивак харагдахгүй болдог байжээ. Хамгийн бэрх нь тэр жирэмсэн эхнэрээс, тэр юм үзэж хашир суугаагүй бүсгүйгээс чухам юу хүсээд байгаагаа тод мэдэж чадахгүй байжээ. 

	Клим хэдийн Лидагийн хөлийг тэврэхдээ юу гэж сэтгэж байснаа мартаагүй боловч одоо зүүд зэрэглээ шиг бодогдох ажгуу. Тэр өдрөөс хойш хэдхэн хоногт би чухам юу болов гэж тэр хүүхний өмнө өвдөг сөхрөх болсон юм бэ? гэж өөрөөсөө хэд хэдэн удаа асууж үзсэн нь бий. Энэ асуудал нь ч сэтгэлийн үнэн хүчинд эргэлзэх сэтгэлийг төрүүлнэ. 

	Клим ер хэрэгтэй хэрэггүй зүүд зэрэглээ шиг юм бодох нь элбэг болсон байжээ. Байхгүй хоосон цулбуурт загас барих гэж тэнэг маяг гаргах ямар хэрэг байна? Лютов, тэр доголон тариачин хоёр мангуу юм шиг инээлдэж байдаг нь ямар учиртай юм бэ? Тэр сүмийн хүнд их хонх дүүжлэх бэрх ажлыг нүдээр хараагүй бол дээр байж. Тиймэрхүү явдал үзэгдлийг үзэхэд сэтгэлд ямагт хүнд их бодол үлдээх ажгуу. 

	«Та юунд томоогүйтнэ вэ?» гэж бэгцгэр охины ундууцан хэлсэн үг, тосгоны эмсийн мэгшин ухилах мэт мөргөлийн уншлага дуулах нь одоо хүртэл чихэнд нь шуугина. 

	«Үнэнийг хэлбэл би энэ бүхнээс болж өвчин олно шүү» гэсэн бодол сэтгэлд нь орох бөлгөө. 

	Тасалгааны дотор гэгээтэй болж, шаланд туссан сарны сүүдэр арилж, цонхны шил гүн цэнхэр өнгөө алджээ. Клим зүүрмэглэж байтал олон хүний нижигнэн алхах, төмөр гинж хангинах чимээгээр сэржээ. Үсрэн босож цонхоор харвал цөллөгийн баахан ялтанг хөлөг онгоцны харуулын хэдэн цэрэг бүслэв тууж явав. Ийм үзэгдэл элбэгхэн тохиолддог байлаа. Хашаа цэвэрлэгч шовх сахалтай өвгөн чулуу дэвсмэл гудамжны хог шүүрдэж мөнөөхөн бор бор хувцастай бөөн ялтангуудыг үүл адил тоосоор булж байв. Цэргүүд нь бие жижиг, цэнхэр өнгийн туузаар биеэ чимсэн агаад агссан сэлэм нь мөн мөс адил хөх цэнхэр харагдана. Жагсаалын түрүүнд хоёр хоёроороо гавлуулсан, мөн бор хувцастай, толгой нүцгэн хэдэн хүн гав гинж хангинуулан алхана. Тэд цөм бие бялдар том, бараг цөм сахал тавьжээ. Тэдний нэг нь хар эдээр өрөөсөн нүдээ даруулан нүүрээ боожээ. Боолтгүй өрөөсөн нүдээрээ цонхон дээр зогсож буй Климийг харж, түүний ижил зүсмийн мөн сахалтай нэг нөхөртөө

	— Чи хараач Лазерь маань босоод иржээ! гэнэ. 

	Гэтэл нөгөө нөхөр нь Климийг харсангүй, алсын тэнгэр ширтэж хуягийн гутлыг онолдуулан газар нулимж байв. Тэд үүнээс ондоо нэг ч үг дуугарсангүй. Нойронд дарагдсан хотын нам гүм энэхүү дулаан шөнө олон зуун хүний хөлийн бүдэгхэн чимээ, төмөр гав гинж хангинах дуун сонстож байжээ. 

	Тэрхүү цөллөгт явж буй хүмүүсийн араас өнгө өнгийн хувцастай, ваадантай юм сугавчилсан, богц үүрсэн хүмүүс дагаж явна. Лам дээлтэй, бүснээсээ данх, тогоо уясан өндөр өвгөн явна. Бүсэндээ зүүсэн тогоо шанага нь ялтангуудын гав гинжний хангинах дуутай хөг нийлүүлэн хангинана. 

	Улс төрийн хэрэгтэн хориод хүн нэг бөөн явж байв. Нүдний шилтэй хоёр хүний нэг нь шар толгойтой, сахалтай нөгөө нь цагаан толгойтой, Николай Мирликийскийн шүтээнтэй туйлын адилхан харагдана. Урт сахалтай, улаан хамартай хүн хойноос салганана. Тэр хүн хажуудаа яваа нэг буржгар үстэй идэр хөвгүүнтэй үг ярилцан айлын байшингийн цонх руу хуруугаар зааж байх нь харагдана. Тэр цуваанд бас дөрвөн эмэгтэй хүн харагдана. Нэг бүдүүн, хандмаа нарын улцгар царайтай авгай байв. Бас нэг нарийхан шилбэтэй, гоолиг нуруутай залуу хүүхэн явна. Нөгөө сугацалдаад яваа хоёрын нэг нь мишилзэн доголно. Тэдний ард монхор цэрэг нойрмоглон алхаж, агссан сэлмийн үзүүр хазгар эхнэрийн чихэнд хүрэн хүрэн алдана. 

	Жагссан хүмүүс хашаа цэвэрлэгчийн хажуугаар өнгөрөхөд хашаач хог шүүрдэхийг жаахан азнаж байгаад дахин шүүрдэж нөгөө улс төрийн хэрэгтэн хэдэн хүнийг тоосоор булж байх нь үзэгдэнэ. Хуяг нь бүдэрч найтаагаад

	— Хүлээж бай, муу мануухай! гэж зандарна. 

	Жагссан хүмүүс гудамж тойрч голын тийш эргэхэд хашаач хойноос нь ууртайяа шүүрдэж тоос бужигнуулж байв. Гол дээр цагаан эрээн яндантай шар өнгийн галт онгоц, мөн шар өнгийн ачааны онгоц энэхүү ялтан хүмүүсийг ачих гэж хүлээж байгааг Клим мэдэж байв. Галт онгоцны дээд талыг төмөр сараалжин тороор хучсан бөгөөд ачааны онгоц нь хулганын зангатай адилхан харагддаг билээ. Дмитрий ах нь ч тийм ачааны онгоцоор явж болно. Манай ах яагаад хувьсгалч болсон юм бэ? Багадаа хэдий залхуу, бас их зөрүүд боловч тун өлбөгөр дорой хүүхэд байж билээ. Хүүхэд багачуултай наадахдаа хотны нохой адил үнэнч байж билээ. Дмитрий их хэрсүү хатуу хүн гэж Нехаева үнэн хэлсэн байна. Ер овор бие хүнд зузаан, ухаан муутай хүн. Хувьсгалч хүн бол ухаантай, арга зальтай, хортой хүн байх ёстой. 

	Хүний хүнд алхаа, гав гинж хангинах чимээ дуулдсаар байв. Хашаач нэг хэсэг талбай цэвэрлээд гудамжны чулуун зам дээр шүүрээр тоншиж, наран гэрэлтэх алсыг харж загалмайлан наманчилна. Гудамжнаа нам жим болов. Хашаач тэр ялтан хүмүүсийн цувааг хотын гудамжнаас шүүрдэн гаргачих шиг болжээ. Энэ явдал Климд мөн л зүүд шиг аягүй санагдах ажгуу. 

	Үдэш хуучин ном зардаг харанхуй мухлагт Клим нэг хүнтэй тулгарчээ. 

	— Уучлаарай гэхэд нь цаадах нь

	— Та Самгин мөн шив гэж итгэл дүүрэн өгүүлжээ. 

	Ингэж хэлэхэд нь ч Клим пиг дүүрэн ном чихсэн тоостой харанхуй мухлагт тэр хүнийг Томилин гэж даруй таньсангүй. Томилин тайрмал навтгар сандал дээр суугаад Климтэй гар барих зуур нөгөө гараар шалан дээр унагасан малгайгаа авч нэг хүнд хандаж

	— Төгрөг гучин мөнгө хүрэх биз гэнэ. Гэтэл цаад хүн нь үл үзэгдэнэ. Клим энэ хүнтэй уулзах дургүй явсан тул ичиж гэртээ урихад нь яаж ч чадсангүй. Томилин ч татгалзахын ухаан зав өгөлгүй урьжээ. Томилин гудамжнаа гараад наранд гялбаж нүүрээ үрчийлгээд

	— Энд хуучин ном ухаж суусаар цаг өнгөрснийг мэдсэнгүй харьж цайгаа уух цагаас хожимджээ гэж ярив. Үнгэлдэж далбийсан малгай тавьж, биедээ элбэгдсэн хувцас өмссөн нь шоронд сууж сая гарсан дампуурсан наймаачинтай туйлын адилхан харагдах ажээ. Томилин урт ханцуйтай гараа пальтоны халаасанд хийгээд галуу шиг туйлын гэдгэр алхаж байв. Шар хацар нь болцойгоод тарган цатгалан харагдана. Дуу хоолой нь ч итгэл дүүрэн, ярих үгэнд нь хатуухан багш номчийн аялгуу сонсогдож байжээ. 

	— Дээд сургуулийн эрдэм ухаан ямар санагдаж байна? гэж асуухдаа хачин мушилзан инээнэ. Гэртээ хариад

	— Варвара Сергеевна гэж дуудахад нь тогоочийн эхнэр гарч ирээд пальтог нь тайлж өлгөв. 

	Пальтогоо тайлаад байхыг үзвэл энгэртээ шар толбо суусан цардмал захтай цамц, урт хүрэм өмсжээ. Сахлаа богинохон тайраад хоолойдоо эрвээхэй адил хөх зангиа зүүсэн байв. Толгойн үсийг мөн богинохон тайрсан нь хагаран унжиж хоёр хэсэг бөөн овгор юм харагдана. Томилины царай мөнөөхөн Христосын хуулмал дүртэй адилгүй болжээ. Гагцхүү шаазан шиг нүд нь гүйлгэнэхгүй, шөрвөгөр шар хөмсөг нь урьдын адил атиран харагдана. Гэрийн эзэн эхнэр Климийн өмнө аяга, цай, чавга, ваартай зөгийн бал, бас төмрийн зэв адил өнгийн будгаар эрээлсэн боов тавьж

	— Зооглогтун гэв. 

	— Энэ сайхан боов шүү! Бүдүүн гурил зөгийн балтай хольж энэ эхнэр өөрөө хийдэг юм гэж Томилин магтана. 

	Клим үг ярихгүй сэн гэхдээ боовыг идэж суух завсар тасалгааны дотоод байдлыг ажиглана. Цэвэрхэн зассан тэр өрөөний цонхон дээр цэцэг тавьж нэг буланд нь шүтээн өрөөд туурганд тосон будгийн зураг хаджээ. Тэр зурагт хэц хэнгэрэг бариад худгийн дэргэд зогсож буй нэгэн тарган эхнэрийг дүрсэлжээ. Ширээнээ халуун тогооны цаана сууж байгаа гэрийн эзэн эхнэр ч гэсэн заяаны тарган эхнэр байв. Тарган шалхгар бие нь сандлын дээр хөшөө адил бат суурьтай харагдана. Бөөрөлзгөнө адил уруул нь дандаа хөдөлж, хондон улаан шир шиг хацар нь төмбийж давхар эрүү нь шалхалзан. хөх дэлэн нь онц түхийн харагдана. Улцан нүд нь амгалан талбиун гэрэлтээд сэтгэл дүүрэн байдлыг илэрхийлэх бөгөөд юм зажлахыг болиход нь жижигхэн ам нь жимийж од шиг харагдана. Ягаахан гар нь ширээний дээгүүр гүйж сав суулга чимээгүй өрж байхыг үзвэл зайдас шиг гар хуруунд нь ямар нэг далдын рид чадал шингэсэн тул чихрийн юм уу тосны саванд тэр хуруу ойртохын төдий тэд өөрсдөө зохих байраа олж байх шиг санагдах ажгуу. Халуун тогоо хүртэл малилзан инээж, тасалгааны дотор юм болгон тэр эхнэрийн зөөлөн гар хүрэхийг хүлээж байх шиг ажгуу. Шимтэглээ цэцэг, идэх юмны үнэр дүүрэн анхилах энэ тасалгаанд, энэ эхнэрийн дэргэд Томилины гүн ухаанаар ярих үгс огт зохимжгүй, хачин сонстох ажээ. Томилин боовтой гараараа жигд дохиж байгаад

	— Сэтгэхүй гэдэг бол зохион байгуулагдсан материйн мөн чанар, санаа бол хувилахуй ухааны урвал мөн гэж материалистууд нуталдаг юм. Гэвч энэ бол гилозоизм, амьд материас зөвхөн нэр томьёоны хувьд ялгаатай юм. Хүлцэж болохгүй бүх зүйлийн дотроос материализм бол хамгийн эрэмдэг зэмдэг ухаан юм. Энэ бол үнэнийг олох гэж амжилтгүй хөөцөлдөөд цөхөрснөөс үүдэн гарсан байна гээд барьж байсан боовоо тавагт шидэж, хуруугаар зангаж байгаад,

	— Сүсэг бишрэл бол сэтгэл амруулахыг эрэхээс биш, үнэнийг эрдэггүй. Би бол аливаа сүсэг бишрэлээс биеэ ариун байлгахаар үл барам сүсэглэх хүслээс сул чөлөөтэй байхыг шаардана гэв. 

	— Цай чинь хөрчихлөө гэж гэрийн эзэгтэй хэлэхэд Томилин ханын цаг хараад яаран гарч одов. Гэрийн эзэн авгай Климийн сэтгэлийг засаж

	— Муураа үзэх гэж явж байгаа юм. Мөд эргээд ирнэ. Энэ хүний эрдэм номын ажил хийхэд тун чимээ аниргүй байх ёстой юм. Манай хар хүний нохой сартай шөнө тун айхтар ульдаг болохоор нь хүнцэл өгөөд алчихсан юм даа. Одоо манайх ганцхан мууртай, Никита нэртэй юм. Би гэрийн амьтан тэжээх дуртай гэж ярив. Толгойг ороож тогтоосон хар гэзэгнийхээ хавчаарыг арайхийн тогтоогоод 

	— Эрдэм номын ажил гэдэг бэрх байх. Хэдэн мянган үг олж тогтоох хэрэгтэй биз. Томилин тоо томшгүй олон номоос уг хуулаад л суудаг юм гэв. 

	Гэрийн ногоолзой хэмээх шар толботой бор шувуу энэ гэрийн сүнс шиг тасалгааны дотуур дураар ниснэ. Цэцгэн дээр сууж навчийг тоншиж, нарийхан мөчрийн дээр далавчаа дэлгэн намалзаж байх нь харагдана. Шар зөгий ууртай дүнгэнэж, цонхны шил мөргөхөд нь үргэн нисэж, торондоо ороод хөөрхөн хошуугаа шантайлгаж байгаад ус ууна. 

	Томилин ногоон нүдтэй хар муур тэвэрсээр орж ирээд авгайн балтгар өвдөг дээр тавиад

	— Сүүг нь өгөх болоогүй юу? гэв. Авгай цаг харж

	— Болоогүй гэнэ. 

	Нэг минут хиртэй болтол Томилин яриагаа эхэлж

	— Чөлөөтэй сэтгэгч хүн болгон намайг дагах болно. Сүсэг бишрэл гэдэг бол хүний санаа бодлын өмнө ялт хэрэг мөн гэж ярьж байв. 

	Томилин гараа дэлгэж байгаад ярихад хоолой нь тод, нүд нь ширүүн гялтганаж байв. Клим түүнийг гайхан, атаархан харна. Хүмүүс яасан хурдан эрс ондоо болно вэ! Гэтэл би бол их л доромж хүн юм. Хүн болгон намайг ширтэж, өөрсдийн үзэл саналаа чихдэг хогийн сав шиг бодох юм гэж Клим боджээ. Климийг явахад Томилин

	— Ирж байгаарай гэж шургуу хэлэв. 

	Гэрийн эзэгтэй бүлээн зөөлөн гараар Климийн гарыг атгаж, нөгөө сул гараараа Климийн дээлийн хормойноос ямар нэг юм авах шиг болж ардаа нуугаад инээж

	— Би дээлд нь муурын сахал нааж орхилоо. Одоо ирж байх болно гэв. Клим тэгвэл яадаг юм? гэж асуусанд

	— Муур бол гэрт их дуртай амьтан юм. Муурт хүнийг биедээ татах чадал байдаг юм. Хэрэв айлд ирээд хүн муурын сахал хувцсандаа наалдуулаад явбал тэр айлд ирэх сэн гэж бодогдоод байдаг юм гэж тайлбарлан ярив. 

	Клим тэдний гэрээс гараад явж байхдаа «Шал тэнэг үг» гэж бодсон боловч тэр муурын сахал гэдгийг хаана нааж орхисон юм бол гэж дээл хувцсаа үзээд «шал заваан юм!» Ер ийм элбэг дэлбэг байдал бол заваан юм гэж бат итгэхийг оролдон явжээ. Томилин марксист мэтийн үзэлтнийг хүлцэж болно гэж номнож байгаа юм байна. Гүн ухаан тэр ногоон нүдтэй хар муур хоёрын хооронд ямар төсөө холбоо байна аа? гэж Клим бараг хорсон бодож явлаа. Тэр муур нь ногоолзой шувууг нь барьж идээсэй гэж бодохдоо ганцаар инээж «Толгой дотор шуугиад байх чинь, төмрийн балтай боовыг идээд хордсон биш байгаа даа» гэж боджээ. 

	Гэртээ харивал эх нь Спивак эхнэртэй их л зугаатай үг ярьж байв. Тэд хоолны өрөөнд нээлттэй цонхны дэргэд сууж байв. Вера Петровна дөрвөлжин цэнхэр цаастай цахилгаан утас өгч 

	— Авга ах Яков нас баржээ гэж яаран хэлэв. 

	Татаж байсан тамхиа цонхоор чулуудаж

	— Шоронд үхсэн байна. Аймаар юм гэв. Чингээд нэмж хэлсэн нь:

	— Засгийн эрх баригчид их хатуу сэтгэлтэй юм. Үхэхийг нь мэдсээр байгаад шоронд суулгаад байсан байна гэв. 

	Эх нь зочны өмнө ичиж, энэ үгийг ярих гэж биеэ их л албадаж байх шиг Климд санагдана. Спивак эхнэр Климийн эхийг харж суухыг үзвэл түүнийг өрөвдөвч тийм явдлыг өрөвдөх нь зохисгүй гэж үзсэн бололтой харагдана. Хэдэн минутын дараа Спивак эхнэр гарч явахад Климийн эх хойноос нь өршөөнгүй хараад

	— Энэ Спивак гэдэг эхнэр тун аятайхан эхнэр байна. Бас их ажилч хүн юм. Энэ хүнтэй байхад их энгийн санагдана. Гэр орноо туйлын аятай сайхан засаж төвхнүүлсэн байна шүү гэв. 

	Авга ах Яковын талаар ингэж тун товчхон ярьдаг нь эвгүй муухай гэж санаад

	— Оршуулсан гэнэ үү? гэв. Эх нь гайхаж

	— «Арван гурванд нас барав. Өчигдөр оршуулав» гэж энэ цахилгаанд бичсэн байна шүү дээ гэжээ. 

	Чихний хажууд гарсан батгыг толинд хараад

	— Би одоо энэ тухай Иван Акимовичид захиа бичих минь. Одоо Гамбургт суугаа бол уу? Чи мэдэх үү? гэхэд нь Клим 

	— Мэдэхгүй гэв.

	— Чи ойрдоо тийш захиа бичсэн үү? гэхэд нь яагаад ч юм Климийн зэвүү хүрч

	— Аль хэдийнээс хойш би захиа бичсэнгүй. Би ер их ховор бичдэгийг мэдэх ёстой. Тэр хүн хариу захиа бичихдээ намайг ингэж тэгж аж төрж, бодож сүжиглэх хэрэгтэй гэж цаг ямагт сургана. Пругавины «Ардын эрэлт ба сэхээтний үүрэг» гэх мэтийн ямар ч авьяасгүй зохиосон ном хүртэл унш гэж захидаг юм. Түүний захиа надад туйлын хоосон гоё үг шиг санагдана. Тийм үг царс модны наймаа хийдэг хунд зохисгүй юм. Намайг өөртэйгөө адил элдэв хэрэггүй юм боддог болгох гэж тэр хүн хүсдэг ажээ. Гэтэл тэр бодлоо өөрөө лав орхиж хаясан биш үү гэсэнд эх нь чихний батганд энгэсэг тавьж

	— Иван үнэхээр хоосон гоё үгэнд их дуртай хүн шүү. Юу юунаас илүү дуртай хүн юм. Гэвч чи өнөөдөр яагаад ууртай байна? Чих чинь яагаад улаан байна?... гэв. 

	— Бие базаахгүй байна гэж Клим хэлжээ. 

	Үдэш болоход Клим толгойдоо жин тавиад хэвтжээ. Оточ үзээд

	— Ямар нэгэн хурц өвчин илэрч болно. Юу боловч маргааш болтол харзная гэж амгуулан хэлжээ. 

	Гэвч оточ Любомудров таван долоо хоног болоход Климийн өвчнийг олигтой таньж чадсангүй. Клим ч үнэхээр бие муудав уу, эсхүл аж амьдралыг, хүмүүсийг жигшин үзсээр сэтгэлийн оёг олов уу гэдгийгээ өөрөө боловч мэдэхгүй байв. Клим хэдий биеэ чагнагч хүн биш боловч заримдаа бие махбодын дотор ямар нэг хүчил орж, булчин шөрмөсийг нь халааж, хамаг тэнхээг нь тас шавхаж байх шиг санагдах ажээ. Толгойд нь хүнд бүрэг бодол санал дүүрч, сайтар унтаж амаръя гэвэл нойр хүрэхгүй зовооно. Сэтгэл санаа бухимдана. Санаа сэтгэлд нь таньдаг хүмүүсийн царай, үзэж дуулсан үгс эрэмбэ замбараагүй орж ирэх болжээ. 

	«Энд хүүхэд байсан гэж үү? Арай байгаагүй биз дээ?» «Та юунд томоогүй зан гаргана? » 

	«Эм хүн бол тэнгэрийн хувьд хоёрдугаар зэргийн юм» гэх мэт үгс хий агаарт бичиж орхисон юм шиг нүдэнд нь харагдаж, бодож үзэх санаа төрүүлэхгүй, харин биеийг нь улам муудуулж байв. 

	Энэ хачин бодол санаа заримдаа мартагдахад Клим Самгины бие бүр илаарь болох тул хэвтрээс босож зуслан орохоор явах нь бий. Гэтэл тийш очих замдаа юм уу, очсон хойноо нөгөө олон элдэв муухай бодолд дарагдаж даруй бие тэнхээ сулрах ажгуу. Хүнийг харахаас, тэдний үг яриаг сонсохоос дургүй нь хүрэх бөлгөө. Эх нь, Варавка, нөгөө хулчгар оточ, вагонд хамт сууж яваа шар царайтай үслэг хүн, урт алх барьсан бохир тосчин хүн ер хэн ямар уг хэлэх бол гэдгийг Клим урьдаас тааж мэднэ.Тэр хүмүүсийн ер амьд явж, хөдөлж, ярьж буйг харахдаа Климийн уур хүрдэг болжээ. Энэ хүн амьд яваад ямар хэрэг байна гэж дүрслэн бодно. Энэ шанаархаг эр эрүүнийхээ сахлыг юунд хусна вэ? Энэ хүний хөл чийрэг, цэх шулуун байтал юунд таяг тулна вэ? гэх мэтээр хүн болгоныг сонжих болжээ. Эм хүн уруулаа, нүдээ буддагаас хамар нь цусгүй цагаан, ер нүүрэндээ зохихгүй жижигхэн болсон мэт харагдана, Гэтэл нүүрээ буддаг чинь царайгаа гутааж байгаа хэрэг гэж тэдэнд хэн ч үл хэлнэ. Клим ч бас тэгж хэлэхийг эс хүсэх бөлгөө. Олон хүний дотроос аль муухай царайтай, хөгийн зантай хүнийг Клим их л соргог шуналтай олж хардаг бөгөөд үүнээс болж хүн болгоныг тоохгүй, дотроо хорсон үзнэ. 

	Гэвч Клим заримдаа, миний энэ дэмий цэцэрхдэг бол арчаагүй муу тэнэг явдал мөн. Ингэж нэг өнгийн юм бодсоноос миний бие улам муудаж байна гэж боддог байжээ. 

	Клим зарим үе бодохдоо, миний санаа бодлыг агуулан явдаг сэтгэл гэдэг юм энэ бүх хоосон цэцэн үг, ер үзсэн дуулсан бүхнээс бузарлагджээ. Тэгэхдээ бүр үүрд бузарлагдсан учир одоо гаднаас юм хүлээж авахгүй болж, гагцхүү үзсэн дуулсан бүхнээс тийнхүү сэтгэлийн дотор зангирсан утсыг задлах хэрэгтэй болжээ гэж бодно. Тийнхүү ээдэрсэн бөөрөнхий утсыг эцэст нь хүртэл сунгаж тайлбал ямар жаргалтай вэ! Гэтэл заримдаа бас сэтгэлийн дотор зангирсан тэрхүү утсыг улам том бөөрөнхий болгож, түүний дотор улам их хоосон юм чихэж, ямар нэг эрүүл, хүчтэй сэтгэл болгож хувиргаад:

	«Та минь ээ! Та нарт чин шударгаар хэлэхэд би юу ч мэддэггүй, юу ч ойлгодоггүй, юунд ч шүтдэггүй хүн шүү Гэтэл та бүхэн сүсэгтэй хүний хоосон дүр эсгэж явдаг шүү. Та нар бол худал хуурмаг шүү. Та нар бол жирийн үнэний, ер үнэний ч юу байх вэ, хэмхэрхий хатуу зөөлөн сандал, ер элдэв хог новшны барлаг зарц болж явдаг шүү!» гэж хашхирмаар санагддаг байжээ. 

	Ингэж хэлж гавьяа байгуулах зориг хүч Климд байхгүй боловч ингэж бодоход нь бага байхдаа гэрийн нэг өрөөг санамсаргүй нээж харвал цаг үеэ элээсэн элдэв муусайн новш пиг дүүрэн чихэж орхисон байсан тэр явдал санаанд нь ордог байжээ. 

	Клим ийм нэгэн танигдахгүй өвчин анх хүрсэн тэр өдөр Лютов болзоот хүүхэнтэйгээ, мөн Туробоев Лидагийн хамт Ижил мөрнөөр галт онгоцоор зугаалах, тэндээс Кавказ орж, Крымд байгаад намар Москва буцахаар явсан билээ. Тэдний явахад Клим тоосон ч үгүй, харин «Би ямар тийм атаархдаг хүн биш. Би Туробоевоос ч айхгүй. Лида бол түүнд хамаа ч байхгүй» гэж бодож байжээ. 

	Варавкийн зусланд олон орилоо хүүхэдтэй, дандаа танихгүй айл орж суужээ. Өглөөгүүр голын усанд ордог газар ус цалгиж эргээ цохилох нь дуулдана. Ногоовтор усан дотроос хүний толгой лонхны бөглөө адил шовс шовсхийж, тосолсон мэт гялгар гар сарвалзаж байх нь үзэгдэнэ. Үдшийн цагаар гимназийн эрэгтэй эмэгтэй хүүхэд дуу дуулж, өдөр болгон гурван цагийн алдад дугариг хар шил зүүсэн, ягаан тэрлэгтэй, дэлэн хөхгүй, туранхай авхай төгөлдөр баян хуураар «Охидын мөргөл» гэдэг дуу хөгжимдөх ажгуу. Өдрийн дөрвөн цагт авхай сүүгээ уухаар тээрмийн тийш голын хөвөө дагаж явахад нь усан дотор ягаан сүүдэр дагаж байх нь харагддаг билээ. Тэр авхайгаас булдан сарнай цэцгийн хурц үнэр ханхална. Бас нэг дэнхгэр багш эрвээхэйн тор бариад ухаангүй гүйж явах нь үзэгдэнэ. Нөгөө доголон тариачин мөн майжганан явахыг харахад тэр хүн өөрийн биеийг хэдэн газар нэгэн зэрэг харуулж чаддаг увдистай мэт билээ. Эрээн мяраан хувцастай цыган хүүхнүүд гүйлдэн, хүн бүхний хувь төөргийг үзэж, дотуур хувцас, тахиа шувуу, хүүхдийн тоглоом хулгай хийнэ. 

	Варавкийн зуслангаас доохон Любодуров отчийнх сууна. Баярын сайн өдөр үдийн хоол идмэгц нөгөө багш, Алина хүүхний асрагч өвгөн, отчийн тарган эхнэр ширээ тойрон сууцгаана. Гурван эр төвшин дуугүй сууцгаах бөгөөд отчийн бүдүүн эхнэр,

	— Хоёр бундан аль! Дөрвөлжинг би дарна! Би заавал хоёр бундан авна даа! гэж чанга чанга орилж байх нь дуулдана. 

	Отчийн шийдгүй хулчгар үг бас сонстоно. 

	— Улс төрийн эрх чөлөөний туйлд ганцхан англи хүмүүс хүрчээ гэх мэтийн ноцтой үг ярина. Заримдаа

	— Та ногоо сайн идэж бай. Ялангуяа сонгино, саримс, цагаан лууван мэтийн догшин шүүтэй ногоо сайн шүү... Чихрийн манжинд хэдий догшин шүү байдаггүй боловч биед их ашигтай шүү. Та хоёр цэцэг гэв үү? гэнэ. 

	Баярын сайн өдрөөр тосгоноос бөөн хүүхэд ирж голын хөвөөгөөр шувуу адил зээглэн суугаад зуслангийн айлуудын амарлингуй,аж төрлийг сонирхож ажиглана. Тэдний нэг болох шингэн хар үстэй, Лаврушка нэртэй цовоо харцтай жаал бол өнчин хэнз хүүхэд байжээ. Зарц шивэгчний ярианаас үзвэл тэр жаал шувууны дэгдээхэйг амьдаар нь идчихдэг гэнэ. 

	Варавка ирвэл мөнөөхөн гаж буруу үгээ цангинуулан илтгэж гарна. Климийн эх заримдаа Елизавета Спивакийн хамт ирнэ. Тэр хөгжимчийн эхнэрийг Варавка харсаар байтал маш шургуу даган явах ба тэр эхнэр ч дуртайяа инээж байх нь үзэгдэнэ. Гэтэл Климийг харахад тэр эхнэр түүний эхтэй улам дотно үерхэж байх нь харагдана.. 

	— Энэ эхнэр дэндүү олон юм сонирхох юм. Хөлөг онгоцны барилга, ойн аж ахуйг сонирхоно. Бас ном хэвлэл сонирхоно. Ном бол эм хүний занг эвддэг юм. Өвөл би алиа дуурийн нэг жүжигчин хүүхэнтэй танилцсан юм. Гэтэл Ницшейн эрхэнд Ибсен ордог биз? гэж асуух юм. Тэдний хэн нь хэнийхээ эрхэнд ордгийг ямар чөтгөр мэдэх билээ. Миний хувьд бол тэнэгүүдээс л болж байна. Улс төрийн талаар сэжиг бүхий улсад ажил олгож, бууж өгдөг гэж саявтар мужийн сайд намайг зэмлэж байна. Тэгэхээр нь би «Эрхэмтэн, тэд чинь ажил хийхдээ айхавтар үнэнч улс юм» гэлээ. Тэгсэн чинь урдаас «Манай орос оронд нэрээ хугалаагүй ондоо шударга хүмүүс олдохгүй байна гэж үү?» гэж байна шүү гэж Варавка Климд гомдоллон ярьжээ. 

	Варавкийн хөл муудаж таягтай явдаг болов. Бас Иван Дронов том бага хүнийг муухай муухай харж, зарц тогооч нартай хэрэлдэж, элсэн дундуур майжганан явах нь үзэгдэнэ.Варавка үнэндээ түүнийг бэрх ажилд тавьсан байлаа. Зуслангийн байшин хөлслөн суугчид Дроновыг элдэв муухай загнан, эцэс төгсгөлгүй гомдол тавьж байх нь үзэгдэнэ. Дронов энэ тухай үдэш болгон Варавкад ирж илтгэнэ. Варавка зуслангийн байшин хөлслөгчдийн тоочсон олон гомдол саналыг чагнан байснаа маасайтал инээж

	— Тэр бүхнийг нь гүйцэтгэж өгнө гэж чи амласан биз дээ? 

	— Амласан. 

	— Тэгвэл болох нь тэр. Эд чинь энд үүрд суух улс биш. Сайндаа л тав зургаан долоо хоновол нүүгээд нүүгээд явчихна. Бүхнийг амлаж болно. Гэтэл ямар ч өөрчлөлт хийхгүй байхад тэд суугаад л байна шүү дээ! гэж Варавка гэдсээ цүндгэнүүлж тачигнатал хөхөрнө. Дронов тэндээс тээрэм орж тэндхийн зугаатай эмс хүүхнүүдтэй шөнө дөл болтол шар айраг ууж суудаг байжээ. Дронов хааяа Самгинтай үг ярихыг оролдох боловч Клим маш хүйтнээр хүлээн авдаг байв. 

	Климийн ингэж сэтгэл бухимдан уйтгарлан хэвтэх үес нөгөө өлөн ширүүн царайтай Иноков хоёр ч удаа хальт үзэгдсэн билээ. Нэг үдшийн дуусан сүм хийдийн талаар элдэв бүдүүн гүжир үг ярьж, лам нарыг харааж, харааж

	— Кампаннелл, Мендлей, ер өдий төдий эрдэмтэн түүхчид католик шашны лам нарын дотроос төрсөн юм. Гэтэл манай лам нар гэж чулуун хүн шиг юмнууд. Оросын салбар шашинтны боломжийн түүх бичиж чадахгүй юм гээд Спивакаас

	— Еврейн салбар шашин яагаад ганцхан манайд, мажарт байдаг юм бэ? гэж асуужээ. 

	— Хачин юм бодож явдаг хөвгүүн байна гэж Спивакийн хэлэхэд Варавка Иноковыг ажилд ор гэсэнд Иноков бүдүүлэг зангаар татгалзаж

	— Үгүй би жаахан ном үзэх хэрэгтэй гэжээ. 

	— Та юу үзэж байна? гэхэд

	— Амьдралын гарлыг үзэж байна гэжээ. 

	Чингээд тэр үдшидээ усанд хаясан чулуу шиг алга болжээ. 

	Клим Спивак хүүхэнтэй хэрхэн танилцах учраа олохгүй дэмий ундууцна. Энэ байдал заримдаа Климийн сэтгэлийг бухимдуулан, өвчнийг нь гааруулж байх мэт санагдах ажээ. Тэр хүүхэн сэтгэлийг татах атал бас жигшлийг төрүүлнэ. Тэр хүүхний муурын нүд шиг нүдний гүнд бор хүүхэн хараан дотор нь зүү шиг нарийхан хүйтэн зураас гэрэл харагдах нь хортойгоор элэглэн байх шиг харагдах бөлгөө. Хэнгэрэг шиг гэдэстэй энэ хүүхэн надаас юу эрж, юу хүснэ вэ гэж Клим бодно. Тэр хүүхний хэлэх нь:

	— Та юмыг шүүмжилбэл их хурц ухаантай биз. Та ийм их ном уншсан хүн байж яагаад юм бичиж үздэггүй юм бэ? Эхлээд номын шүүмж энэ тэр бичтэл дасаад явчих биш үү... Энэ дашрамд хэлэхэд танай хойд эцэг чинь шинэ оноос сонин гаргах гэж байгаа юм байна шүү дээ... гэжээ. 

	«Энэ хүүхэн надаар номын шүүмж бичүүлж яах нь вэ?» гэж бодоход яльгүй инээд хүрч байжээ. 

	Зусланд тэсгэлгүй уйдаад Клим хот орж, үдшийн цагаар Спивакийнд хөгжим чагнан сууна. Энэ хүнийг Варавка «Алиа дуурийн хүн байна» гэж хэлсэн билээ. 

	Атигар хөгжимчний хуруунууд алгуурхан хөдлөхдөө Бетховены суут оюун сэтгэлийн эмгэнэлт хөдөлгөөнийг, Бахын мөргөлийн уншлагыг, Моцартын гунигийн гайхам урныг үгээр ярьж байх шиг хөгжимдөх бөлгөө. Елизавета Спивак энэ үес төрөөгүй хүүхдийнхээ баривч, манцуйн боолт махран оёж суудаг байв. Клим хөгжмийн эгшигт согтуурахдаа Спивак хүүхнийг харах боловч энэ хүүхний тухай бодохгүй, хэрэв энэ орчин тойрны юм бүхэн энэ байдгаас ондоо байдаг сан бол ямар байх бол гэж нөгөө л хоосон цэцэрхэл нь бодогдоно. 

	Заримдаа хэрэв энэ хөгжимчин Спивакийн оронд би, үүний эхнэрийн оронд Лида байсан бол ямар янзтай байх бол? Тэгвэл энэ Елизавета хүүхэн жирэмсэн биш, элдэв юм шалгаадаг муу заншилгүй байх байсан биз гэж бодно. 

	— Үүнийг та бол юу гэж ойлгох вэ? гэж хүүхний дандаа асуух нь юмыг Клим зохих ёсоор нь ойлгодоггүй гэж үзсэнтэй чанар адил байдаг билээ. Энэ эхнэр заримдаа юмыг зэмлэх янзын аялгуугаар асуух нь бий. 

	— Та ахдаа яагаад захиа бичдэггүй юм бэ? гэж асуухад нь энэ хүүхэн зэмлэж байна гэж Клим анх боджээ. 

	— Та яагаад мэдэв? 

	— Зүгээр би асууж байна. 

	— Яах вэ, бичдэггүй л юм даа

	— Яагаад тэр вэ? 

	— Бид хоёр зан байдлаар тун ондоо улс. Сонирхдог юм ч тус тус шүү. Спивак эхнэр Климийг харж, зулгуйдсан мэт инээгээд

	— Та бол юу сонирхдог хүн бэ дээ? гэжээ. 

	Хүүхний инээмсэглэл Климийн дотор юм оруулав. Клим түүнийгээ нуух гэж хачин маягтай, дэндүү гоёор ярьсан нь

	— Би бол юуны өмнө өөрийн биед шударгаар хандаж, би ямар хүн байх вэ гэдэг хязгаар заагийг аль болох тод тогтоох хэрэгтэй гэж боддог юм. Тэгвэл сая миний хувьд юу хэрэгтэй вэ гэдгийг жинхэнэ ёсоор ойлгож болно гэхэд нь Спивак зүүнийхээ учгийг хазах зуур

	— Биеэ магтах гэсэн санаа байна даа. Үүнд та бүх насаа зориулахгүй ч гэсэн танаас магад их цагийг шаардах байлгүй гэжээ. Клим бодож байгаад

	— Та ёжилж байна уу? гэсэнд

	—Яалаа гэж? Үнэн хэлж байна гэжээ. 

	Энэ үгэнд Клим итгэсэнгүй, тэр хүүхэнд гомдоод гарч явжээ. Гадаа гараад энэ хүүхэнд гомдоод ч яадаг юм билээ. Баахан тусгүй зан гаргав гэж боджээ. 

	Клим тэр хүүхэнтэй маргахыг бодсонгүй, ер маргаанаас зайлан явдаг билээ. Тэр хүүхний уян хатан ухаан, олон төрлийн юм уншсаныг үзээд Клим гайхавч, бас ондоо бодолд дарагджээ. Тэр хүүхний үзэл бодлын ерөнхий тогтоц нь «Кутузовынхонтой» адилдуу боловч юм ярихдаа аж амьдралын үзэгдлийг хол хөндлөнгөөс ажигладаг хүний үгээр ярьж байх шиг санагддаг байжээ. Энэ хүүхний санал бодол ийм харь байдаг нь цаанаа ямар нэг бат шийдвэртэй бол уу гэж Клим эргэлзэх боловч Туробоевын тавлах маягийн сонирхолтой адилхан юм бас ч үл мэдэгдэх ажгуу. Эцсийн эцэст тэр хүүхний яриаг сонсох нь ашигтай байжээ. Гэтэл Иноков ирж хүүхний анхаарлыг хагас дутуу боловч биедээ татсанд Клим баярлаж байжээ. 

	Иноков бүдүүн тааран даавуугаар хийсэн кадетын дүрэмт маягийн хувцас өмсжээ. Орж ирээд дуугүй толгой дохин мэндлээд нэг сандал авч тасалгааны төв голд тавиад хөгжим чагнах зуур гэрийн дотор буй эд хогшлыг тоолох мэт тойруулан харж байв. Үсээ илэх гэж гараа өргөхөд нь хүрмийн хажуу бөөр дээр «Нэгдүгээр зэрэг. Я. Башкировын уурын тээрэм» гэсэн үсэгтэй хөх пайз харагдана. 

	Спивакийг хөгжим дарж байхад Иноков тамхи татсангүй боловч хөгжимчин хөгжмөө дарж дуусаад нотын дэвтрийг авч сугавчилмагц хямд үнэтэй цаасан тамхи гаргаж асаагаад бүрэг дорой дуугаар

	— Соната (эгшиг, аялгуу) сюитэ (чуулга хөгжим) хоёр ямар ялгаатай байна даа? гэхэд нь Спивак муухай хялайн хараад

	— Үүнийг та мэдэх хэрэггүй. Та хөгжимчин хүн биш гэв. 

	Елизавета оёж байсан юмаа орхиж, төгөлдөр хуурын ард суугаад соната сюита хоёрын цогцын зохицлын ялгааг тайлбарлаж «амьдралын гарал үүслийн» тухай Иноковоос асууж гарав. Иноков өөрийн тухай дуртайяа ярьжээ. Хэдий тодорхой ярих боловч мэдэж байгаагаа өөрөө муухан ойлгож байгаа юм шиг дандаа «тийм үү?» гэж асууж байх шиг Климд санагдаж байжээ.

	Климийн нүдний өмнө сэтгэл түгшүүлсэн утга холбоосгүй юм хоёр тийш нь шидээд байгаа юм шиг санагдаж байжээ. 

	Иноковыг үзвэл таваг дотор өнхөрч яваа хушга адил бөгөөд тэсгэлгүй нэг нь барьж аваад хага таших вий гэж бодогдоно. 

	Ер энэ хөвгүүнд Самгин дургүй билээ. Өөрийн бүдүүлэг хэрцгийгээ аль болохоор үзүүлэх гэж хичээж байх шиг санагддаг билээ. Өөрийн хошин шог үлгэр адил амьдралаа ярьж эхлэх бүрий Клим хоёр нэг минут чагнаж байгаад зориуд зайлан явдаг байжээ. Лидагаас эцэгтээ бичсэн захиаг үзвэл Лида театрын сургуульд орохоор дахин шийдэж, тэндээсээ Москва орно гэжээ. Удалгүй дахин нэг товчхон захиа бичиж, Алина Лютовоос болиод Туробоевтой гэрлэв гэж Климд мэдэгдсэн болой

	«Тэгэх ёстой байсан юм» гэж Клим тоомсоргүй бодоод Лютов яаж хэнээтэй хашхирч, мурилзаж байгаа бол гэж бодохдоо ганцаар инээжээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

